
NATIONAL ASSEMBLY OF 
SEYCHELLES 

 
 

Wednesday 22nd May 2024 
 

The Assembly met at 9am 
 

National Anthem 
 

Moment of Reflection 
 

Mr Speaker in the Chair 
 
 
MR SPEAKER 
Bonzour Manm Onorab. 
Bonzour nou bann zofisye 
Lasanble e nou piblik ki pe swiv 
nou. E ankor enn fwa bonzour 
nou bann viziter ki dan Galeri. 
Ki en group zabitan Anse Etoile. 
Mon swet zot byenveni pou 
partaz sa moman avek nou.  

E Onorab Romain, in 
demann mwan laparol pou 
kapab dir en mo byenveni pou 
son envite. Onorab? 
 
HON GEORGES ROMAIN 
Mersi Mr Speaker. Bonzour Mr 
Speaker. Bonzour tou koleg 
Onorab e tou dimoun a lekout. 
E mon ti a kontan dir en 
bonzour spesyal avek nou bann 
zabitan Anse Etoile ki anler dan 
Galeri. E Mr Speaker, sa group 
i plizoumwen en group 
trwazyenm az ki’n ganny 

akonpannyen avek zot 
Chairperson Mrs Marienette 
Zelia. E pou mwan, mon 
vreman kontan pou war zot la 
anler. Anyway, mon’n ganny 
dir zis dir senior citizen - pardon 
mon’n dir zot trwazyenm az. 
 E pou mwan Mr Speaker, i 
sa i nou dezyenm group ki’n 
ganny sa privilez pou vizit 
Lasanble. E mon swet zot ki 
ozordi zot a pas en bon letan 
ansanm avek nou. E pou sa osi 
mon ti a kontan profite dir 
mersi Sekretarya Lasanble, ki’n 
ede pou fasilit sa vizit. Mersi Mr 
Speaker.  
 
MR SPEAKER 
Mersi Onorab. Bon, nou pe al 
travay lo en Bill, ki lo nou Order 
Paper. Madanm raporter i ava 
apel Minis e son delegasyon ki 
pou zwenn nou.  

Bonzour e byenveni Minis 
Dezinyen Minis Jean-Francois 
Ferrari ki’n zwenn nou pou Bill. 
E avek li akonpannyen par 
Dokter Jude Gedeon Public 
Health Commissioner Ms 
Bharathi Viswanathan Program 
Manager Unit for Prevention and 
Control of Cardiovascular 
Diseases e Mr Victor Hill ki 
Assistant Principal Legal 
Draftsperson dan Departman 
Legal Affairs.  

Mersi zot tou pou zwenn 
nou pou sa Bill. E nou pe al 

travay lo Second Reading sa 
Bill. Nou a ganny en Mosyon 
pou Second Reading? 
 
HON BERNARD GEORGES 
Mersi Mr Speaker. Bonzour tou 
bann Manm Lasanble 
Nasyonal. Bonzour Minis avek 
ou delegasyon. Bonzour tou 
bann zabitan Anse Etoile ki dan 
Galeri ki’n vin swiv sa ki pe pase 
ozordi. E tou dimoun ki pe swiv 
nou dan lakour.  
 Mr Speaker, mon annan 
en Mosyon. Me i pa sa enn ki 
nou ti pe antisipe. Mon Mosyon 
se anba Order 77. Mon move ki 

sa Bill ki devan nou ozordi i 
withdraw. E donk, mon pa pou 
move ki nou proceed to a 
Second Reading ozordi 
bomaten. Mon pa bezwen Mr 
Speaker, donn okenn rezon 
akoz nou pe fer sa. Order 77, i 
kler nou ava eksplike pli tar 
akoz sa pe arive.  
 Me mon pa pe move pou 
en Second Reading, mon eskiz 
Minis ek son delegasyon 
bomaten ki’n vini pou sa Bill. E 
donk, vwala mon Mosyon Mr 
Speaker. Anba 77, mon move ki 
sa Bill i withdraw, nou pa 
bezwen vot lo la. Mon desizyon 
se mon desizyon. Mersi.   
 
MR SPEAKER 
Wi. Mon pe regard 77. Mon pe 
regard 77 e i senp e kler. The 

Bill maybe withdrawn, and the 
Bill shall stand withdrawn 
without the necessity of a vote. 
Alor, Bill in ganny withdrawn e 
mon eskiz Minis e son 
delegasyon. E mon a dir zot 
mersi bokou pou lefe ki zot in 
vini. Minis, mersi. Byen.  
 
HON SEBASTIEN PILLAY 
(Off-Mic) 
 
MR SPEAKER 
Ou annan point of order 
Onorab? Wi. 
 
HON SEBASTIEN PILLAY 
Mersi Mr Speaker. Anba Order 
8 mon ti a kontan demann ou, 

ki mannyer egzakteman ki 
Lasanble pe ganny run dan 
Sesel ozordi? En travay i ganny 
mete lo Order Paper. Bills 
Committee i fer plizyer miting. 
Bill i ganny vwar ki i kapab ariv 
for e Second Reading, ou koman 
Speaker Lasanble ou pa dir 
naryen. 
 Mwan mon pa ganny 
enformen si i annan okenn 
problenm avek sa Bill. E 
suddenly letan nou ariv lo floor, 
zis Leader Zafer Gouvernman ki 
paret poudir i pli enportan dan 
sa Lasanble ki tou dimoun. Zis 
i vini i withdraw sa Bill, e tou sa 
travay e tou sa…?  

Hold on, les mwan at least 
eksplike. Akoz ou napa sa 
tolerans pou les mon koze? 
 
MR SPEAKER 
Ou pa pe koze, ou pe fer point of 
order. Fer li dapre Standing 
Order, fer ou point of order. 
 
HON SEBASTIEN PILLAY 
Be les mwan mon a fer mon 
point of order, apre ou a rule lo 
la.  
 
MR SPEAKER 
Dir mwan ki sa ki ou war i mal 
avek prosedir e mon a rule lo la. 
Dir mwan ki sa ki ou war i mal. 
 
HON SEBASTIEN PILLAY 
Sa ki mon war i mal, mon vwar 
sa i labi privilez Manm Lasanble 
par parti mazorite. E ou ki pe ed 
and abet sa kalite labi ki pe 
arive.  
 
MR SPEAKER 
Onorab, mon pe dir ou. Mon pe 
dir ou, ou bezwen respekte 
Lotorite Speaker. Speaker, i 
kler ki i annan lotorite pou fer 
desizyon final lo en point of 
order, ok? Ou pa pou al pli lwen 
avek lakizasyon pou Speaker. 
Si i annan keksoz ki mal avek 
prosedir, ou dir mwan en se 
tou. Mersi. 
 
HON SEBASTIEN PILLAY 

Mersi Mr Speaker.  
 
MR SPEAKER 
Silvouple, silvouple note. 
 
HON SEBASTIEN PILLAY 
Mersi Mr Speaker. I pa mon 
lentansyon pou antre ni dan en 
deba, ni dan en largiman avek 
ou. Me koman Speaker, ou 
annan kontrol lo ki mannyer sa 
Order i ganny aplike ozordi 
bomaten. E lefe ki tou Manm in 
pran tou sa letan pou fer 
preparasyon, sa i en vyolasyon  

1. Privilez Bills Committee. 
2. Nou privilez koman Manm 

Lasanble, ki’n prepar nou 
pou vin fer en travay 
ozordi bomaten. Ki all of a 
sudden nou ganny dir ki 
en Bill pe ganny 
withdrawn.  

Mon ava draw ou attention to 
presedans ki’n ganny kree dan 
Lasanble, kot Prezidan li menm 
ki ti Leader Lopozisyon ti refize 
allow en Bill to be withdrawn, lo 

sa bann menm grounds ki mon 
pe met devan ou. Eski ou pe dir 
mwan ki la ki in vin Prezidan 
Larepiblik, e ki son parti i o 
pouvwar ki sa ki i ti dir i pa… 
 

(Interruption) 
 
MR SPEAKER 
Ou’n fer ou point of order. Sa ki 
Prezidan pe fer, oubyen in fer i 

pa antre ladan. Bon, prosedir 
mon pou rule lo point of order 
Onorab Pillay. Standing Order 
77, i kler e kategorik. ‘’The 
Leader of Government Business 
or Member in charge of a Bill 
may at any time move that the 
Bill be withdrawn. And the Bill 
shall stand withdrawn without 
a necessity of a vote.’’ 
 Speaker, i bezwen 
respekte Standing Orders parey 
lezot Manm. Mon annan 
diskresyon pou enterpret 
Standing Orders dan detrwa ka. 
Me dan sa ka ki la, napa 
posibilite lot lenterpretasyon. 
Se tou, alor mon disallow point 
of order Onorab Pillay. Mersi. 
 
HON SYLVANNE LEMIEL  
Bonzour Mr Speaker. Bonzour 
tou bann dimoun ki dan Galeri. 
Tou mon bann koleg Manm 
Onorab. Mr Speaker, mwan 
petet mon ti ava kontan konnen 
si i annan en rezon kekfwa ki’n 
ganny met devan akoz ki sa Bill 
pe ganny withdrawn. Akoz mon 
konnen nou’n koz lo la dan 
ABC, nou ti’n tonm dakor. E ti 
dir poudir in pare.  
 So, eski i annan en rezon 
spesifik akoz ki sa Bill in ganny 

withdrawn, petet ki’n ariv a ou 
latansyon ki petet nou merit 
konnen? Mersi.  
 
MR SPEAKER 

Non, napa rezon ki’n ariv a mon 
latansyon. Mon pe posed 
according to Standing Order 77. 
Onorab Cosgrow, nou pa pou 
ale ek sa pwen 
enterminableman. Mon a pran 
ou pwen, ou point of order state 
li. E fotespere ki i en keksoz 
diferan avek sa ki mon’n rule 
deza. Wi, Onorab Cosgrow? 
 
HON WALLACE COSGROW 
Mersi Mr Speaker. Bonzour Mr 
Speaker. Bonzour tou dimoun 
ki dan Galeri. Mr Speaker, 
koman en Manm Bills 
Committee, mon santi ki mon 
privilez koman en Manm 
Lasanble Bills Committee ozordi 
bomaten in ganny abize, vyole 
Mr Speaker. Nou ti pas lo sa 
Bill, nou ti tonm dakor ki tou 
keksoz i ok. E Bill ti pare pou 
ganny komit devan Lasanble 
pou nou diskit sa Bill. 
 Mon’n prepar mwan 
koman en Manm Bills 
Committee, e en Manm nou 
Lasanble pou mwan koz lo sa 
Bill. E koman en Manm Bills 
Committee personn pa’n averti 
mwan poudir mwan ki sa Bill 
pou ganny withdraw oubyen ti 
annan okenn problenm ek sa 
Bill. So, Mr Speaker, mon pe sey 
konpran ki pe arive bomaten 
ozordi dan Lasanble. Mersi.  
 
MR SPEAKER 

Mersi Onorab. Mon krwar par 
respe pou bann Manm Bills 
Committee, zot ti’n devret ganny 
enformen ki Bills pou ganny 
withdrawn. Me selman sa, sa i 
pa en privilez ki ganny stated. 
Privilez Leader Government…  
 
(comments off-mic) 
 
MR SPEAKER 
Order please!  
 Privilez Leader of 
Government Business pou 
withdraw a Bill i la dan 
Standing Orders. Mersi. Bon, 
nou napa Bill pou pran la. Me ki 
i reste nou lo Order Paper, se en 
Mosyon. Onorab Arissol, wi ki 
ou pe… 
 
HON SANDY ARISSOL 
Non, mon pe zis averti ou 
poudir… Bonzour tou dimoun. 
Bann dimoun dan Galeri. 
Bonzour tou bann Manm. Mon 
anvi averti ou koman Speaker, 
poudir ou’n permet 2 Manm lo 
zot kote dir en keksoz 3. E lo 
nou kote osi nou annan 2 
Manm ki’n lev lanmen, 
zisteman pou nou kapab nou 
osi fer en pwen. Mersi bokou Mr 
Speaker. 
 
MR SPEAKER 
Ok. Zot in lev lanmen apre zot 
in bese. Mon pa konnen si zot 
ankor annan… lekel Onorab 

Hoareau ti’n lev lanmen? Wi, si 
ou ankor annan nesesite pou 
fer pwen ou annan laparol.  
 
HON JOHN HOAREAU 
Bonzour Mr Speaker. Bonzour 
tou dimoun a lekout. Mr 
Speaker, zis mon ti oule met 
lanfaz lo sa dernyen pwen ki 
ou’n fer se ki Leader of 
Government Business i pa 
neseserman bezwen vin met en 
rezon devan ler i withdraw en 
Bill. Si i annan son rezon li ki 
konnen, e i kapab pli tar a en 
moman apropriye dir Lasanble 
akoz in withdraw sa Bill. 
Oubyen dir nou koman Bill 
Committee akoz in withdraw sa 
Bill. Mersi. 
 
MR SPEAKER 
Mersi. Mon aksepte ou pwen. 
Onorab Henrie, ou ti ankor 
annan en pwen pou fer? 
Oubyen in deal avek? Mersi, 

bon. Ok. Bon me parey mon’n 
dir i reste nou en Mosyon lo 
Order Paper. Alor, nou a 
prosede ek travay lo Mosyon.  
 I annan 2 Mosyon lo Order 
Paper anfe enn i dan non 
Onorab Waven William. Me 
Onorab William i absan lo 
biznes Lasanble. So, nou 
konpran ki nou bezwen 
postponed son Mosyon. I annan 
lot Mosyon dan non Onorab 
Pillay Leader Lopozisyon. Donk, 

mon pou demann Onorab Pillay 
pou move son Mosyon. 
 
HON SEBASTIEN PILLAY 
Mersi Mr Speaker. E mon 
apologies avek bann envite dan 
Galeri pou sa ki’n arive 
bomaten. I pa sipoze lafason ki 
Lasanble i komans son travay, 
nou ti’n prepare pou nou fer en 
travay e nou pa’n ganny sans 
fer li.   
 
(Interruption) 
 
MR SPEAKER 
Onorab, nou’n deal avek sa 
pwen e pa enplik bann viziter. 
Pa adres bann viziter dan Galeri 
lo sa. Ou’n fer ou komanter lo 
en point of order, nou’n rule. 
Silvouple, this is past, 
kontinyen avek ou Mosyon.  
 
HON SEBASTIEN PILLAY 
Mersi bokou. Avan mon ti 
ganny enteronpe mon ti pe al 
osi swet zot byenveni dan 
Lasanble Nasyonal. E dir zot 
bonzour bann zabitan Anse 
Etoile ki anler dan Galeri. Mon 
swete ki zot pas en lazournen 
agreab e ki zot kapab konpran e 
vwar ki mannyer Lasanble 
Nasyonal i fonksyonnen. 
 Mon Mosyon ki lo Order 
Paper, ki mwan mon pa pou 
withdraw, akoz mon’n vin isi 
bomaten pou mwan travay. E ki 

mon prepar mwan avan mon 
vin dan Lasanble kontrerman a 
en mazorite, ki pa konnen ki i 
pe fer, i lir koumsa;  

Lasanble i demande ki 
Gouvernman i met an plas en 
plan kler pou enn fwa pour tou 
rezourd problenm ki annan 
endividi ouswa biznes ki’n 
ganny afekte avek sa 
leksplozyon kot CCCL pe 
rankontre.  
 
MR SPEAKER 
Mersi. Mon a ganny segonnman 
pou Mosyon? Onorab Cosgrow. 
 
HON WALLACE COSGROW 
Mersi Mr Speaker. Mr Speaker, 
Mosyon prezante par Onorab 
Sebastien Pillay i ganny 
segonde. Mersi. 
 
MR SPEAKER 
Mersi. Onorab Pillay, ou kapab 
adres ou Mosyon.  
 
HON SEBASTIEN PILLAY 
Mersi Mr Speaker. Mr Speaker, 
sa Mosyon i swiv en seri 
kestyon e lezot Mosyon ki 
mon’n anmennen an relasyon 
avek sityasyon ki ti arive le 7 
Desanm, lensidan le 7 Desanm. 
E ki mannyer sa lenpak sa 
lensidan in ganny deal avek 
sirtou an sa ki konsern bann 
endividi ki’n ganny afekte. 

 Mon’n kolekte plizyer 
levidans an sa ki konsern bann 
diferan endividi oubyen biznes 
ki’n ganny afekte. Both lo en 
pwennvi personnel, e ler mon 
dir en pwennvi personnel lakaz 
oubyen bann injuries ki bann 
dimoun in soufer.  
 E osi lo en pwennvi biznes 
e komers lo swa bann 
reparasyon lo zot bann biznes 
ki bann dimoun in bezwen fer. 
Oubyen bann claim lasirans 
oubyen menm bann pert reveni 
ki zot in gannyen. Savedir loss 
of income pandan letan ki zot pa 
pe kapab fonksyonnen koman 
bann biznes. Mon oule met lo 
rikord ki mon’n swiv avek 
latansyon tou bann keksoz ki’n 
ganny fer.  

E mon parti United 
Seychelles, nou fer tou posib 
pou nou kapab kontinyen met 
presyon lo Gouvernman, pou ki 
i anmenn en solisyon pou bann 
dimoun ki’n ganny afekte.  

Sa Mosyon i osi swiv en 
Mosyon ki mon’n anmennen 
dan lepase, pou demande ki i 
annan en komisyon lanket 
endepandan ki ganny etablir 
pou zisteman debat e etablir 
bann fe an sa ki konsern sa 
lensidan le 7 Desanm, pou 
zisteman pou ki nou kapab 
konpran kwa ki’n pase, kwa 
ki’n arive egzakteman.  

Lasanble i ava note, Lepep 
Seselwa i ava note ki mazorite 
dan Lasanble pa ti siport sa 
Mosyon. Oubyen pa’n siport 
okenn lezot lesey lo lapar nou 
kote latab pou anmenn solisyon 
pou bann zabitan, Cascade, 
Petite Paris, e lezot ki’n ganny 
afekte avek lensidan le 7 
Desanm.   

Alors nou war nou a en 
lenpas apre ki nou’n swiv. Apre 
ki nou’n swiv sa miting piblik 
ki’n ganny fer avek bann 
zabitan Cascade e lezot dimoun 
ki’n ganny afekte. Nou santi ki 
poudir Gouvernman pa kler e 
napa en pozisyon konkret lo ki 
mannyer i pou adres bann 
sityasyon ki’n arive avek sa 
bann dimoun.  

Mon oule met lo rikord ki 
malgre ki nou’n tann plizyer fwa 
ganny dir ki bann dimoun zot 
lakaz in ganny repare, i annan 
menm reparasyon ki an se 
moman ki nou pe koze, in 
preski fini retourn lo menm 
sityasyon ki i ti ete avan, akoz 
in ganny fer avek vites e pa’n 
byen ganny kalkile.  

I osi annan plizyer biznes 
ki ankor pe espere pou zot 
konnen ki direksyon zot pou 
ale. Akoz zisteman 
Gouvernman pa ankor kapab 
ofer en solisyon.  

Mon osi bezwen met lo 
rikord, e la nou’n remarke yer 

Mr Speaker, sa ki nou’n tande 
avek Minis Ferrari atraver en 
kestyon demande par Onorab 
Georges Leader Zafer 
Gouvernman, se ki i paret ki 
Gouvernman pe menm angaz 
avek CCCL dan negosyasyon 
pou reouvertir quarry. Me ki 
nou’n tande dan miting piblik, 
se probableman quarry pa pou 
reouver. Ankor enn fwa i 
montre en konfizyon dan sa ki 
Gouvernman pe sey fer. 

Met an aplikasyon osi 
bann konfizyon ki’n arive otour 
rapor e lenvestigasyon, kot la 
bann zabitan Cascade menm in 
met lo rikord ki par egzanp 
materyo konstriksyon pe ganny 
tire lo quarry CCCL. E Prezidan 
Larepiblik li menm in admet ki 
sa in ganny fer atraver 
lenterferans bann gard ki dapre 
li i koronpi. I montre nou ki 
lafason ki Gouvernman pe zer 
sa sityasyon i enn ki pa 
adekwat, pa alaoter, e pa pe 
donn personn okenn peace of 
mind si oule dir dan lafason ki 
Gouvernman pou adres 
sityasyon. 

Mon oule osi met lo rikord, 
ki apard bann dimoun ki serten 
o zofisye dan Gouvernman i 
frekant zot de pre, i annan 
bokou dimoun ki ankor pe 
espere pou vwar reparasyon 
ganny fer lo zot lakaz oubyen 
zot problenm ganny adrese.  

Problenm le 7 Desanm, i 
en sityasyon ki pou reste ek nou 
pandan bokou letan. Me yer 
menm dan en kestyon en 
Private Notice Question ki mon’n 
demann Minis Ferrari, nou’n 
osi note ki Gouvernman napa 
lentere serye pou montre en 
solisyon. 

Atraver en aksyon ki mon 
konsider konpletman 
unparliamentary. Minis Ferrari 
ti swadizan donn avek Depite 
Clerk Lasanble en lalis bann 
solisyon ki pe propoze pou 
mankman materyo an sa ki 
konsern quarry materials. Mon 
oule fer rapel Lepep Seselwa lo 
sa dokiman napa okenn 
solisyon ki Gouvernman pe 
propoze.  

Mon oule osi met lo rikord 
Mr Speaker, ki yer pandan 
sesyon demann kestyon dan 
Lasanble pa tou laverite ki’n 
sorti. Par egzanp, a moman ki 
Minis Ferrari ti koz ti dir nou 
poudir solisyon pe ganny 
donnen, en kantite pickup ti’n 
stasyonnen devan UCPS ankor 
enn fwa pe rod materyo 
konstriksyon. 

Solisyon pou sityasyon 
ki’n arive oubyen lensidan ki’n 
arive le 7 Desanm i enn ki 
ekstrememan enportan. E dan 
US nou santi poudir sa i bezwen 
ganny fer dan en fason 
konpreansiv. En plan pli kler, e 

pli detaye i bezwen ganny met 
an plas pou fer sir ki sa 
sityasyon i ganny adrese.  

Mon oule met lo rikord ki i 
pa akseptab pou egzize e 
demande ki bann endividi ki’n 
ganny afekte, se zot menm ki 
bezwen pe pran responsabilite 
pou swa repare, aranze oubyen 
remet an plas keksoz ki zot in 
perdi atraver sa lensidan.  

Dan tousala, i paret i 
annan serten endividi zot, zot 
pa pou fer plas avek Lalwa. Nou 
pa konnen ki pe arive avek 
lenvestigasyon e i pa kler kan 
lenvestigasyon pou fini. Malgre 
lesey pou sanz kestyon ki mon 
ti anmenn devan Lasanble pou 
kestyonn Gouvernman lo ki’n 
arive ek sa rapor. E akoz ki 
Prezidan in arive dir i pou napa 
en rapor parey nou pe ekspekte 
Mr Speaker, mon gran 
dezapwentman ler Minis 
Fonseka i vin devan Lasanble in 
montre nou poudir ankor enn 
fwa Gouvernman LDS pa 
konnen kote zot pe ale avek sa 
sityasyon.  

Se pou sa rezon ki nou 
pa’n war okenn lezot opsyon, 
me pou anmenn en Mosyon 
devan sa Lasanble, e demande, 
e egzize ki la Gouvernman i met 
an plas en plan kler pou enn 
fwa pou tou rezourd problenm 
ki bann endividi ouswa biznes 
in ganny afekte avek sa 

leksplozyon kot CCCL pe 
rankontre. 

Mon osi oule met lo rikord 
ki depi mon’n anvoy sa Mosyon, 
mon’n enterakte avek lezot 
dimoun parey mon ti dir o 
komansman. I annan 
biznesmenn ki’n anvoy mwan 
mesaz, ki dir mwan apre ki zot 
in bezwen fer plizyer 
reparasyon lo zot bann 
propriyete oubyen assets ki zot 
annan Providence, bokou zot, 
zot larzan rezerv in ganny 
deplete.  

Sa mesaz ki Gouvernman 
pe lanse ki zot bezwen pran en 
loan a 0 poursan, mon war sa 
en pe banal. A moman sa 
lensidan, tou sa bann dimoun ti 
pe dormi se zot. Zot ti kot zot, 
bokou zot in travay pandan 
plizyer lannen pou batir e met 
an plas swa zot lakaz, zot biznes 
oubyen zot lantrepriz. Pa zot ki 
responsab pou sa ki’n arive.  

Me i a fer 7 mwan apepre. 
6 mwan apepre eskiz mwan, 6 
mwan apepre ki sa 
Gouvernman pa ankor kapab 
menm etablir en bout levidans 
dan sa ki’n pase. E sa pou 
mwan i deplorab Mr Speaker. I 
montre en mank serye lo lapar 
sa Gouvernman.  

E nou, nou santi dan 
United Seychelles ki sa pa 
kapab kontinyen. Nou ankor 
enn fwa lans lapel avek 

Gouvernman, etablir en 
komisyon lanket endepandan. 
Nou a konnen kwa ki’n pase. 

 Lefe ki nou’n tande 
poudir materyo pe ganny tire lo 
sa sit parey mon ti dir lo 
komansman, i pa donn nou 
okenn konfyans ki sa ki pe 
kondwir sa lenvestigasyon pe 
fer li dan en fason ki 
transparan. E dan en fason pou 
fer bann dimoun accountable 
pou zot aksyon. 

Kwa ki dir nou dan sa 
bann materyo ki’n sorti, napa 
levidans ki’n fini kit kot CCCL? 
Kwa ki dir nou dan sa bann 
pickup ki’n antre sorti, napa 
levidans ki’n ganny antre dan 
sa crime scene?  Ki mannyer 
Vis-Prezidan koman dezyenm 
pli o dan Cabinet i kapab vin 
devan, e dir ki Gouvernman in 
donn permisyon pou tir 
materyo lo en crime scene, san 
pran kont bann keksoz ki 
kapab arive?  

E apre nou ganny dir pou 
dir personn pa ti konnen ki sa 
ti pe ganny fer. Mr Speaker, sa 
i montre en o nivo 
lenkonpetans.  

Mon oule met lanfaz lo en 
keksoz. E sa se solisyon. 
Solisyon pou bann dimoun ki’n 
ganny afekte. Solisyon pou 
bann dimoun ki ankor pe esper 
en rekour avek Gouvernman. 
Me pli enportan se closure pou 

bann dimoun ki’n ganny 
tromatize.  

Nou bezwen osi note Mr 
Speaker, ki pandan tou sa bann 
vatevyen lo sa size e lo sa 
sityasyon, nou’n osi vwar 
Gouvernman entrodwir en 
kontra, en lagreman, e en 
clause ladan ki montre nou ki i 
annan serten keksoz ki pa pe 
aziste.  
 E lafason ki Gouvernman 
pe apros bann viktim, i montre 
poudir i annan serten kontrol ki 
zot oule egzerse pou ki sa bann 
viktim pa deside pou pran 
aksyon par zot menm.  

Mr Speaker, nou lans en 
lapel avek Lepep Seselwa. Nou 
annan nou en Gouvernman ki li 
i pa oule pran responsabilite 
oubyen pli pare pou rod lezot 
keksoz apard ki pran 
responsabilite pou bann aksyon 
ki i devret pran.  
 E sa pou mwan Mr 
Speaker, i en keksoz ki 
ekstrememan danzere pou nou 
pei. Nou’n osi note yer Mr 
Speaker atraver ou, nou’n vwar 
ki mannyer Minis Finans in 
eksplik nou sityasyon La 
Misère. E ankor enn fwa bann 
zabitan La Misère pa pou 
gannyen tou larepons. Akoz 
kontrerman avek sa ki ti ganny 
dir pandan 6enm Lasanble, kot 
Prezidan Larepiblik sa letan 
Leader Lopozisyon ti annan tou 

dokiman lo tou sa ki’n arive. 
Ozordi an arivan State House i 
paret sa valiz dokiman in 
evapore.  

Alors Mr Speaker, prenon 
kont tou sa lensertitid, 
lenkonpetans e linefikasite 
Gouvernman pou deal avek sa 
sityasyon United Seychelles in 
vwar li ki napa okenn lezot swa. 
E pe pouse pou sey anmenn en 
solisyon pou bann dimoun 
Cascade e lezot ki’n ganny 
afekte avek sa lensidan le 7 
Desanm. 

E alors Mr Speaker, se 
pou sa rezon, ki mon pe 
demande ki Gouvernman i met 
an plas en plan kler. Pou enn 
fwa pou tou rezourd problenm 
ki bann endividi ouswa biznes 
ki’n ganny afekte avek sa 
leksplozyon kot CCCL pe 
rankontre. I bet to move Mr 
Speaker. Mersi.  
 

(APPLAUSE) 
 
MR SPEAKER 
Mon a donn laparol Onorab 
Cosgrow, si i pare pou pran. 
Onorab. 
 
HON WALLACE COSGROW 
Mersi Mr Speaker. Ankor enn 
fwa bonzour tou dimoun. Mr 
Speaker, mon pran laparol 
ozordi bomaten lo sa Mosyon 
prezante par Leader Lopozisyon 

Onorab Sebastien Pillay. Mon’n 
segonde dabor, akoz mon santi 
i en Mosyon ki i annan sitan, 
sitan lenportans menm si in 
ariv 6 mwan apre lensidan le 7 
Desanm.  
 E ki nou war bokou 
keksoz ki ti’n ganny dir, promet 
pa ankor ganny fer. Mr 
Speaker, le 7 Desanm 2023 
annefe sa zour i zour mon 
laniverser. Mon ti leve 
granmaten avek en tapaz, mon 
reste La Misère. Mon ti leve 
granmaten avek en tapaz, san 
konnen ki vreman gravite 
sityasyon dan distrik Cascade, 
parti Les Mamelles e Roche 
Caiman e osi parti Pointe Larue.  
 Apre ki nou’n aprann 
severite Mr Speaker, sa 
lensidan koman en Manm 
Lasanble Nasyonal, koman en 
sitwayen Sesel mon’n fer li mon 
devwar ansanm avek bokou 
mon bann koleg e osi Leader 
Lopozisyon li menm.  

Prezidan nou parti nou’n 
vizit Cascade avek bann 
landrwa ki’n ganny afekte Mr 
Speaker, mon bezwen dir ti 
sokan e ras ker ler ou ti war 
sityasyon sa bann distrik. 
Sirtou Cascade, Petite Paris kot 
zot in ganny sitan, sitan afekte 
endividyelman bann dimoun 
sitwayen me osi zot bann 
propriyete. 

 Ti en scene katastrofik kot 
bokou dimoun ti dan 
dezespwar. E bokou dimoun ti 
pe fer rezon ki zot fer next? Ki 
mannyer zot sekir zot lakaz? 
Pou bokou pe rode ki mannyer 
zot pou ganny manze for the 
next day ouswa lasemenn ki 
vini akoz zot fridge ti’n kraze or 
zot bann manze ti’n ganny 
afekte avek zekli.  
 E bokou dimoun ki mon’n 
koz avek Mr Speaker, ti dir 
mwan zot bann zanfan i ankor 
tromatize e menm detrwa zour 
apre ki nou’n pase, i dir zot 
zanfan i tromatize, laport i tape 
zot sote.  

So, zabitan Cascade, 
Petite Paris, Roche Caiman, Les 
Mamelles en serten pwen Pointe 
Larue in ganny bokou afekte 
avek sa lensidan le 7 Desanm.  
 E mon krwar i enportan ki 
nou, nou kontinyen kit sa size 
dan domenn piblik. E ki sa size 
pa ganny oubliye tan ki 
Gouvernman Mr Speaker, pa 
vin avek en plan kler e konkret 
pou deal avek bokou keksoz ki 
ankor reste dan sa bann 
landrwa. E la mon pa pe bliy osi 
Mr Speaker bann biznes ki’n 
ganny afekte dan Zone 
Providence.  
 6 mwan apre Mr Speaker, 
6 mwan apre malerezman 6 
mwan apre bokou bann dimoun 
ki’n ganny afekte zot bann 

propriyete i ankor parey. Bokou 
bann dimoun, malgre in annan 
serten attempt par Gouvernman 
pou donn serten led finansyel. 
E nou konnen ti donn R25 mil, 
e nou agree ki i annan serten 
attempt par Gouvernman pou 
repar serten par egzanp bann 
lakaz ki anba kontrol PMC. 
 Bokou bann dimoun in 
bezwen war zot bezwen pe fouy 
dan zot pos, dan zot pti savings 
pou zot kapab sey met zot lavi a 
en serten normalite. Ki malgre 
sa bokou zot, zot pa ankor ariv 
lo sa nivo normalite ki zot ti ete 
le 6 Desanm 2023. Bokou zot 
ozordi, zot war zot, zot bann 
savings in fini.  

Annefe apepre 2 semenn 
pase mon fek koz ek en 
madanm ki reste ex-Tarmac, i 
dir mwan poudir in bezwen 
pran son savings pou li kapab 
aranz son propriyete. I dir 
mwan son lakaz pa ti nef, i pa ti 
sa pli gro lakaz dan rezyon or 
dan Sesel. 
 Me selman i ti son travay 
dir, i ti son lafyerte. E ler i asiz 
kot son lakaz lo son lavarang i 
ti enjoy son propriyete, akoz i 
son lafyerte, son depans, son 
travay tou son lavi. Me 
malerezman ozordi Mr Speaker, 
madanm in perdi lakaz, in perdi 
son savings. E son leta lespri 
mon pa pou dir i disturb me 

selman son leta lespri pa parey 
avan le 7 Desanm. 
 Alors, nou Mr Speaker, 
nou koman en parti politik ki 
konsernen avek sa zafer sa 
sityasyon nou ti demann 
atraver Lasanble Nasyonal nou 
ti demann pou annan en lanket 
endepandan. Akoz nou ti 
konpran severite sa sityasyon. 
E nou ti konpran serten 
lenplikasyon legal ki sa 
sityasyon ti anmennen, anvi ki 
parey mon’n deza dir dan 
plizyer fwa dan Lasanble ki 
leksploziv lo site CCCL ti anba 
kontrol lapolis.  
 E annefe, anba kontrol 
Gouvernman. So, nou ti pe dir 
ki poudir Gouvernman pa 
kapab lans lenvestigasyon lo 
son lekor. So, nou bezwen en 
lanket endepandan avek bann 
dimoun ki annan perspektiv 
endepandan pou nou kapab 
etablir ki’n arive le 7 Desanm. E 
lekel ki responsab pou sa 
sityasyon.  
Mon bezwen dir a sa pwen Mr 
Speaker, ki mon krwar nou 
demann... Mon pa krwar mon 
konvenki ki nou demann ti enn 
ki ti zistifye e fer bokou sans 
sirtou ozordi apre 6 mwan ki 
nou pa ankor ganny en finalite 
dan lanket ki pe arive. 
 Nou ganny dir ki poudir 
CCTV cameras lo site CCCL in al 
dan pei deor pou ganny analize 

e ki tre probab pa pou kapab 
servi sa bann zimaz CCTV, akoz 
in riske ganny andomaze. Nou 
ganny dir Mr Speaker, ki 
posibleman, posibleman Mr 
Speaker i annan lezot 
lenplikasyon apard ki leksploziv 
ki CCCL ti pe tenir lo sa sit. E 
sa mon’n deza fer resorti dan sa 
Lasanble. Mon’n deza fer resorti 
tre kler, ki ti annan lezot 
leksploziv lo sa site.  
 Mr Speaker, nou’n osi 
ganny dir tou resaman dan 
miting piblik ki ti ganny fer avek 
bann zabitan, avek Komite 
viktim Cascade. Ki poudir pou 
napa en rapor lapolis ki pou 
ganny donnen an piblik. So, ler 
mon met tousala ansanm e nou 
al back ler ki United Seychelles 
ti demann en lanket 
endepandan, pou mwan ozordi 
i fer total sans. I fer sans en 
kantite, akoz bann devlopman 
ki’n arive apre ki nou’n fer sa 
demann i montre ki poudir nou 
ti byen nou ti korek. 
 E ki tre probableman, nou 
pa pou war en finalite lanket. 
Nou pa pou war koupabilite dan 
sa zafer. E i riske ki sa zafer i 
fini koumsa menm. I pa mon 
swe, i pa nou swe United 
Seychelles.  

Nou swe i se ki pep 
Cascade, Pointe Larue, Les 
Mamelles avek Roche Caiman 
osi bann biznes dan Providence 

i ganny en finalite. E zot konnen 
ki’n arive pou zot kapab konnen 
ki zot pou fer pou al de lavan.  
 Pou zot kapab konnen, 
lekel ki zot pou al fer zot bann 
claim avek. Akoz zot annan 
claim, zot bezwen annan claim i 
pa zis claim materyel, me i osi 
annan claim fizik lo bann 
dimoun ki’n ganny afekte, bann 
dimoun ki’n ganny blese. I osi 
annan claim moral e mantal Mr 
Speaker. Akoz ozordi i ankor 
annan dimoun ki zot lavi pa 
normal. 
 So, i bezwen annan kelken 
ki responsab pou sa ki’n arive. I 
bezwen annan kelken ki 
responsab, e sa kelken i pou 
bezwen onor son responsabilite 
ver sitwayen sa bann distrik. 
Mr Speaker, mon pa oule tro 
tous CCCL, me selman mon pou 
bezwen akoz i antre, i sant an 
tou sa bann zafer.  
 Me CCCL ziska ozordi 

petet apre advise son konsey 
legal, CCCL ozordi nou pa ankor 
tann zot. Pep Seselwa pa ankor 
tann CCCL, pep Cascade, Petit 
Paris sirtou pa ankor tann 
CCCL pronons son lekor lo sa 
sityasyon ki’n arive lo son sit. E 
i poz bokou kestyon Mr 
Speaker. Bokou kestyon ki 
ankor pe demande, me akoz ki 
zot pa ankor kapab vin devan 
pou donn en serten 
leksplikasyon.  

 E mwan ozordi mon a pe 
demande ki CCCL i osi vin 
devan e donn serten 
leksplikasyon, menm si petet i 
pa kapab donn tou akoz serten 
issue legal. Me donn serten 
leksplikasyon sa pep pou nou 
konnen ki mannyer sa bann 
dimoun i kapab bouz de lavan.  

I annan osi Mr Speaker an 
relasyon avek sa Mosyon 
kantite konfizyon. Kantite 
konfizyon an sa ki konsern sa 
sityasyon. 
 Premye konfizyon Mr 
Speaker, nou konnen poudir sa 
sit lenvestigasyon pa ankor fini 
i ankor en sit krim. Nou apel sa 
en sit krim kot in ariv en 
lensidan, in ariv serten keksoz 
e i anba lenvestigasyon. 
Swadizan anba lenvestigasyon. 
Me nou tande Mr Speaker, nou 
tande nou konpran ki poudir i 
annan aktivite lo sa sit.  

Dan milye lannwit bann 
gro, gro transpor i vini i retir 
materyo i anmenn kot serten sit 
konstriksyon. E ler dimoun, 
bann sitwayen, zabitan i koz lo 
la nou ganny dir Mr Speaker ki 
poudir sa bann transpor ki pe 
tir materyo i bann transpor ki 
ilegal, e ki lapolis i bezwen al 
investigate e gete.  

Me par kont nou ganny dir 
dan en press conference par 
Vis-Prezidan, apre ki in fini 
Cabinet ki poudir i annan 

negosyasyon avek CCCL bann 
biznes pou kapab tir materyo 
pou fer serten travay. 
 So, konfizyon total Mr 
Speaker. Depi le 7 Desanm 
ziska ozordi konfizyon, 
konfizyon total dan ki mannyer 
sa Gouvernman pe handle sa 
sityasyon kalamite katastrofik, 
ki’n arive kot CCCL.  

Sa Mr Speaker, i zis sa 
bout zabitan ki’n ganny afekte. 
Me nou osi annan nou en sant 
biznes, si mon kapab met li 
leker biznes Sesel ozordi i 
trouve zis par anba dan 
Providence. 
 E son landmen, son 
detrwa zour apre sa ki ti pas 
Providence. Nou tou ki’n pas 
Providence nou konnen ki 
kantite aktivite, trafik, 
tranzaksyon ki arive. Me son 
detrwa zour apre, nou’n war ki 
mannyer Providence in vin en 
sit sagren. En sit kot napa 
aktivite.  

Akoz mazorite, si pa tou 
Mr Speaker biznes i ganny 
afekte dan Providence bann 
building ki’n kraze. Bann biznes 
ki’n bezwen fermen. Bann ptipti 
biznes ki bezwen frenmen, akoz 
napa aktivite dan Providence. E 
sitan kantite larzan sa bann 
biznes in perdi. 
 E 6 mwan apre napa gran 
keksoz ki’n ganny fer. Bokou sa 
bann biznes ankor pe esper 

lasirans. E lasirans i dir avek 
ou, tan ki napa en rapor finalite 
dan sa zafer zot pa pou kapab 
peye. Akoz i bann gro, gro sonm 
larzan. E posibleman zot 
bezwen al kot sa ki zot apel 
bann reinsurers pou zot kapab 
claim sa bann larzan ki zot pou 
depanse.  
 So, mazorite bann biznes 
pe dir ou zot pa kapab 
kontinyen, zot pa kapab 
operate. Akoz zot napa fon pou 
zot kapab al aranz sa bann 
keksoz. E ouswa menm bann ki 
neseserman pe lwe en landrwa, 
zot napa fon pou zot re al aste 
bann keksoz ki zot servi.  

So, en kantite bann biznes 

ozordi Mr Speaker ankor pe 
soufer. Zot in ganny demande 
pou pran loan 0 poursan.  
 Be avan sa bann zafer ti 
arive, zot biznes ti ok zot. Zot ti 
pe debourye. Pa ti pe 
neseserman fer en ta milyon. 
Me zot biznes ti pe marse. Zot ti 
napa nesesite pou al pran loan. 
Loan ki apre zot pa pou bezwen, 
zot pou bezwen al repeye.  Tir 
dan zot fon biznes, tir dan zot 
profi ki zot ti pou fer. Tir dan zot 
saler ki zot ti pou fer, pran pou 
al repeye.  
 So, eski Mr Speaker, sa i 
zis anver kominote biznes 
Providence. Menm si i annan 
biznes ki zot pos i fon zot in 
nobou aranz zot landrwa, aranz 

dan zot pos. Eski i fair Mr 
Speaker lo sa bann biznes 
ozordi. En sou lasirans, en sou 
larzan lasirans bokou pa ankor 
gannyen. I annan enn ki ti 
eksplik mwan kantite larzan i ti 
gannyen avek lasirans, mon pa 
pou nonmen, akoz petet 
dimoun ava konnen. Me selman 
ti peanuts. Pa’n donn li preski 
naryen. 
 So, nou kapab konpran 
sityasyon biznes Mr Speaker, 
dan Providence. E en kantite, 
en kantite. Tan ki sa bann 
biznes pa tourn dan zot leta 
normal e kontinyen fer biznes 
nou pou vwar Mr Speaker ki 
Gouvernman pou perdi en 
kantite larzan. So, i dan lentere 
Gouvernman e lentere pep 
Seselwa pou ki keksoz i tourn 
normal Providence. 
 I dan nou lentere nou tou 
pou ki keksoz i tourn normal 
Providence, pou ki nou a kapab 
anmas larzan taks. Pou nou 
kapab run progranm pei 
progranm Gouvernman anver 
nou pep.  

So, mon pe anvoy en lapel 
ozordi avek Gouvernman Mr 
Speaker, mon pe lans en lapel 
ki Gouvernman i pran sa 
sityasyon serye. E rod solisyon 
pou bann biznes Providence.  
 I annan en lot kategori 
biznes Mr Speaker, ki ozordi pe 
soufer avek sa sityasyon e sa se 

bann drayver pickup. Apre sa 
lensidan CCCL, bokou bann 
drayver pickup ozordi pe war zot 
dan en sityasyon kot zot pe 
perdi biznes.  

Zot bezwen fer monte zot 
pri, akoz zot pe dormi dan laliny 
pou kapab ganny materyo 
konstriksyon. E la materyo mon 
pe refer lo blok, lapousyer ros, 
siman, ek bann lezot materyo ki 
ganny fer dan quarry CCCL.  
 Blok, lapousyer ros, 
makadanm koumsa. Bann ki 
ganny fer dan quarry CCCL, 
sorry pa siman eskiz mwan. So, 
Mr Speaker, sa bann drayver 
pickup ozordi pe perdi en 
kantite biznes. Kantite biznes 
kan ki sa sityasyon pa ganny 
rezourd, tan ki napa en plan 
konkret parey in ganny 
demande dan Mosyon. Sa 
sityasyon pa rezourd, sa bann 
dimoun pou kontinyen soufer. 
 So, i pa zis parfwa ler nou 

koze nou dir arr nou pe aranz 
isi, aranz laba nou bezwen 
apresye lanpler sa sityasyon. I 
pa pe afekte zis fanmir Petit 
Paris, Cascade, Pointe Larue, 
Roche Caiman, Les Mamelles. I 
pe afekte fanmir en kantite 
fanmir dan Sesel, akoz zot pa pe 
kapab ganny zot reveni parey 
zot ti pe gannyen avan le 7 
Desanm.  
 Mr Speaker, si napa en 
plan konkret parey mon’n dir 

nou pa pou bouze devan. E 
bokou dimoun pou reste dan 
dout, e bokou dimoun pe reste 
dan dezespwar. E nou ki nou pe 
demann avek Gouvernman? 
Menm si ozordi in ariv preski 6 
mwan i bezwen asses sa 
sityasyon o profon. E annan en 
plan sirtou pou Petit Paris, en 
plan konkret.  
 Zot bezwen pas kot tou sa 
bann lakaz. Si fodre re aranz 
tou sa bann lakaz, re aranz sa 
bann lakaz. Re aranz sa bann 
lakaz, tourn li dan son leta 
parey i ti ete le 6 Desanm. Zot 
bezwen fer li, akoz ozordi i 
annan dimoun ki pe dormi e 
delo i ankor pe koul dan zot 
zorey. Zot plafon pe pouri akoz 
i leak. Ou konpran Mr Speaker?  
 Zot ankor dan serten 
sityasyon deplorab. Biznes i 
ankor annan zis plywood avek 
zot building akoz zot pa ankor 
kapab afford pou met vit. 
Ouswa sa bann lakonpannyen 
ki fer vit pa ankor kapab ariv 
kot zot. So, Gouvernman i 
bezwen annan en plan 
konpreansiv pou deal avek sa 
sityasyon. E se sa ki nou, nou 
pe demande nou. Si zot pa 
kapab annan en plan 
konpreansiv, i senp.  
 Mon konnen zot in met dat 
eleksyon pou le 27, le 27 
Septanm lannen prosen. Fer li 
fasil senp, sorti donn sa ki 

kapab en plas i ava fer travay. I 
ava fer bouze, e mon garanti ou 
Mr Speaker, mon garanti ou 
nou pe koze ozordi preski dir 6 
mwan apre. Nou pe koze ozordi 
preski dir 6 mwan apre, mon 
garanti zot bann dimoun Petit 
Paris nou pou ariv Desanm, 
nou pou ariv Desanm bann 
biznes Providence zot sityasyon 
pa pou ankor rezourd.  
 Zot osi mon pe demann 
zot, mon pa pe estik okenn 
zafer. Mon pe demann zot pou 
zot osi met serten presyon lo 
Gouvernman. Rod en fason met 
serten presyon lo Gouvernman, 
e fer sa Gouvernman delivre. I 
zot manda, i zot responsabilite 
pou delivre e ed sa bann zabitan 
e sa bann biznes.  

So, Mr Speaker, mon pou 
aret la. Me selman mon enplor 
ankor avek Gouvernman 
atraver Mosyon prezante par 
Leader Lopozisyon. 
 E mon enplor bann lezot 
Manm lot kote latab ki pou koze 
ozordi, pou konpran severite sa 
sityasyon. E pou zot osi donn en 
soutyen sa Mosyon ki devan 
nou Lasanble. E nou tou koman 
en lavwa, demann avek 
Gouvernman koman bann 
reprezantan lepep, bann ki’n 
ganny elekte. Demann 
Gouvernman pou li sort out sa 
sityasyon enn fwa pou tou Mr 
Speaker. Avek sa Mr Speaker, 

mon a remersi ou e mon priye 
ki sa sityasyon i rezourd. Mersi. 
 

(APPLAUSE) 
 
MR SPEAKER 
Mersi Onorab. Mon bezwen 
rektifye lentansyon LGB 
Onorab Georges. Ler ou’n lev ou 
lanmen, ou fer en siny koumsa. 
Ki mon enterprete konmsi ou le 
koze, me ou le koz pli tar.  
 
HON BERNARD GEORGES 
Egzakteman, mersi Mr Speaker. 
 
MR SPEAKER 
Ok, mon konpran ou siny. 
Koman Leader Biznes 
Gouvernman, mon a donn ou 
sa privilez. Mersi. Mon a donn 
laparol Onorab Spiro. 
 
HON RACHEL SPIRO  
Bonzour Mr Speaker. Mersi Mr 
Speaker. Bonzour tou dimoun 
ki a lekout. Bonzour tou koleg 
Onorab. Bonzour bann envite 
dan Galeri. Mr Speaker, 
lensidan le 7 Desanm 2023 i 
enn ki’n mark en kantite 
fanmir.  

In afekte e ankor pe afekte 
e enpakte lo lavi plizyer fanmir, 
sirtou bann dan rezyon 
Cascade, Petit Paris, Brillant, 
Pointe Larue, menm Roche 
Caiman e Les Mamelles.   

 E parey nou tou nou 
konnen plizyer biznes dan 
rezyon Providence. E i annan 
biznes Mr Speaker, kan nou pe 
koze la zot in ganny wipe out, ni 
en batiman zot napa. 5 mwan 
apre sa lensidan i ankor annan 
plis kestyon ki repons e ziska 
ler pa ankor kler lo ki lakoz sa 
lensidan. Sa lensidan in 
anmenn pert pou en kantite 
dimoun, e osi lo lekonomi pei.  
 Bann miting ki’n ganny fer 
ek bann zabitan dan sa rezyon, 
ziska prezan pa ankor satisfer 
sa bann fanmir. I pa’n reponn e 
ni rezourd zot problenm, e tou 
keksoz i ankor demars an 
progre.  

Sa leksplozyon pa 
konparab avek okenn lezot 
lensidan presedan, menm si 
Minis Dezinyen in vin dan sa 
Lasanble e fer referans avek 
bann ka Felleng. Bann la 
Felleng Mr Speaker, nou 
konnen ti lafors lanatir e ti napa 
naryen pou fer avek en ka parey 
lensidan leksplozyon CCCL. 
 Gouvernman dizour i 
ankor pe refize tann nonm 
lenvestigasyon endepandan, ki 
ti pou kapab etablir vre lakoz. E 
ki ti pou kapab met en pe 
lekleraz lo sa lensidan, e etablir 
laverite otour sa leksplozyon 
kot CCCL.  

Bokou i ankor pe ganny 
dir lo sa lensidan. Lapolis li lo 

son kote i ankor pe trenn lipye 
dan lanket ki i swadizan pe fer. 
E i kler ki sa i desot zot kapasite 
e kapabilite.  
 Fanmir i ankor pe ganny 
diferan versyon lo ki’n arive 
ziska prezan. Kestyon ki tou 
dimoun i ankor pe demande, se 
oli CCCL dan tou sa ki pe pase. 
Napa en mansyon lo CCCL, sel 
keksoz ki nou tann dir lo CCCL 
se ki Gouvernman i annan en 
laranzman pou al tir materyo 
pou ed bann dimoun ki’n ganny 
afekte. Me si sa sit i ankor en sit 
kot i annan lenvestigasyon mon 
demande ki lenterferans ki 
Gouvernman pe fer ladan.  
 E Gouvernman dan tou 
son bann lenplikasyon. i fer sir 
ki i pa nonm a lakonpannyen e 
son responsabilite dan tousala. 
Sa ki etonan, se ki dan lepase 
sa bann menm dimoun ki 
ozordi i dan Gouvernman ti 
lager lo tou lensidan dan sa 
Lasanble e ensiste ki viktim i 
ganny konpansasyon.  

Ozordi lanmizik in sanze, 
e letan nou tann nonm sa 
lakonpannyen ki enplike dan en 
lensidan osi serye parey sa enn 
le 7 Desanm Gouvernman pa 
kapab dir naryen lo la. 
 Bann viktim i sipoze 
ganny asiste anba Fon Dezas, 
zot, zot ankor pa kler ki 
mannyer zot pou ganny asiste 
pou zot reparasyon. E promes 

pou reparasyon pou serten 
fanmir, sa pa ankor arive Mr 
Speaker. I ankor annan fanmir 
ki pe ganny demande pou 
anmenn proforma invoice, 
oubyen lezot dokiman ki pe 
pran bokou letan pou travay lo 
la. Serten i bezwen anmenn 
kotasyon, tou sa bann demars e 
zis kontinyelman fer dimoun 
mank travay e zot pasyans Mr 
Speaker, pe fini.  
 Zabitan kot reparasyon in 
ganny fer, pe konplent felir 
devan, deryer. Akoz problenm i 
pli grav ki sa ki zot ti’n ganny 
ki’n ganny evalye lo la. 
Reparasyon pou le moman, i zis 
lo 3 lakaz. Rekonstriksyon Mr 
Speaker, i zis lo 3 lakaz. E 
reparasyon lo lezot i ankor pe 
kontinyen. Lo plis ki en 20tenn 
lakaz ki’n ganny afekte, oule dir 
mwan zis 3 ki rekonstriksyon 
pe fer? 
  Sa i montre poudir 
Gouvernman i ankor pe trenn 
lipye. Bann lezot fanmir ex-
Tarmac, anba Tanmaren, 
Parson Estate zot, zot ankor pe 
espere pou ganny lasistans. 
Ziska konmela, Gouvernman 
pa ankor kapab determinen 
konbyen letan i pou pran pou 
kapab remet tou sa bann 
lenfrastriktir a en nivo 
akseptab. Lenpak sa 
leksplozyon, i pa’n zis afekte 
bann dimoun dan sa rezyon.  

 Sa lensidan in annan en 
lenpak lo materyo konstriksyon 
lo marse. Sa sityasyon in fer ki 
bann endividi e lakonpannyen 
ki pe fer konstriksyon pe ganny 
difikilte pou kapab ganny 
materyo pou kapab konplet 
bann proze.  

Minis, in vin dan sa 
Lasanble e dir ki sa napa en lefe 
lo pri materyo. Ou pa bezwen en 
savan pou ou realize ki sa 
mankman i fer ki ou kou 
konstriksyon pou ogmante 
otomatikman. 
 Menm si ou reste pli pre 
avek UCPS. Kou ki ou bezwen 
pey transportasyon i monte, 
akoz en transpor ki ti pou 
kapab fer 3 kours dan en 
zournen i bezwen fer zis en 
kours. Akoz probabilite ki i pou 
ganny zis en voyaz materyo dan 
sa zournen pou zis en kliyan.  

E Mr Speaker, ou kapab 
mazinen ki lefe sa i kapab 
annan lo kou konstriksyon pou 
sa endividi.  
 La mon pa pe koz kou 
konstriksyon zeneral, me lo sa 
endividi ki pe fer son proze. Sa 
sel kliyan pou bezwen pey lezot 
kours ki in perdi, e sa i afekte 
son kou an zeneral. Kontrakter 
pa pe ganny sa kantite materyo 
dan en dele letan rezonnab i 
ganny retar e son proze… i 
ganny retar ek son proze akoz 
sa, e i pa pe kapab delivre a ler.  

 E nou pe war sa avek 
bann proze Gouvernman osi kot 
zot pa pe kapab konplet bann 
proze a ler. E Minis in vin donn 
leksplikasyon ki tou i ok, napa 
letid ki’n ganny fer e zot pa 
bezwen fer letid. Me selman sa i 
en konsep ki fo. Akoz pou ou 
kapab vreman evalye en 
sityasyon parey lanpler sa 
leksplozyon, ou bezwen fer en 
evalyasyon Mr Speaker.  
 Se pourtan ekonomis in 
dir ki sa lensidan pou annan en 
lenpak ekonomik, akoz 
Gouvernman pa pou kapab 
kolekte menm kantite taks. Mr 
Speaker, annou get en pe bann 
biznes ki’n ganny afekte. Zot, 
zot ankor dan gro problenm. 
Zot ankor pe sey navige pou 
kapab re etablir zot biznes. Dan 
Zone Endistriyel Providence i 
annan biznes ki kantmenm in 
ganny ofer loan, i santi ki i pa 
kapab pran sa loan. Akoz i santi 
sa pou anpay li plis.  
 Serten i deza annan loan 
ki zot ankor pe repeye. E alor 
zot pa anvi azout ankor en lot 
loan lo sa enn ki zot deza 
annan. I annan biznes ki fek 
etablir, e fek komans 
fonksyonnen. E ler sa lensidan 
in arive ni kouraz pou 
rekomanse zot napa. I annan 
lezot biznes ki’n pran larzan 
biznes pou aste nouvo stok pou 
nwel e lannen, ki ti pe aprose a 

sa moman enkrwayan ki zot ti 
pou kapab fer en profi. Me la zot 
war zot zis dan det.   
 IEA li lo son kote in donn 
3 mwan waiver lo rent pou bann 
biznes ki annan lease avek zot, 
3 mwan in fini ekspire. E sa 
bann biznes i bezwen komans 
repey zot rent, menm si zot pa 
ankor fer reveni pandan sa 3 
mwan ki zot ti’n ganny sa relief. 
Sa swadizan Relief Scheme ki’n 
ganny met an plas kot Labank 
Devlopman a 0 poursan pou 
bann biznes ki zot turnover i par 
anba 2 milyon, pa neseserman 
dan faver sa bann biznes. 
 Akoz pou le moman, zis 5 
biznes ki’n vin devan pou pran 
a relief. Savedir i montre ki sa i 
pa dan faver sa bann biznes 
pou al pran sa loan. Sityasyon 
bann fanmir ki annan biznes 
ki’n ganny afekte i bokou. E 
sipor ki zot pe resevwar pa 
favorab pou zot. Bokou pe 
demande oli kontribisyon taks 
ki zot in fer? E akoz 
Gouvernman pa pe kapab 
asiste zot en pe plis. 
 Biznes pe demande akoz 
Fon Dezas pa pe ed zot, 
espesyalman bann ptipti biznes 
ki napa okenn larzan ki’n ganny 
met de kote. Sa Gouvernman 
son priyorite, se pa ed pti 
biznes. Se plito get zot prop 
lentere.  

Minis Finans in fer 
konpran ki larzan pe antre 
firamezir. Selman i reste ankor 
25 milyon lo kont. I ti’n devret 
kapab eksplike sa milyon ki 
mannyer i anvizaze ganny 
depanse, akoz tou fanmir, tou 
biznes in fini ganny vizite e 
assessment in ganny fer. 
 I reste pou Gouvernman 
war en pli bon mekanizm pou 
ed sa bann dimoun ki’n ganny 
afekte. Larzan i devret pe ed 
bann biznes ek bann fanmir ki 
napa lasirans pou zot 
propriyete ditou. Apre sa 5 
mwan bokou i reste ankor pou 
ganny fer pou asiste sa bann 
fanmir ki’n ganny afekte. 

 E loter Mosyon pe 
demann Lasanble pou met an 
plas en plan kler pou enn fwa 
pou tou rezourd problenm ki 
bann endividi ouswa biznes ki’n 
ganny afekte avek leksplozyon 
kot CCCL pe rankontre. 
 Sa Mosyon napa naryen 
konplike avek. Si sa 
Gouvernman i serye dan son 
promes ki in fer ek sa bann 
fanmir e biznes i devret kapab 
vin avek en plan kler kot tou sa 
bann endividi enplike dan sa 
sityasyon e lensidan 
leksplozyon CCCL, i kapab war 
kwa ki pe ganny fer, pou ganny 
fer e dan ki dele letan. In ler pou 
Gouvernman aret zwe lo 
soufrans sa bann viktim. E enn 

fwa pou tou met en lafen avek 
sa sityasyon.  
 Sa lenvestigasyon ler ou 
pe gete ek en kantite bout ki pa 
aziste, i kapab pan plis ki 1 an 
pou konplete pou sa bann 
viktim e pep Seselwa petet, mon 
dir petet konpran ki vreman in 
arive. Mr Speaker, mwan mon 
an faver siport sa Mosyon. 
Parske mon santi sa bann 
dimoun ki’n enplike e sa bann 
biznes ki’n enplike dan sa 
lensidan, zot, zot pa ankor 
kapab war en solisyon final.  

E sa Mosyon pe demann 
Gouvernman pou fer sa ki 
neseser pou asire ki sa bann 
viktim sa leksplozyon zot ganny 
en closure dan zot sityasyon 
finalman. Mersi Mr Speaker.  
 

(APPLAUSE) 
 
MR SPEAKER 
Mersi Onorab. Mon a donn 
laparol Onorab Aglae.                                                                             
                   
(APPLAUSE)  
 
MR SPEAKER 
Mersi Onorab. Mon a donn 
laparol Onorab Aglae. 
 
 HON EGBERT AGLAE 
Mersi Mr Speaker. Ma dir 
Bonzour tou Manm Onorab, tou 
bann envite sorti Anse Etoile ki 
dan galeri.  

Pep Seselwa, tou zabitan 
Cascade, Petit Paris ki’n ganny 
afekte avek lensidan 7 Desanm 
e tou bann biznes osi ki pe 
ekout nou, bann business men 
ki ankor pe sey rod fason pou 
zot kapab releve apre sa 
lensidan.  
 Mr Speaker, petet i annan 
serten keksoz ki mon pou dir ki 
pa bokou ki pou kontan me 
mwan, mon pou adres larealite. 
Mon pa ni pou koz lalang pou 
fer krwar pou dir tou keksoz i 
byen kan i annan plizyer 
difikilte. 
  E osi mon konstate pou 
dir lot kote latab malgre zot 
annan zot azanda, nou konnen 
osi zot annan en plan ki zot pe 
tale la ater ozordi pou nou, me 
nou pou les arive e nou a gete. 
  Mr Speaker, lensidan 7 
Desanm i en lensidan ki’n, 
mwan depi ler mon nesans 
ozordi mon annan mon 44 an, 
mon pa’n eksperyanse ouswa 
tande.  

Mon dir pandan letan ki 
mon, mon vivan ki mon, mon ti 
ne ‘80 e pou mwan sa Mr 
Speaker, i en levennman ki pou 
mark mwan e plizyer Seselwa 
sa ki’n arive.  
 E nou pa kapab konpar en 
lensidan parey avek Felleng ki 
Minis, yer dabor ti vin dir nou 
poudir i annan sityasyon 

Felleng ki ziska la pa ankor 
rezourd. 

Me ki mwan, mon konnen 
dan letan Felleng Mr Speaker, 
Gouvernman ti fer ki tou lakaz 
ki ti ganny afekte ouswa fanmir 
zot ti ganny asiste boots on the 
ground parey nou ti dir. 
 Si annan keksoz ki pa ti 
ankor fini fer petet i kapab bann 
keksoz ki pa neseserman 
direkteman enpakte lo lavi sa 
bann endividi sa mon konnen. 

Nou pa kapab konpar en 
dezas natirel avek en lensidan 
ki’n ganny okazyonnen par 
lerer imen mon pou dir e sela 
kot nou annan bokou kestyon 
pou demande lo sa size Mr 
Speaker. 
 Nou dan US koman 
lopozisyon ozordi nou ti fer 
demann avek Gouvernman pou 
annan en Komisyon 
endepandan pou kapab 
konpran e konnen e ki bann 
sor. 

E bann way forward ki 
kapab ganny mete baze lo bann 
rekomandasyon ki ava sorti par 
sa Komisyon endepandan. 
 E mwan mwan, mon 
konstate poudir si US ti ankor 
dan Gouvernman e LDS ti ankor 
dan lopozisyon se sa pouse, ki 
zot ti pou pouse avek zot 
mazorite dan Lasanble pou 
annan Komisyon endepandan.  

 Akoz nou’n war bann 
lensidan ki’n pase ki mannyer 
zot in pous zot azanda.  

Sa Komisyon Endepandan 
ti ava ede etablir bann fe 
konkret e tir bann dout, e osi 
anpese ki annan plizyer 
spekilasyon ki ozordi i ankor pe 
spekile e Seselwa pa konnen 
egzakteman. 
 Premyerman Minis, Mr 
Speaker, mon le dir pou dir i 
annan serten travay ki medya 
in fer pou sey anmenn laklerte. 

E apre ki nou’n war, sa 
zournalis in ganny gognarde, in 
ganny menase e la dernyerman 
mon tande poudir serten sef 
dan zournalis i ti dir «pa nonm 
non zournalis dan Lasanble» 
nou pa pou nonm non, me 
selman nou konnen lekel.  
 I montre ou ki distans nou 
la demokrasi in arive e ki pe 
pase.  
Mon kestyon mon Mr Speaker, 
ki mon anvi demande avan mon 
tous bann size, bann eleman ki 
i annan lo sa Mosyon e bann 
pwen ki mon le etablir.  

Se akoz ki letan bann 
zournalis pe fer zot travay nou 
pa’n war okenn reprezantan 
CCCL vin fer, donn okenn 
statement zot in ekrir serten 
statement dan en fason me 
selman napa okenn laklerte 
ladan. 

 Dezyenmman kestyon ki 
dimoun i demande se «oli sa 
bann travayer ki ti pe travay lo 
sit sa bann letan?» akoz 
personn pa’n ganny interview? 

Se zis serten witness ki ti 
tar aswar ki ti pe pase dan 
semen ki’n koze ki’n dir zot ti 
tann sa, zot ti tann sa, isi laba. 

Me bann ki sipoze lo scene 
i bezwen annan sekirite, i 
bezwen annan travayer akoz 
apre ler, ler zot ferm sa landrwa 
mon krwar pa si napa personn 
la. So ki’n arive?  

E nou konpran poudir i 
annan in bezwen ganny kasyet 
laba kot en biro kot Airtel dan 
en bann batiman pou zot pa 
ganny kontak avek okenn. 
 Eski sa kalite pratik 
ouswa sa kalite fason fer i pa 
raise bann dout pou dimoun 
annan spekilasyon dan zot latet 
poudir i annan serten demagozi 
ki pe pase sa i enn. 

Dezyenmman, nou war 
bann kontradiksyon lo 
mannyer rapor pou ganny fer, e 
ki mannyer rapor pou ganny 
donnen e pou ganny soumet. 

Oule dir mwan en 
lensidans Nasyonal ki’n 
enpakte en kominote en group 
biznes pep Seselwa pa bezwen 
konnen ki i annan dan sa 
rapor? Ki ou annan pou kasyet? 
 I fer nou demann bann 
kestyon Mr Speaker, e mwan 

konman en Manm Parlman i 
mon devwar pou mon 
kestyonnen, kontan pa kontan 
mon pou bezwen demann 
kestyonnen. 
 Gouvernman i swete ki sa 
lensidan le 7 Desanm i zis 
disparet lo son own e sa mons i 
sorti i ale fini.  

Be i pa pou arive sa, i pa 
pou arive akoz tan ki nou kapab 
rezourd problenm sa kominote 
ki’n ganny afekte Petit Paris, 
Cascade ziska en bout dan 
Pointe Laure. 
  E problenm ki kominote 
biznes Providence pe fer fas 
avek pa ganny rezourd dan en 
fason pou zot kapab return lo 
sa ki zot ti ete avan leksplozyon 
ki dabor pa zot problenm i pa 
zot ki’n koze, i pa zot lafot me sa 
keksoz pou reste la be it 
nenport eleksyon pou vini 
eleksyon pou ale. 

I pou en size ki pou ganny 
adrese e ou riske war sa si 
Gouvernman i sanze e ki pou 
sanze 2025 sa lot Gouvernman 
pou bezwen al adres sa 
problenm li osi.  
 This is the magnitude of 
the situation ki zot, zot pa le war 
e zot pa le krwar. 
 Now Mr Speaker, annou 
get en kou ki’n arive letan 
leksplozyon in pete le 7 Desanm 
e bann levennman ki’n vini 
apre.  

Dabor bann dimoun ki ti 
ganny afekte ti bezwen ganny 
anmennen dan en landrwa kot 
Lotorite Distrik, Local 
Government ek sa lazans 
kordinasyon ki ti ganny set up 
ki dabor zot ti pe tay here and 
there. 

Dimoun ti pe fristre, 
larepons pa ti pe kapab donnen 
mon konpran dan en moman 
chaos ou pa kapab etablir tou 
lord en sel kou be selman 
preparasyon. 
 Nou annan en body ki ti 
ganny set up sa bann letan ki 
mon rapel byen DRDM li ki ti 
kordin tou loperasyon dan 
bann letan dezas.  

Kordin ek tou sa bann 
antite, tou. Ti ganny envestir 
plizyer milyon ladan, lekipman 
zot ti annan, sistenm 
kominikasyon etablir menm ou 
kapab asiz se ou sa bann 
operater ki ti tonm anba DRDM 
ti kapab kordin pa ti bezwen vin 
dan en sant spesyal, ti kapab 
ganny fer sa nivo. 
 Oli ki’n arive Onorab, 
Flory Laure letan ou pa kontan 
en dimoun ou rod tou fason pou 
detri li, se sa ki ou apel ou zet 
pti baba ek son delo … 
 
(Interruption) 
 
HON EGBERT AGLAE 
…sa ki zot in fer LDS.  

Zot pa ti kontan Msye 
Labaleine e la mon pou nonm 
son non e zot rod tou fason pou 
fer san li. E zot ranplas li 
ozordi… 
 
(Interruption) 
 
MR SPEAKER 
Enn instant. Bann Manm 
silvouple a gard en pe lord. 

Mwan tann plizyer Manm 
dan group LDS pe fer komanter 
tanzantan, mon tann Onorab 
Loze isi pe fer komanter.  

Bon, mon pe demann ki 
nou fer sa deba annord e i 
demann respe, e mon pe 
demann respe avek bann 
leaders Lasanble osi Onorab, 
Arissol silvouple montre bon 
legzanp.  

Mersi Onorab, Aglae 
prosede silvouple. 
 
HON EBERT AGLAE 
Mr Speaker, mon ti dir poudir i 
annan ki pa pou kontan sa ki 
mon pou dir, me selman mon 
pou bezwen dir akoz i en 
larealite e pep Seselwa i a ziz 
mwan si mon pe koz lalang. 
 Mr Speaker, sa antite 
DRDM ki nou ti kree ti nou well 
thought through training 
lenvestisman Gouvernman ti’n 
met ladan ti annan son lalwa ki 
ti swiv li ki ti ganny gid li. 

Apre nou war li in ganny 
ranplase e pou mwan zot in met 
en dimoun ki mon pa war li 
ditou. Mon tande i ti pe reste 
Port Glaud pe lwe en lakaz peye 
par DRDM menm 
 
(laughter) 
 
HON EGBERT AGLAE 
25 mil.  
 
MR SPEAKER 
Onorab, Onorab. Mon pe 
demann ou, pou respekte 
okenn zofisye piblik oubyen 
Manm…  
 
(Interruption) 
 
MR SPEAKER 
Order!  E pa fer referans 
derogatwar lo okenn dimoun. 
Mersi.  
 
HON EGBERT AGLAE 
Mr Speaker, mon ava retract sa 
statement ki mon’n dir selman, 
mon pa pe koz lalang. 

So nou’n war poudir nou 
fason fer, zot fason fer in ede 
pou detri serten sityasyon kot i 
konsern administrativ dan 
bann size dezas.  

So, Mr Speaker, zabitan ki 
ti ganny afekte in ganny 
anmennen dan bann landrwa 
pou kapab, ganny serten 
lasistans sa ki’n ganny mete 

dan bann labri, dan lotel, sa 
ki’n bezwen al kot fanmir 
tousala i annan en lenpak 
psikolozik lo sa bann zabitan, 
sa i enn, Ok?  

Zanfan ki ankor pe dormi 
ki senp ti tapaz i pas en loraz 
ozordi zot per, mon annan 
fanmir ki reste laba I know 
mon’n vizite, ok?  

Zot lenvestisman ki zot in 
fer dan zot propriyete plizyer in 
ganny afekte ok e ou vini ou 
donn li 25 mil roupi sa i zis en 
soulazman sa.  

En soulazman petet i aste 
serten pti lekipman, en pe 
manze met dan lakaz. Be i pa 
ase sa, nou tou nou konnen i pa 
ase. Prezan ou annan en lot 
konteks kot i annan ki annan 
lasirans, ok zot kapab tay kot 
zot lasirans pou ganny serten 
mod finansyel.  

Me lasirans osi i annan 
serten limitasyon anvi ki e mon, 
mon dir mersi sa bann 
lakonpannyen lasirans ki 
kapab asiste. 

Akoz si zot ti met zot lipye 
ater, zot ti dir annou esper en 
rapor pou nou determinen 
what’s the cause, manke i 
annan pa ti pou ganny ni en 
sou. Me ti pou tonm lo 
Gouvernman, e se sa ki 
Gouvernman pe sey avoid.  

Lot konteks ankor se i 
annan ki napa ditou lasirans, 

konmsi en Gouvernman ki zot 
dir responsab ki ou fer ek sa 
bann ki napa?  

Zot monte zot fer serten 
lanons apre zot sanze, apre zot 
sanz ankor konmsi zot pa 
konpran poudir sa bann 
dimoun i dan en fason detrese, 
zot pe sey reviv en lavi remet zot 
annord e kot zot tape zot pase 
zot bit ek en miray. 

E pou mwan sa Mr 
Speaker, mon, mon pou dir sa 
Gouvernman ozordi i en 
Gouvernman ki voras.  

Akoz mon dir voras? zot 
prefere akimil milyon, milyon, 
milyon dan plas get sa bann e 
mon ti kontan yer swar dan tet 
a tet letan ti annan sa 
konparezon ant nou 
Gouvernman kot nou sorti 
neokolanizm, nou’n al dan en 
sistenm sosyalis, la ozordi nu 
dan en liberal kapital. 

Petet bokou dimoun ti pe 
konpran sa bann letan, letan 
zot ti pe al vot pou sanzman 
kisisa liberal kapitalis.  

E taler Onorab, Georges 
atraver ou Mr Speaker, mon ti a 
kontan i ti a eksplik nou ki 
savedir liberal kapitalis.  

 
(Interruption) 
 
HON EGBERT AGLAE 
Mon pa pe rabase mon… 
 

MR SPEAKER 
Onorab, Onorab.  
 
HON EGBERT AGLAE 
Dimoun, pep pa ti konnen…  
 
MR SPEAKER 
Onorab, silvouple fer ou 
diskour les lezot Manm, a fer 
pou zot… 
 
HON EGBERT AGLAE 
Be zot pe rabase mon ti dir zot 
pou ofanse 
 
MR SPEAKER 
Silvouple. Order Onorab, Pillay. 
Onorab, Aglae prosede 
silvouple.  
 
HON EGBERT AGLAE 
Wi Mr Speaker.  

Letan ou annan en 
Gouvernman ki pa krwar dan 
en sistenm kot letan sa ki tonbe 
ou bezwen tyonbo fer li leve e 
letan ou tann Minis, i vini i dir 
nou; ki ou, ou kapab fer pou ou 
pei? Pa rode ki ou pei i kapab 
fer pou ou. 
 Be les mon dir Minis, les 
mon dir zot be sa bann biznes 
ki’n etablir zot dan Providence ti 
pe ed pei… 
 
(APPLAUSE)  
 
HON EGBERT AGLAE 



Verbatim Report NAS Sitting Wednesday 22nd May  2024 

28 
 

…zot in venture dan zot biznes 
pou ede kapab avans pei 
devlope pli devan in ed zot, be 
ler zot tonbe ou a vin demann li 
ki i kapab fer pou son epi olye 
ou al ed li? Be come on this is 
wrong! Zot voras! 
 Mr Speaker, lo kan mon 
pe koz lo size bann biznes ankor 
nou’n koz ek biznes, mon 
annan zanmi ki’n ganny afekte, 
mon annan zanmi ki ti fek 
konmanse son biznes perdi tou. 
 Prezan en keksoz ki nou ti 
a kontan petet ti ava’n ganny fer 
dan en fason konmsi letan nou 
mazinen nou, nou pa dan sa 
soulye plizyer nou pa dan sa 
soulye, nou pa konn sa bann 
sor nou.  
 Nou gognarde, nou met 
diferan komanter derogatwar lo 
Facebook konmsi zot pa konn 
sa sor zot, zot pa ladan dan sa 
soulye zot.  

Letan ou, ou’n pran larzan 
krediter pou fer vini e ou perdi 
tou ou stok prezan ou pa zis 
dwa krediter, ou pa kapab pey 
ou travayer, ou pa kapab pey ou 
rent tousala e sa pti grace 3 
mwan ki zot in donnen la?  it’s 
not enough. 

Pei i ser biznes pa kapab 
re konmanse dan 3 mwan. Ti 
napa ase materyo pou zot 
kapab menm aranz sa building 
kot zot ti ladan.  

Nou tou konnen ti annan 
mankman vit, laport ti’n fini, 
cement board, plywood tousala 
ti annan mankman. Eski dan 3 
mwan zot ti pou kapab ganny 
tousala? Non. 

E Gouvernman mon ti dir 
mwan dan plas aksepte 50 tonn 
manze demann pei zanmi, donn 
nou led sa bann materyo vit, 
laport, plywood, mezon nay 
urgently fer bato consignment 
within 2 mwan 3 mwan kite, ava 
kapab asiste sa bann dimoun. 

Konmsi sa ki en 
Gouvernman responsab. Non 
zot fer UAE, zot fer bann 
dimoun vin vizite an esper an ki 
zot pou ganny gro sonm larzan 
mon pa konnen si zot in 
gannyen prezan nou, nou pa 
konnen pou sey asiste bann 
ki’n ganny afekte en zour 
laverite pou sorti. 
 So, sa bann biznes ki’n 
ganny afekte Mr Speaker, 
bokou pa ankor kapab releve 
ozordi e i annan ki’n bezwen 
arete, sanz lokasyon ki annan 
en lenpak lo zot marketing i 
annan ki’n perdi i ti annan son 
pti kontra supply ki’n perdi 
akoz i pa pe kapab delivre e i 
bezwen al rekonmanse.  
 E annan ki bann mon, 
mon konnen in bezwen al rod 
en lanplwa osi pou sey kapab 
akoz i deza annan loan pou sey 



Verbatim Report NAS Sitting Wednesday 22nd May  2024 

29 
 

kapab peye e personn pa pe 
ekout zot. 
 Ou dir li al rod en loan 0 
poursan i deza annan en loan 
pou peye e bout lateral ki zot 
met avek ankor Mr Speaker, i 
bokou i fer ki zot dekouraze. 
 Sa ki’n vann plizyer asset 
in bezwen vann, vann transpor 
sa ki’n vann bato sa ki’n vann; i 
annan ki’n vann lakaz tou.  

I ti annan pou sey kapab 
mitigate son loan. Eski se sa ki 
ou dir  «ki ou kapab fer pou ou 
pei?» Ar come on ! 
 Mr Speaker, an terminan 
mon le dir sa mon; i annan en 
kestyon lo lavenir CCCL be yer 
Minis, pros pou sap li. 

In dir e nou, nou konnen e 
mon prezimen Seselwa i annan 
lespri dan son latet i pe reflesir 
depi lensidans in arive eska kot 
i ete ozordi lo lavenir CCCL e 
Minis, in dir yer poudir materyo 
konstriksyon pe ganny prodwir 
lo Praslin e nou ti tann 
reprezantan UCPS i koz lo la. 

 I dir pe prodwir me 
selman UCPS i dir «non la nou 
pe rekomans commission pe 
gete si tou i marse pa ankor 
konmanse, pa ankor ariv lo sa 
standar ki pou kapab dir mon 
pe al komersyalize». 
 Prezan eski demen en 
petet dan en Gouvernman 
responsab si lo Praslin nou 
annan en problenm lo Mahe i 

annan siplis prezan eski 
Gouvernman li in pare pou dir 
be ok nou pou pran sa nou ava 
bear the cost of transportation 
anmenn Mahe. 

Dan plas ti a sorti Mahe 
prezan i a sorti Praslin i a 
desann Mahe pou soulaz en pe 
sa bann gro konstriksyon ki 
annan e bokou ti kontrakter ki 
pe espere. 
 Eski zot, zot pare pou fer 
sa? Mon pa konnen akoz zot ed 
Gouvernman ki mon pa anvi 
servi sa term ankor be selman i 
pa normal. 
 Mr Speaker, pep Seselwa 
ozordi, CCCL Minis, in dir i 
riske vin zis en nepli en quarry 
kot pou annan blasting i ava zis 
fer son bann aktivite preziner sa 
bann prodwir grinding whatever 
ki zot apele mon pa konnen 
mon pa expert ladan. 
 I vedir ki i annan en 
keksoz ki pe pase par deryer 
eski pa sa proze lo montanny ki 
pe met en presyon pour ki napa 
okenn blasting pe rod sa quarry 
ankor; pou sey mon pa anvi 
nonm non sa bann pei ni non 
me selman i annan serten 
keksoz ki pe pase e nou, nou 
war kler nou. 
 Pep Seselwa ouver zot 
lizye bon pep Seselwa mon, 
mon annan sa pou dir an 
konklizyon.  

Pep Seselwa ou ki’n ganny 
afekte, ou ki’n perdi tou eski 
ou’n ganny gete?  

Sa bann kontrakter ou 
swar kliyan ki ankor pe met 
laliny materyo pou ganny 
materyo ki zot in dir napa 
okenn problenm yer e ou proze 
i on hold, eski ou santi poudir 
sa Gouvernman pe ekout ou pe 
aport ou soutyen. 
 Ou ki ti pe viv kot ou, dan 
ou konfortab dan ou lakaz dan 
ou lanvironnman avek ou 
fanmir ki zot tou zot ti la, ki en 
sel kou ou trankilite ek ou 
lazwa de viv in ganny detri, kase 
pa zot lafot. Eski ou santi ou pe 
ganny gete? 
 Sa zanfan ki siko lozikman 
in ganny tromatize san gran 
led, san gran counseling, eski i 
garanti en laprantisaz 
ledikasyon ki pou stab e 
successful. 
 Mr Speaker, ou ki ti pe pey 
ou loan, ou loan lakaz e prezan 
ou war ou pe al re met en lot 
fardo finansyel lo ou.  

Eski ou santi ou pou 
kapab manage sa? Ou ki napa 
ase lasirans lakaz oubyen 
propriyete kote ou sitye ozordi? 
Eski ou pe ganny sa sipor?   
 Ou ki fek konmans ou 
biznes ou’n perdi tou e ou stok, 
ou’n perdi ou kliyan tou eski ou 
kapab re debout ankor 

finansyelman? I bann kestyon 
enportan. 
 Ou ki ou’n bezwen relocate 
ou biznes, ou ki’n bezwen petet 
layoff travayer osi. 
  E sa lanmitye ki ou ti 
annan avek zot ki sa i vedir pou 
ou? Ou ki ou’n bezwen fini tou 
ou pti savings ki ti annan dan 
ou kont e menm kot u ti pe 
mazin ou ti pe al pran ou retret; 
e ki ou war ou bezwen re 
konmans travay ankor ou swar 
rod part time akoz ou’n servi sa 
savings ki ou pa’n ganny 
siporte ki mannyer ou pe sitye 
ou? 
 Mr Speaker, 
psikolozikman en kantite 
dimoun ozordi i dan en 
sityasyon mantal dan en fason 
akoz sa bann sityasyon dan 
rezyon laba.  

E nou bezwen mazinen 
poudir i pa zis sa rezyon ki 
ganny tape ki ganny afekte akoz 
i annan bann reperkisyon antre 
fanmir e mon, mon salye tou 
fanmir ki’n antre ki’n ede pou 
sey siport enn zot fanmir. 
 Lorganizasyon travay ki 
konsyan poudir mon travayer 
in ganny afekte ki’n antre, ki’n 
ede dan en fason; mon, mon tir 
sapo ek zot. Me sa ki mon, mon 
dezapwente se la fason ki 
Gouvernman in manage the 
situation. 

 Nou ti kapab fer fason 
parey dan letan COVID nou ti 
kapab antre avek bann sipor 
finansyel ki ase vit pou sey 
etablir biznes e ed lakominote 
ki’n ganny afekte, me nou pa’n 
war sa arive se sa i akoz en 
Gouvernman ki mank 
responsabilite e mank 
leksperyans.  
Mersi Mr Speaker. 
 
(APPLAUSE) 
 
MR SPEAKER 
Mersi Onorab. Bon mon krwar 
nou aprann poz la e nou a 
repran deba 11er. Mersi.  
 
(BREAK) 
 
MR SPEAKER 
Bon. Nou a re pran nou deba. E 
mon annan Onorab, Lemiel 
pour annan laparol. 
 
HON SYLVANNE LEMIEL 
Mersi Mr Speaker. Bonzour tou 
dimoun a le kout.  

Mr Speaker, lensidan le 7 
Desanm li menm, 7 Desanm 
2023 i enn ki pou mark Sesel e 
pli presizeman bann zabitan 
Cascade e sa i pou mark zot pou 
lavi e i pou mark nou menm 
nou Seselwa pou lavi, akoz i 
premye fwa dan listwar Sesel ki 
i ariv entel lensidan parey… 
 

(Interruptions) 
 
HON SYLVANNE LEMIEL 
Taler ou a dir pou ou ou. 

Mr Speaker, leksplozyon 
kot CCCL in enn ki’n vreman 
afekte bokou dimoun e osi 
biznes ki Providence.  

In menm annan dimoun 
ki’n bezwen ferm zot biznes 
akoz ziska ozordi zot pa ankor 
kapab adres zot problenm. 

An sa ki konsern bann 
endividi, ki annan bann lakaz 
prive mon kapab dir, bokou pa 
ankor kapab rezourd zot 
problem oubyen war en 
solisyon 100 poursan pour zot 
problem e la letan nou gete in 
ariv 6 mwan. 

Nou pa dir napa naryen 
ki’n ganny fer, en pe travay in 
ganny fer lo serten lakaz.  

Bokou pa’n tro satisfe 
avek sa bann travay e pe espere 
pour ki zot problenm i rezourd 
a 100 poursan. 

Par kont i annan bokou ki 
pe espere kan ki zot pou ganny 
sa led e ki lezot mwayen petet ki 
pou kapab ariv a zot porte pour 
zot kapab rezourd zot 
problenm. 

Mr Speaker, mon’n ganny 
en sans mwan menm pas kot 
bokou lakaz sirtou dan Petit 
Paris anba tanmaren, bann 
landrwa koumsa mon’n vizit 
bann fanmir laba e bokou lakaz 

e fanmir mwan santi ek sa ki zot 
in eksprim ek mwan 
dezapwentman e zot war zot, 
zot dezespere osi Mr Speaker. 

E bokou sa bann dimoun i 
dir ou poudir zot war led i arrive 
kot serten dimoun, me zot, zot 
war zot ankor pe espere; e zot 
pe zis menm mazinen la in ariv 
sa 6 mwan petet kan ki sa led 
pou ariv kot zot. 

Dan serten lakaz kot 
mon’n pase i menm annan 
plafon sirtou la anba tanmaren 
la rezyon plafon in ariv preski 
ater, gro trou dan tol, lapli i 
tonbe delo i devide dan lakaz, 
pake in ganny met akote 

 E sa bann fanmir zot 
menm zot dir ou zot pe viv dan 
en lenpas kot zot pa vreman 
konnen ki vreman pou arive, e 
6 mwan in pase eski sa led pe 
vini menm akoz fransman sa ki 
zot, zot in dir mon zot pa tann 
naryen. 

Mon ava dir ou taler 
Onorab, lekel sa dimoun. 

 
(comments off-mic) 
 
MR SPEAKER  
Silvouple, silvouple Onorab 
Woodcock silvouple gard ou 
komanter pou ou. 
 
(Interruption) 
 
HON SYLVANNE LEMIEL 

Onorab, Monthy ki pe disturb 
mwan. 
 
(Interruption) 
 
MR SPEAKER 
Onorab, Ok. E bann Manm ki 
pe koze pa sak fwa en Manm, i 
dir en keksoz ki zot bezwen… 
 
HON SYLVANNE LEMIEL 
Mr Speaker, aret li kot ou aret 
nou, aret li. 
 
MR SPEAKER 
Ok. Ale Sansan tou lazournen… 
 
HON SYLVANNE LEMIEL 
Mon re dir ankor Mr Speaker, 
anba tanmaren i annan dimoun 
ki wi ler mon’n pas kot zot 
atraver ou Mr Speaker, Onorab, 
Monthy kontan pa kontan, dir 
nou lalang wi, sa bann dimoun 
in dir e mwan, mon’n war ki 
napa naryen ki’n ganny fer zot 
sa bann dimoun, e ni menm 
pase… 
 
(APPLAUSE) 
 
HON SYLVANNE LEMIEL 
Pa’n pase kot zot personn pan 
pase ni ou Onorab, Monthy ni 
ou DA Lotorite Distrik zot pa’n 
pase kot sa bann dimoun e mon 
krwar pa si sa bann dimoun 
pou lalang Mr Speaker. 

Kant a Onorab, Monthy 
atraver ou i pe dir mwan, mon 
lalang letan mon pe koze, me 
zabitan anba tanmaren i tande 
poudir zot Onorab, pe dir 
mwan, mon manti kan mwan, 
mon’n vin war sa bann keksoz. 

Mr Speaker, met tousala 
de kote, i annan landrwa par 
kont kot travay in ganny fer Mr 
Speaker, travay pa bon in mal 
ganny fer e mwan ki mon’n dir 
ek sa bann dimoun mwann 
sizere avek zot retourn kot zot 
Lotorite Distrik.  

Sa ki mwan, mon’n dir zot 
Onorab, Monthy atraver ou Mr 
Speaker, mon’n dir retourn kot 
Onorab, Monthy retourn kot ou 
DA koz avek zot regarde 
demann zot prezan pou vin 
vizite.  

Zot a vwar travay ki’n 
ganny fer e petet i ava annan 
rekomandasyon ki zot konman 
Lotorite Distrik zot a kapab fer 
pou kapab rezourd problenm sa 
bann dimoun 100 poursan. 

Mr Speaker, ler nou lo sa 
bann size koumsa la fodre pa ki 
nou vin sitan sansib nou pa pe 
vin tous ou konman sa endividi 
me nou pe get sa bann dimoun 
ki’n ganny afekte, nou pe get sa 
bann dimoun ki dan sa 
problenm.  

Me non pa konman sa 
MNA nou pran sa 
personnelman e nou konmans 

anvoy ros ki konmsi nou, nou 
lalang or sa ki’n ganny 
anmennen…  

Onorab, Labrosse apre ou 
a koze si ou annan parol pou ou 
dir. 
 So parey mon’n dir Mr 
Speaker, mwan mon’n sizere ki 
sa bann dimoun zot retourn kot 
zot Lotorite Distrik e zot 
demann en vizit.  
 Mr Speaker, an sa ki 
konsern bann biznes, i annan 
bokou zot ki ankor pe espere, i 
annan ki nou vwar pa kapab re 
debout ankor zot ankor fermen 
ziska ozordi mon pa konnen si 
sa osi mon lalang.  

In annan ki zot batiman i 
a plat ater Mr Speaker, e ziska 
la zot pa ankor kapab rekonstri. 
 Bokou endividi e biznes i 
ankor pe esper lasirans ki pou 
dir si zot pou ganny en larzan, 
si zot pour gannyen en led, 
ouswa si pa pou gannyen. 

Mwan mon annan dimoun 
ki travay kot bann lazans 
lasirans zot osi koz in koz ek 
mwan, lo kantite demann ki 
annan e kantite problenm ki zot 
pe rankontre pou zot kapab 
asiste sa bann dimoun ki’n pas 
dan sa bann problenm. 
 In annan wi Mr Speaker, 
ki’n sanse zot in kapab gannyen 
en pti claim, me i pa sa claim ki 
dapre zot, zot ti pe krwar ki zot 

pou gannyen me in en pti 
keksoz.  

Prezan zot bezwen rod 
fason pou zot kapab met en 
bout avek sa ki zot in gannyen 
pou zot kapab rezourd zot 
problenm.  
 Par kont osi nou pou vwar 
i annan biznes zot menm zot in 
seye lo zot menm, e ozordi nou 
war zot, zot in kapab re debout 
lo zot lipye e ladan menm ki nou 
pe war?  

Gouvernman li i vini i le 
pran laglwar ladan san li in met 
en zefor pour ki sa biznes li 
menm in kapab re debout lo son 
lipye e li i pe kri  «sa i byen zot 
in ed zot lekor, ou bezwen ed ou 
pei gete ki ou pei i kapab fer pou 
ou»  
 So ler keksoz i koumsa Mr 
Speaker, ki nou dir parey enn 
dimoun dan biznes ti mete ou 
pa’n fer naryen pou ed nou pou 
re met nou biznes lo son lipye, 
alors pa nonm nou biznes pa 
koz nou biznes. 
 So i annan en fristrasyon 
dan businessmen, dan bann 
endividi la ozordi akoz sa 
lensidan e akoz ki napa en plan 
kler kwa ki Gouvernman pe met 
ater menm si labank in met 
bann loan san lentere ki zot 
bann dimoun i a kapab al pran 
ki dan biznes. 

Me i annan bokou 
businessmen pa war zot pe 

kapab fer sa Mr Speaker, akoz 
zot biznes ti byen, zot ti pe 
marse byen avek en lensidan 
ki’n zis arive koumsa e i paret ki 
nou annan dimoun ki pa pe 
konnen vreman ki mannyer pou 
deal avek sa bann sityasyon. 

So alors zot pa les biznes 
lo zot menm deboury ou, fer 
mannyer ou kapab re debout lo 
ou de lipye lo nou menm me pa 
pran laglwar dan travay sa 
bann dimoun. 
 I osi annan konsern ziska 
ozordi Mr Speaker, lo lekol SIT 
 ki li osi pa ankor fini 
repare e laba i annan staff 
etidyan in al lekol tar e staff zot 
menm zot keksoz i ankor en pe 
anba lao. 
 Laklas i mank lafnet zot in 
al met, zot pe seye zot pe 
konmans met bann lafnet 
tanporer kot etidyan i kapab 
retourn lekol me zot pe dir ou ki 
i pa safe. 

E ki zot, zot ti a kontan ki 
tou keksoz o pli vit posib i 
ganny met an aplikasyon or an 
aksyon e ki sa lekol i retourn 
koman i ti ete e ki laprantisaz i 
ganny repran parey avan. 
 Mr Speaker, letan nou pe 
get osi i fer mon mazin serten 
businessmen ki ti dir mwan zot 
in ganny 3 mwan en pti 
soulazman ti donn zot swadizan 
ti donn pou zot pa pey zot tax.  

Me ki enn de sa bann 
businessmen ti dir mon sirtou 
bann dimoun ki annan bann 
lakonpannyen loto Providence 
spare parts, konmsi zot pe dir 
ou konmsi 3 mwan it’s nothing. 
 An term tax zot pey en 
kantite e sa i annan en 
rekiperasyon en ti pe enorm ki 
pou vin lo zot an sa ki konsern 
apre sa 3 mwan zot pou annan 
aryeraz. 

Akoz i pa’n dir ou free ou 
pa pou re peye sa, ou pou 
bezwen re peye apre e la ki zot 
problenm i vini kot zot dir ou zot 
war zot, zot kontinyelman 
annan sa difikilte.  
Mr Speaker, lo ter Mosyon li 
menm i pe demann 
Gouvernman pou met an plas 
en plan kler pour ki bann 
endividi ouswa biznes ki’n 
ganny afekte avek sa 
leksplozyon kot CCCL i kapab 
vwar en rekour. 

Alors Mr Speaker, mwan, 
mon santi ki sa Mosyon i annan 
en gran merit akoz ziska la 
bann dimoun parey mon’n dir 
ki’n ganny afekte zot pa ankor 
kapab 100 poursan ganny en 
rekour. 

Zot ankor pe ganny fer 
monte desann, ale vini, san 
gran solisyon e se pour sa Mr 
Speaker, ki mwan, mon pou 
siport Mosyon Leader 

lopozisyon ki in anmennen 
ozordi. 

 Akoz sa Mosyon mon 
santi apart ki i pe demann 
Gouvernman pou annan sa 
plan kler pour sa bann dimoun 
i pe osi en Mosyon mon santi ki 
i pe anmenn sipor pou bann 
biznes Providence 

E osi bann zabitan ki pe 
reste Cascade pour ki enn fwa 
pour tou zot ava trouv en 
solisyon pou zot problenm. 
Mersi Mr Speaker. 
 
(APPLAUSE)  
 
MR SPEAKER 
Mersi Onorab. Laparol pou 
Onorab, John Hoareau.  
 
HON JOHN HOAREAU 
Mersi Mr Speaker. Bonzour Mr 
Speaker. Bonzour tou dimoun 
ki a le kout.  
Mr Speaker, pou mwan ler mon 
get sa Mosyon ki devan nou pe 
demann Gouvernman met an 
plas en plan i fer mon panse 
poudir Lopozisyon li menm i le 
sey derout nou.  

Lopozisyon i le sey derout 
nou akoz ler mon pe gete, mon 
pa konnen ki plannet sa 9 
Manm Lopozisyon pe viv lo la. 
 Zot ti a kapab ganny en pri 
nobel pou koz mansonz ! ZOT 
pe zwe lo maler ek lemosyon 
dimoun pou eskan politik…  



Verbatim Report NAS Sitting Wednesday 22nd May  2024 

36 
 

 
MR SPEAKER 
Onorab. Mon pou fer rapel 
bann Manm mon pa dakor ki 
zot pe kriy kanmarad lalang, 
mansonz.  

Silvouple obzerv sa lareg e 
nou a kapab prosede byen. 
Onorab Hoareau, silvouple. 
 
HON JOHN HOAREAU 
Mersi Mr Speaker. 

Mon demann mon lekor ki 
leson zot kapab donn nou lo 
voras akoz zot lot kote latab, zot 
ti’n faid sa pei an de repriz an 
2008 e 2012 zot in tir dile ek 
bef, zot in tir dile ek park e 
finalman ti napa ni park ni bef. 
 
(APPLAUSE)  
 
(laughter) 
 
HON JOHN HOAREAU 
Zot in pran tou pour zot e 
Seselwa in vwar zot c’est pour 
cela zot dan Lopozisyon ozordi 
mes frères.  
 
(laughter) 
 
HON JOHN HOAREAU 
Mr Speaker, les mon dir zot 
poudir sa Gouvernman i annan 
en plan e son plan ti konmans 
depi le 7 Desanm ler sa 
lensidan ti arive. 

 Gouvernman in met an 
plas, in met an plas bokou 
mekanizm pou kapab deal avek 
sa bann sityasyon ki ti arive sa 
zour, depi le 7 Desanm 
bomaten Gouvernman in 
sekiriz landrwa. 
 In fer sir in met bann 
solda pou vey sa bann landrwa 
pou anpes personn kas, okenn 
dimoun kas bann batiman e 
vole sirtou en parti ki soutir sa 
bann keksoz. 
 Mr Speaker, ti napa okenn 
konplent lo vol Gouvernman in 
met an plas en state of 
emergency. Me sa cet pa en 
Gouvernman ki annan en 
plan ?  
 In fer sir ki’n donn tou 
plywood avek tou biznes pou 
zot kapab kouver zot bann 
landrwa ki ti annan vit ki’n 
kase, in vizit zot, in mars ek zot. 

In vwar avek ek lasirans 
ansanm ek bann lezot lazans 
pou fer sir ki keksoz i bouz vit e 
ki i bouz dan direksyon pou ed 
lavi retourn normal. 
 Zabitan Cascade ti ganny 
vwar e Lonorab, Philip Monthy 
avek bann lezot dimoun dan 
lazans ti travay sanses, pou 
kapab war tou sa dimoun e 
asiste zot kot in kapab fer li. 
 Dimoun ti ganny mete dan 
bann landrwa sekirite partou 
Perseverance e dan lotel. 
Gouvernman i annan en plan, 

si ti napa plan i pa ti pou kapab 
fer sa bann keksoz. 
 R25 mil in ganny donnen 
avek tou bann dimoun e sa in 
kout Gouvernman R20 milyon 
zisteman.  
 Apartir Zanvye tou 
dimoun ti’n ganny zot larzan. 3 
blok apartman rezidansyel ti 
ganny konstri, repare.  

Lazans Lasirans ti osi fer 
son bout e Gouvernman in 
aziste dan serten ka kot 
lasirans pa’n kapab arive fini 
donn tou larzan sa bann 
dimoun. 

Mr Speaker, tou dimoun 
Cascade i konnen kot zot pe 
debout e 70 tonn manze ki ti’n 
debarke ki Gouvernman in al 
negosye pou rode ti’n debarke lo 
airport e ti ganny partaze avek 
bann dimoun kot dezas 
klimatik ti’n arive. 
 Mr Speaker, part rental 
ti’n ganny donnen osi pou bann 
dimoun ki’n plifere al lwe en 
lakaz e ozordi zour US pe vin dir 
nou poudir napa plan.  

Zot ale zot in fer 
demonstrasyon avek detrwa gro 
dimoun ki pe vin rod manze e 
dir donn nou, nou manze. 
 Mr Speaker, sanmenm sa 
bann dimoun pa ni ti reste ni 
Cascade, 
 
(laughter) 
 

HON JOHN HOAREAU 
Pa konnen ki bwa zot sorti be 
selman zot in vin fer en pti 
demonstrasyon sal sal, e 
dimoun vin vwar zot akoz olye 
ede dan sa sityasyon zot  Vin 
fer demonstrasyon. 
 Si sa detrwa zot ti pase ti 
al kot sa bann lakour ti anmenn 
en pti ler dimoun ti ava annan 
respe pou zot me zot pa fer sa 
zot, zot enjoy lo maler dimoun. 
 Mr Speaker, Onorab, 
Cosgrow in vini in dir ek nou 
ennler mon’n sey ekout li mon, 
me mon pa’n tro kapab 
konpran en ler i dir ou koumsa 
lasirans pa’n ede, ennler i dir ou 
ti’n ed en pe, ennler i dir ou 
koumsa enn de dimoun in 
ganny en pti git larzan. 
 Mr Speaker, me sa ki mon, 
mon konnen e i en fe ki lasirans 
in depans R92 milyon ziska 
aprezan.  

SIAH in osi asses bann 
sityasyon free of charge e fer sir 
ki bann dimoun i ganny en 
clean bill of quantities pou zot 
kapab ganny asiste avek 
demars ki zot ti ladan, pou zot 
kapab ganny larzan lasirans e 
osi ganny serten soutyen avek 
Gouvernman.  

Mr Speaker, Gouvernman 
in donn en tax break ansanm  - 
sa ti ganny negosye ansanm 
avek SCCI.  

Ki mannyer ozordi zot pe 
vin dir nou sa pti 3 mwan pa 
ase? be konbyen mwan zot le? 
Eski Gouvernman pou donn 
enfiniman en tax break?  
 Mr Speaker, loan in ganny 
met a zot dispozisyon ki interest 
free avek DBS, waiver lo list 
sorti kot IEA pou 3 mwan 
ankor.  

E ler ou pe gete tou sa 
bann keksoz i form parey en 
package ki’n ed sa bann 
dimoun, sa bann biznes pou zot 
kapab retourn e twa kar zot in 
retournen ozordi pe fer zot 
biznes parey i fodre. 
 Zot in ganny osi serten 
sans pou fer zot bann clearance 
zot bann cargo a sa bann letan 
avek en priyorite spesyal. Sa i 
bann laranzman ki 
Gouvernman in fer avek bann 
clearing agencies. 
 Mr Speaker, bann 
enterprise centers in ganny 
repare. Gouvernman osi in 
provide bann alternative 
locations pou zot kapab vann 
zot bann keksoz e fer bann 
trade fairs dan Victoria e se sa 
ki Gouvernman in fer pou ed sa 
bann dimoun.  
 E nou’n vwar nou menm 
ki mannyer OJ in fer dan sa 
sityasyon in al anvil, in fer sir in 
vann son bann keksoz a en pri 
redwir e dimoun antye in 
benefisye li osi in benefisye. 

 Nou pe ganny mislead, 
Nou pe ganny mislead par 
Lopozisyon pou dir nou poudir 
nou ki Gouvernman napa plan 
akoz sa Gouvernman i annan 
en plan.  
 
(APPLAUSE)  
 
HON JOHN HOAREAU 
E si ti napa en plan i pa ti pou 
fer sa i ti pe fer. 
 Mosyon pa fer sans Mr 
Speaker, Gouvernman in al pli 
lwen in etablir en fon anba S.I. 
103, 2023 pou etablir en fon 
pou kapab anmas larzan pou 
donn soutyen bann dimoun. 
 Vreman larzan i ganny 
anmase pe par pe. E yer ler mon 
ti pe ekout SBC, mon ti vwar ler 
mon kestyon ti ganny pase zot 
pa ti pase akoz mon ti pe 
demann sa kestyon. 

Me zot ti plifere pou pas en 
largiman ki’n ganny fer lot kote 
akoz sa larzan sa 25 milyon ki 
la zot pa pe ede. 
 Be larzan pe antre bout 
par bout e ziske 2 semenn pase 
larzan in antre $1.5 dan sa fon. 

So larzan pa’n antre en sel 
kou sa 45 milyon ki Minis, in 
koz lo la e fodre pep i konpran 
sa poudir nou pe ganny mislead 
par lot kote. 
 E mwan rezon ki mon ti’n 
demann sa kestyon Mr 
Speaker, set akoz mon distrik 

osi i pas en kalamite le 7 
Desanm. 

E la mon pou profite ankor 
enn fwa pou mon senpatiz avek 
dimoun dan mon distrik, pou 
mwan senpatiz avek dimoun 
Bel Ombre, pou mwan senpatiz 
avek dimoun Glacis e osi serte 
dan distrik Anse Etoile. 

Kot zot osi zot in sibir 
serten domaz. E mon senpatiz 
avek bann dimoun ki’n perdi 
zot lavi osi Mr Speaker. Dan 
mon distrik i annan 2 dimoun 
ki’n perdi zot lavi. 

E sa mank dan zot lavi pa 
ankor kapab ganny efase zot 
lavi pa ankor retourn 100 
poursan normal. 
 E mon pe demann 
Gouvernman parey Mosyon i 
dir ti pou sertennman kapab 
ensinyen ed en pe plis, ed en pe 
plis kontinyen ranforsi, ranforsi 
sa led ki Gouvernman pe 
demande. me selman mon pa 
krwar parey sa bout ki dir napa 
en plan, sa bout ki dir napa en 
plan se fo, set en fo propagann. 
 Mr Speaker, mwan lo mon 
kote mon pa pou donn sipor sa 
Mosyon. Mon pa pou donn sipor 
sa Mosyon akoz i senpleman pe 
anmenn bokou demagozi. 

Pe anmenn politik 
bonmarse pe zwe lo lemosyon 
dimoun, pe fer dimoun krwar 
poudir sityasyon i comme tel, 

kan i annan en kantite keksoz 
ki’n ganny fer. 
 Mr Speaker, lo lanket ki 
zot ti’n demande en public 
enquiry. Ler i annan en keksoz 
kriminel ki arive gard i antre 
ladan i fer son lanket e se sa 
lanket ki ganny fer. 

Ler sa i ava ganny fer i ava 
ganny anvoye kot Atorni 
Zeneral e la i a deside si i pou 
met keksoz Ankour si i pa pou 
met keksoz Ankour ki pou arive 
e la apartir la, keksoz i ava vin 
si i al ankour i ava vin en keksoz 
ki piblik. 

 Pour le moman dimoun i 
ankor, i bezwen pasyante. I 
bezwen annan en pti pe plis 
pasyans pou vwar en keksoz ki 
ganny fer e fer byen. 
 Mr Speaker, parey mon’n 
dir mon pa pou vote pou sa 
Mosyon. 
  E mwan dan mon lespri i 
kler  ki Gouvernman pe fer tou 
sa ki posib a sa mwayen ki a 
anmezir pou kapab fer sir ki 
bann dimoun i kapab ganny sa 
soutyen e lavi i retourn 
totalman normal avek sa Mr 
Speaker, mon remersi ou.  
 
(APPLAUSE) 
 
MR SPEAKER 
Mersi Onorab, Hoareau. 
Onorab, Gabriel laparol. 

HON CONRAD GABRIEL  
Mersi Mr Speaker. Mon dir 
bonzour tou dimoun a le kout 
espesyalman zabitan Pointe 
Laure. 
 Annekoutan entervenan 
avan mwan kot in dir 
lopozisyon pe esey derout nou, 
me mon, mon pli krwar LDS ki 
pe sey derout nou 
 
(APPLAUSE) 
 
HON CONRAD GABRIEL  
Mr Speaker, si nou donn sipor 
sa pep lot kote i grense, nou’n 
vwar pandan sa 3 pe al 4 
lannen la sa kote latab nou’n 
toultan siport dimoun ki 
vilnerab mwen fortinen parey 
nou parti in dir nou reste 
solider ek sa pep. 
 Mr Speaker, mon pran 
laparol ozordi pou siport sa 
Mosyon anmennen par Onorab, 
Pillay akoz serten zabitan dan 
nou distrik Pointe Larue in 
ganny afekte. 

I annan zot problenm in 
rezourd me i annan serten ki 
ankor pe espere zot pe 
dousman, dousman refer zot 
lavi malgre ek bokou difikilte. 
 Nou konnen i pa fasil letan 
ou annan en Gouvernman ki pa 
oule ekoute, mon dir sa akoz 
nou’n anmenn Mosyon pou dir 
zot fer en lanket endepandan 

me in ganny rezete zot pa’n 
oule.  

Be ki zot pe kasyet? ki 
annan pour kasyet? si napa 
naryen pou kasyet akoz sa ta 
lalang ki pe ganny koze ?  
 Mr Speaker, zot ti konnen 
poudir CCTV footage ti zis en 
deropsyon mon ti 
personnelman demann Minis 
Fonseka ki pou arive si zot pa 
ganny naryen konman 
levidans lo hard drive ?  

Ki lot opsyon ki pou etablir 
fe otour sa leksplozyon? I ti 
kareman dir mwan ki zot annan 
lezot alternativ pou kontiny sa 
lenvestigasyon. Be kan?  
 Ou’n war an plizyer repriz 
ou’n bezwen entervenir Mr 
Speaker, pou Minis, sorti dan 
Lasanble foulkan san dir nou 
gran keksoz. 
  I vreman enportan pou 
Seselwa konnen kwa ki pase e 
annan en closure lo sa lensidan, 
be i paret mwan mannyer i pe 
ale pou napa en closure akoz 
pou napa en rapor. 
 Kot pou ganny levidans? 
nou’n tann dir pickup in vini pe 
konmans tir materyo an sit swit 
blah blah e Minis, in plizyer fwa 
repete ki sa ti en act kriminel. 

Be ki mannyer ou konnen 
sa? lanket pa ankor ni terminen 
e mon panse pa pou zanmen 
terminen si napa levidans. 

 Plizyer kestyon in ganny 
anmennen dan sa Lasanble kot 
mwan, mon santi ki Sesel, 
Seselwa pa’n ganny tou laverite 
mannyer sa Lasanble pe ale i 
kont sa motto kot ou vini deor 
ou war an gro ‘’Serving a 
Modern Democracy.’’ 

Mr Speaker, silvouple pa 
pran li personnel I think you 
should walk the talk e ed sa 
Lasanble trouv solisyon pou 
problenm sa pep. 
 
(APPLAUSE)  
 
HON CONRAD GABRIEL 
Nou pe anmas larzan pou en 
gran lopital kot Seselwa pa ni 
ankor trouv son plan konkret 
an menm tan nou’n vwar nou 
bann frer ek ser ankor pe esper 
led pou aranz zot lakaz. 
 Nou pa kont en nouvo 
lopital me selman annou konn 
nou priyorite silvouple. Yer 
nou’n tande ki annan ankor 25 
milyon ki reste dan sa fon le 7 
Desanm e ankor 1 milyon pe 
antre. 
 Eski vre 1 milyon ki’n 
antre? Oubyen plis? I sokan en 
ras ker parey Onorab Cosgrow 
in dir. Mwan, mon ti fer li mon 
devwar pou vizit bann dimoun 
Cascade, Petite Paris, Pointe 
Laure sa ki mon ti vwar ti terib 
pou lizye erezman nou napa ka 

fatal apard bann dimoun ki’n 
ganny blese. 
 La,la rezon akoz sa pep pe 
viv dan fristrasyon mon kapab 
dir sa Gouvernman pa pe kapab 
run sa pei, akoz senpleman zot 
pa konnen ki zot pe fer ou ki 
pou fer en Gouvernman 
kanmaron an dot mo. 
 Biznes pe ganny demande 
pou pran loan pou rekonmanse 
be Mr Speaker, kot nou pe ale? 
Sa bann dimoun pa ni 
responsab pou sa leksplozyon e 
ou pe demann zot pou pran en 
loan ; sa i vreman en 
Gouvernman iresponsab. 
 An tou leka Seselwa ouver 
zot lizye. I pa fasil pou anbet sa 
pep ki mannyer ou kapab fer en 
lagreman ek sa bann endividi e 
dir sa bann dimoun ki si zot 
aksepte domaz peyman, zot pa 
pou kapab pourswiv 
Gouvernman ouswa pourswiv 
CCCL; e osi ou pa pou kapab fer 
okenn lezot claim dan lefitir. 
 Be eski sa i en keksoz 
normal? Ki zot pe kasyet mon 
demann ankor? La nou’n vwar 
ki vreman Sesel pe ganny run 
parey en biznes nou ti ganny 
warning pou met kartron lo nou 
deryer. 

Me ki nou ti vwar? Nou 
pa’n ler krwar be la nou bezwen 
viv ek sa. Bann ki santi ki zot 
pa’n ganny en fair deal, pe sibir 
viktimizasyon e entimidasyon, 

dezapwentman an zeneral LDS 
in zis anbet zot. 

Mon lans en lapel pou zot 
zwenn nou dan nou gran rally 
Anse Aux Pins kot tou ki 
konmanse. 
 
(APPLAUSE)  
 
(Interruption) 
 
HON CONRAD GABRIEL 
Onorab atraver ou Mr Speaker, 
mon a zis dir Onorab, Hoareau 
silvouple aret maltret sa pep. 
 Ou pe dir zot sorti ki bwa, 
ou pa konnen ki bwa zot sorti 
be sanmenm sa bwa ki ou ti 
taye dan bodanmyen zour ou ti 
fer ou blitz. 
 
(laughter) 
 
(APPLAUSE)  
 
HON CONRAD GABRIEL 
Mersi Mr Speaker.  
 
(APPLAUSE) 
 
MR SPEAKER 
Onorab Vidot, ou annan 
laparol. 
 
HON AUDREY VIDOT 
Mersi Mr Speaker. Bonzour Mr 
Speaker, tou Manm Onorab, 
zabitan Roche Caiman e tou 
manm piblik ki a le kout. 

 Mr Speaker, pou 
konmanse atraver ou mon le dir 
avek Onorab, John Hoareau si i 
annan en group dimoun ki’n 
sey derout pep Seselwa se pa 
zot ki dan LDS. 

Seselwa ti tann tre byen e 
vwar dan video kot Minis, Jean-
François Ferrari ti konfirmen ki 
2008 progranm ti merite arive si 
ou pa’n war Onorab nou a rod 
video nou a anvoy ou. 

Mr Speaker, Mosyon ki 
devan dan nou Lasanble ozordi 
pe demann pou met an plas 
plan ki kler sa i akoz, parey 
mon bann koleg in fer re sorti ki 
bann viktim le 7 Desanm pa 
ankor vwar zot bann problenm 
ganny rezourd. 

E i annan menm ki’n vwar 
zot pe depans lamazorite dan 
zot pos pou en keksoz ki pa ni 
zot ki’n demande zot pa ni ti pe 
menm ekspekte arive avek zot. 

I tris ki apard sa kontrent 
finansyel ki zot pe pas ladan 
ozordi apre lensidan le 7 
Desanm, i annan i ankor 
tromatize e i annan ki pa ni 
menm ganny swivi avek 
sityasyon ki zot in fer fas avek 
ek zot fanmir pou zot kapab 
kontinyen avek lavi ozordi. 

Viktim lensidan le 7 ankor 
trouble par sa lensidan e zot pe 
seye pou zot kontinyen avek lavi 
toulezour menm si avek en pti 
pe lespwar ki zot ava konnen ki 

vre lakoz sa lensidan le 7 
Desanm. 
 Mr Speaker, le 7 Desanm 
malerezman mon avek en koleg 
ki lo lot kote latab dan LDS pa 
ti dan pei pou rezon misyon pou 
Lasanble Nasyonal. 
 E nou ler nou ti tann 
lensidan le 7 atraver 
kominikasyon par fanmir e 
zanmi i pa’n fasil pou nou; sitan 
lwen avek nou pros e menm 
bann ki nou kapab aport sa 
soutyen sipor moral pou nou 
kapab gid zot e soulaz zot dan 
sa bann moman difisil. 
 Me par kont mon konman 
Manm elekte pou distrik Roche 
Caiman de moman ki mon’n 
antre Sesel, son Dimans mon ti 
al rann en vizit tou bann 
dimoun dan sa rezyon Roche 
Caiman, Brilliant kot zot in 
ganny afekte avek lensidan le 7. 
 E i regretab ki moman ki 
mon’n ariv laba kot zot 
lamazorite zot pa ti ankor ganny 
resevwar par okenn 
reprezantan ki swa kot MLH, ki 
swa kot Gouvernman Lokal 
pa’n vin donn zot sa bann 
soutyen. 
 Par kont enn de ki lapolis 
in vin kot zot me i annan in dir 
pou tournen apre ki mon 
konpran petet lo resours pa’n 
permet zot tou vini. 
 Me in pran letan, letan 
pour sa bann dimoun ganny 

lasistans e i regretab ki apre 
anvoy rapor kot konsernen pou 
dir zot lekel bann dimoun e 
apre follow up sa bann dimoun 
i dir nou Onorab, nou pa’n 
ganny vizit sitan vit parey nou ti 
pe ekspekte.   
 Mr Speaker, pep Seselwa i 
tre konsernen avek bann 
lensidan ki pase dan pei ozordi 
e ki lotorite konsernen swa pa 
ankor kapab e menm vin devan 
pou asir pep Seselwa, ki 
vreman pe pase dan nou pti pei 
Sesel e lekel bann ki responsab. 
 Lensidan le 7 Desanm 
resaman lensidan gas, lensidan 
vandaliz kot nou bann defen i 
sipoze pe repoze e kestyon ki 
bokou Seselwa pe demande se 
kan ki zot pou kapab aret tann 
bann tel lensidan. 
 Kan ki zot pou kapab pran 
en souf pou aret tann sa bann 
tel keksoz e kan ki zot pou 
konnen lekel bann ki 
responsab. 
 Mr Speaker, tou sa ki pe 
pase dan pei ozordi 
Gouvernman i annan en 
responsabilite pou asir lape, 
trankilite e sekirite dan pei. 

Gouvernman i annan sa 
responsabilite pour asire ki pep 
Seselwa i ganny met azour lo 
bann lanket ki pe ganny fer e 
montre vre latransparans. 
 Mr Speaker, bann dirizan 
SNP e ki dan LDS ozordi pou 30 

an in swadizan lite pou annan 
laliberte lekspresyon, 
latransparans e lazistis. 

Ozordi tou sa bann 
prensip, valer in ganny zet anba 
ou kapab dir, anba zot watch. 
 Laliberte lekspresyon i fer 
dimoun ganny viktimize 
latransparans i zis en parol dan 
ler akoz viktim lensidan le 7 
Desanm e manm piblik ki pe 
rod leklersisman e laklerte dan 
sa lensidan, pa pou gannyen sa 
rapor ki zot ti pe ekspekte. 
 Demann pou en lanket 
endepandan par United 
Seychelles ti ganny rezete par 
en mazorite group dimoun ki 
pep Seselwa in swadizan met 
konfyans e lasirans dan zot, 
pou zot fer pli byen e pou zot 
kapab donn zot laklerte lo 
laverite ki zot bezwen.  
 Seselwa ti krwar dan zot e 
mon pou repete ti krwar dan zot 
dan LDS akoz i kler ki Seselwa 
nepli annan konfyans dan LDS 
ozordi. 
 Sa lanons ki zot in fer ki 
zot pou vin avek swadizan lalwa 
pou ki eleksyon pou ganny fer 
2025 an Septanm? Zot in donn 
dat?  

Zot pe zis eksit Seselwa,  
eksit Seselwa e Seselwa pe 
demande ki olye esper 2025 
anmenn li sa lannen 2024 la 
nou a fer li. 
 

(APPLAUSE)  
 
HON AUDREY VIDOT 
Mr Speaker, tou sa bann biznes 
ki’n kontribye pou elev 
lekonomi pei pou lizyer lannen 
ki’n kontribye anver 
Gouvernman. 

I annan menm en bon pe 
zot ki’n sitan met konfyans dan 
zot lot kote latab pour ki ozordi 
zot annan en mazorite e en 
Gouvernman ki pe diriz pei 
ozordi. 

Se sa meyer fason pou 
rekonpans sa bann dimoun? 
Pou dir zot ki zot kapab fer pou 
zot pei dan en moman kot zot in 
pas dan sitan difikilte? Se sa zot 
fason ki zot pe okip zanfan 
Sesel? 
 Pep Seselwa i sa menm sa 
bann dimoun pe note in fini 
konpran ki desizyon zot annan 
pou zot pran, akoz ozordi 
Seselwa i vwar kler ki 
ladministrasyon ozordi i pli 
engra ki zot bliye, bliye, bliye, 
bliye kot zot sorti e lekel ki’n 
met zot la.  
 Mr Speaker, apre tou sa 
bann pwen konsern ki mon 
bann koleg in fer resorti, bann 
vizit ki’n ganny fer dan sa bann 
distrik kot nou’n ekout e vwar 
konsern bann dimoun ki’n 
ganny afekte. 
 Mon le fer pep Seselwa 
rapel ki dan bann moman difisil 

anba ladministrasyon, United 
Seychelles striktir ki ti an plas 
en kantite zot i ankor rapel ki 
fason ki mannyer nou ti tyonbo 
zot lanmen lanmwatye semen. 
 I annan kot nou’n kapab 
otan fer mazorite kot nou’n 
kapab e nou’n asire otan posib 
pou pa les personn deryer. 
 Mr Speaker, mon oule dir 
sa detrwa mo avan mon termin 
mon lentervansyon; zabitan 
Roche Caiman, Les Mamelles, 
Cascade, Pointe Laure e tou sa 
bann lezot distrik partou lo 
Mahe, Praslin ek La Digue. 
 Zot ki pe santi e vwar ki pe 
pase dan nou pei ozordi, zot ki 
pe vwar ki mannyer 
ladministrasyon LDS pe deside 
rule border.  

Zot ki santi e zot ki 
konpran zot soufrans e zot ki 
konnen ki mannyer 
ladministrasyon US ti soulaz zot 
kontrerman avek sa enn ki la 
ozordi. 
 United Seychelles i annan 
sa pti mesaz pou dir zot le 26 
May, wi Onorab, Sandy Arissol 
mon ti a swete zwenn nou, 
zwenn nou akoz mon annan, ou 
konnen i annan en kantite zot 
pe desann zwenn nou. 
 Onorab, Clifford Andre osi 
zwenn nou  
 
(laughter) 
 

HON AUDREY VIDOT 
Ansanm kot tou ti konmanse 
Anse Aux Pins an triyonf nou 
pou kriye, nou pou koste 
ansanm akoz US i sel opsyon 
pou Sesel!  
 
(APPLAUSE)  
 
MR SPEAKER 
Mersi. La parol pou Onorab 
Romain. 
 
HON GEORGES ROMAIN 
Mersi Mr Speaker.  

Mr Speaker, Ler mon pe 
ekout deba Mosyon, 
espesyalman sorti lo lot kote 
latab mon vreman demande ki 
bor zot pe vreman viv si zot dan 
sa menm pei ki nou pe viv. 

Ler sa dezas ti arive mon 
krwar tou seselwa Praslin, La 
Digue menm dimoun ki viv an 
deor ti konnen ki pe arive Sesel. 

 E sa in konfirmen par 
Onorab, Vidot ki’n dir i pa ti dan 
pei, me i ti konnen ki ti pe pase 
ler i ti al fer en vizit kot son 
bann dimoun. Sa i byen. 

Mr Speaker, ler sa dezas ti 
arive nou vwar son bomaten 
menm, nou ti war nou Prezidan 
ti pe ganny en konferans lapres 
ti pe eksplike ki i vreman in 
arive sa ki in ganny dir e ki pou 
ganny fer. 

E tou dimoun ti pe swiv 
televizyon sa letan, akoz pou 

nou parey zot in fer re sorti sa ti 
en keksoz ki premye fwa i arive 
dan nou pei.  

E nou ti vwar ki mannyer 
Seselwa, la mon dir Seselwa ti 
met lanmen ansanm pou nou 
kapab ed nou bann frer, ser 
Cascade  
 
(APPLAUSE) 
 
HON GEORGES ROMAIN 
Nou pa ti fer okenn politik ladan 
mon rapel tre byen Mr Speaker, 
mwan menm mwan, mon ti met 
en mesaz dan group ki nou 
Caucus mon ti demande 
granmaten menm ki mon, mon 
kapab fer pou ed mon frer 
Cascade. 
 E an menm tan ti annan 
dezas osi pa bliye osi dan nor 
Mahe. Tousala Mr Speaker, nou 
ti pe fer fas avek.  
 Ki nou ti fer Mr Speaker, 
mon konn tre byen atraver mon 
koleg Onorab, Sathya Naidu ki 
li i ti’n ganny en gran donasyon 
louverz ki i ti bezwen transpor e 
mwan, mon ti al ed li pou nou 
anmenn sa bann louverz 
Cascade.  
 An menm tan Mr Speaker, 
nou ti rankontre ou osi, ou ti pe 
fer menm parey dan ou 
transpor avek enn ou koleg 
actually, avek ou drayver. 

Kot nou ti ariv Cascade 
kot nou ti anmenn tou sa bann 

louverz Cascade kot nou ti ede 
ansanm ek solda ek bann lezot 
dimoun ki ti la pou nou klasifye 
sa bann louverz pou nou kapab 
donn bann zabitan Cascade ki 
ti bezwen sa bann louverz. 
 E savedir la nou ti napa en 
plan konmsi vreman ou kapab 
dir ki nou ti pe pou aranze pou 
distrik Cascade ki vreman 
kapab konmans debout lo zot 2 
lipye. 
 Tou dimoun ler mon ti 
antre dan lekol Cascade sa 
kantite dimoun ki ti pe met 
lenz, klasifye bann lenz pou 
diferan grander marmay kot ti 
annan manze kot nou ti pe met 
dan bann plastik. 

Tou kalite keksoz ti pe 
arive e mwan menm mon, mon 
ti pe regard sa mon ti soke sa 
kantite dimoun ki ti’n desann 
pou nou kapab ede; pou met 
dimoun Cascade vreman kapab 
dir met zot lo zot de lipye, akoz 
sa ki’n arive napa en distrik lo 
Mahe ki ti a kontan pas ladan.  

E la ozordi Mr Speaker, i 
sagrinan pou nou tann en 
lopozisyon dir Gouvernman vin 
avek en plan pli kler. 

Mwan, mon ti a kontan 
kekfwa zot ti ava dir ki mannyer 
zot ti a kapab vin donn 
koudmen sa Gouvernman pou 
ed dimoun Cascade 
 
(APPLAUSE) 

HON GEORGES ROMAIN 
Mr Speaker, ler nou get 
Gouvernman sa bann letan ler 
sa bann problenm ti pe arive, 
Gouvernman pa ti ezite vitman 
ti donn tou dimoun R25 mil 
Cascade ki’n ganny afekte e sa 
bann dimoun byensir i annan 
ki zot fridge ti’n probableman 
kase, zot masin larve bann 
lekipman ki’n kase dan zot 
lakaz.  
 E zot ti ganny sa R25 mil 
pou zot kapab aste sa bann 
lekipman. 
 Mr Speaker, sa osi ti 
ganny donnen osi dan nor anvi 
ki dan nor osi sa letan ti pe 
ganny en bon pe dezas. 
 Mr Speaker, la mon ti ava 
annan en kestyon pou demann 
avek Lopozisyon; wi 
leksplozyon in arive Cascade 
premye fwa in arive dan zistwar 
Sesel, me selman mon demann 
mon lekor en kestyon dezas i 
dezas.  

Oli Lopozisyon dan nor ki 
ti kapab vin donn en koudmen 
zabitan dan nor pou vin at least 
vin senpatiz ek zabitan dan nor, 
oli zot? 
 
(APPLAUSE) 
 
HON GEORGES ROMAIN 
Oli zot? 
 

(APPLAUSE) 
 
HON GEORGES ROMAIN 
Mon pa konpran akoz zot ti zis 
Cascade kekfwa Cascade zot 
vreman annan en azanda 
Cascade. 
 Me selman i malere, e 
Anse Etoile osi dan Mars la ti 
annan en bon pe dezas; mon pa 
vwar enn me selman ozordi nou 
pe koz parey nou dir ennler 
labous plen konmsi nou konn 
tou keksoz ki pe pase. 
 Mr Speaker, sa 
Gouvernman pe travay, mwan 
anvi dir Lopozisyon mon 
konnen eleksyon parey zot in 
fer resorti poudir i pe vini an 
2025 i pa lwen li , si ou le pep 
Seselwa in war ki zot pe travay, 
i a vot pou zot be selman mwan, 
mon pou dir zot kareman mon 
sorry mon pa war zot Mr 
Speaker.  
 
(APPLAUSE) 
 
HON GEORGES ROMAIN 
Si mon return lo Cascade Mr 
Speaker,  Cascade nou ti 
bezwen donn sipor tou sa bann 
zabitan ki ti pe pas dan sa 
moman difisil. 
 Olye nou vwar sa 
Lopozisyon vin donn sa led 
parey nou dir senpatiz ek zot, 
solider avek zot ki nou vwar? 
zot fer demonstrasyon. 

 Nou vwar zot debout ek 
bann plakar oli nou manze, oli 
isi laba. Selman zot vin dan 
Lasanble pou dir, ‘’nou pa ti 
merit ganny manze, nou ti merit 
ganny materyo konstriksyon 
olye ganny manz’’ be ki nou 
kapab konpran Mr Speaker? 
 Ler ou ganny en donasyon 
Mr Speaker, nou merit dir mersi 
sa ki enportan pa bezwen al 
swazir ki nou ti bezwen vin 
donn nou. Akoz pou nou ler nou 
napa nou bezwen dir mersi. 

Mr Speaker, mwan pou 
mwan sa Lopozisyon i vreman 
dezapwent mwan ler mon ekout 
zot.  

Mr Speaker, mon konnen 
pa zis bann endividi ki’n ganny 
afekte dan sa dezas ki’n arive 
Cascade.  

Mr Speaker, mwan mon’n 
deza travay dan Providence 
mon kapab dir spesifikman dan 
sa batiman ki apel KB 
Emporium.  

E sa batiman ti ganny 
afekte en kantite tou son bann 
vit tri grennen ki sa bout kot 
MCB anba. Mon’n koz ek zot 
mwan, zot in repar zot batiman 
san bezwen depan lo 
Gouvernman akoz zot annan 
zot lasirans. 

Plizyer batiman bann 
businessmen pe repar zot 
batiman san bezwen esper lo 

Gouvernman akoz zot annan 
zot lasirans. 

 E la ozordi ki nou’n tande 
Mr Speaker? Nou’n tann dir ki 
Gouvernman pa’n fer naryen 
pour sa bann businessmen. 

Mr Speaker, annou ler 
nou koze annou montre 
Seselwa ki zot bezwen pran en 
pe zot responsabilite. 
Akoz ozordi nou tou nou annan 
en loto Sesel mazorite, en bon 
pe Seselwa i annan en loto 
ozordi zot in travay, zot in 
ganny zot larzan zot in aste zot 
loto. 

Tou sa loto ki pe roule 
ozordi i annan en lasirans, be 
akoz osi bann biznes osi ki zot 
pe fer larzan akoz zot pa rod zot 
en lasirans? 

Wi, i malere kekfwa ennler 
ki annan kekfwa i pa realize i 
bezwen rod en lasirans, me sa i 
devret en pti minorite, nou pa 
kapab ozordi akoz in ariv en 
dezas ki nou bezwen dir 
Gouvernman i bezwen vini vin 
donnen.  

Wi, mon konnen en 
Gouvernman responsab i 
bezwen ede kot i kapab me 
selman lasirans i la, sanmenm 
sa son purpose i la pou ed ou 
dan en moman difikilte.  

Ou loto i kraze ou lo 
comprehensive 3rd party dan en 
fason i vini i ed ou, be selman 

ozordi nou ganny dir ki sa 
Gouvernman napa en plan. 

Mr Speaker, tou sa bann 
lakaz ki zot pe nonmen dan 
Cascade Gouvernman i pe ede 
kot i kapab. 

Bann lakaz ki ganny 
managed par PMC nou’n ganny 
dir preski tou sa lakaz in fini, in 
fini ganny repare e sa bann 
dimoun dan sa bann lakaz pa’n 
bezwen pey en sou. 
 
(APPLAUSE) 
 
HON GEORGES ROMAIN 
E sa zabitan Cascade i konnen 
zot menm zot ki dan sa bann 
lakaz, me la ozordi nou annan 
en lopozisyon ki vin dir ki nou 
pa pe fer naryen pour sa bann 
dimoun. 
 Mr Speaker, i annan 
menm ki’n dir nou en 
Gouvernman ki egois sa en gro 
mo Mr Speaker, be mwan, mon 
anvi dir zot si zot ti’n byen fer 
zot kalkil zot in byen fer zot 
homework, nou zis pe al lo 4 an 
depi ler nou dan sa 
Gouvernman me zot in la pou 
43 an. 

Si nou pe koz egois mon 
krwar zot bezwen zis dir be nou 
ki egois akoz pou tou sa lannen 
ki nou’n o pouvwar si zot ti 
vreman fer zot travay byen 
ozordi Sesel pa ti pou dan sa 

problenm; nou ti pou bokou pli 
dan konfor ozordi Seselwa. 
 Akoz ki nou’n fer nou’n 
pran bokou sa bann larzan, 
larzan Seselwa la mon pa pou 
koz lo 50 milyon me ki zot in 
fer? Zot in pran pou zot e zot in 
partaz ek zot bann dalon. 
 E si zot pe dir nou, nou en 
Gouvernman egois ozordi zot 
kapab demontre ki zot ki dan 
Lopozisyon ozordi zot pa egois 
zis montre nou en keksoz tou sa 
bann later ki zot in pran avek 
pep Seselwa e sa bann later zot 
pe vann. 
 Zot pa pe vann li R100 mil 
zot, par milyon de milyon roupi 
Mr Speaker, be akoz zot pa pran 
en pe sa bann larzan donn 
zabitan Cascade?  
 
(APPLAUSE) 
 
HON GEORGES ROMAIN 
Apre zot ava dir nou egois, Mr 
Speaker. 

Mon dapre mon konpran 
parti US in donn zis R200 mil 
dan sa kontribisyon le 7 
Desanm be ni en bout later zot 
pa’n vann R200 mil tou ladan 
milyon de milyon. 
 Oule dir mwan zot pa ti 
kapab donn en ti pe plis ki sa?  
Mr Speaker, anyway. 
 I vreman sagrinan ler mon 
tann zot koze lot kote Mr 
Speaker, sa fon ti ganny kree 

atraver nou Prezidan ti vin 
devan ti dir annou kree sa fon 
pou le 7 Desanm. 
 E ki nou’n vwar Minis, fek 
vin dan Lasanble yer atraver 
Onorab, Hoareau ti demann en 
kestyon ki ti sorti byen konbyen 
larzan nou annan ladan e 
konbyen larzan ki’n ganny 
depanse; e Minis, in eksplik 
byen e sa kont pe ganny odit 
par nou oditer zeneral.  

Be in dir i reste zis R25 
milyon be ki nou’n tande lot 
kote i dir? Nou annan milyon de 
milyon dan kont pran sa bann 
larzan donn nou bann zabitan 
Cascade. 
 Mr Speaker, Gouvernman 
LDS i en Gouvernman ki 
responsab sa bann larzan in 
donnen pa pou zis partaze gos, 
dwat in donnen pou ed zabitan 
Cascade wi be dan en fason 
latransparans e accountability. 
 Nou pa kapab zis pran 
larzan donnen demen sa 
dimoun ki’n donn sa larzan i ti 
a kontan konnen ki mannyer sa 
bann larzan pe ganny depanse, 
e nou tou si nou ti’n donn en 
larzan nou ti a kontan sa larzan 
i depans an byen. 

Ler nou zis pran larzan 
donnen Mr Speaker, nou pa pe  
vreman ed sa problenm nou 
merit donn sa larzan dan en 
fason pou ed sa bann dimoun 
pou kapab vreman ganny en 

konmansman; e mon pa krwar 
ki nou bezwen zis ale pran tou 
larzan zis pran donnen. 
 Nou pa kapab fer keksoz 
koumsa nou pou vreman 
iresponsab. 
 Mr Speaker, ler mon’n 
asize mon’n ekout lot kote latab 
koz en keksoz ki’n sorti vreman 
dan zot lentervansyon in 
montre ou klerman ki mannyer 
zot ti pe vreman pou tou sa 
lannen ki zot ti reste o pouvwar 
parey nou dir 43 an.  
 Zot zis anvi donnen, 
donnen pou Seselwa toultan 
kontinyen kapab depan lo zot e 
alors nou bezwen kontinyen kit 
zot la, non non Mr Speaker. 

Pa mars koumsa sa. Ou 
bezwen leve al travay si vre ou 
bezwen en sityasyon kot in 
arive parey nou konnen ki’n 
arive Cascade Mr Speaker, 
Gouvernman i a vini i a ede be 
selman ou merit kapab ed ou 
lekor. 

Mon’n tann zot dir 
Gouvernman pe donn loan 
atraver DBS a 0 poursan ou dan 
en biznes ou serye mon krwar 
ou merit al pran sa loan prezan 
ou lasirans kekfwa pli tar ava 
rann ou, ou larzan. 

Be si ou en biznes ki pa 
serye mon kapab dir ou pe 
konplent about sa loan be ki ou 
espekte Gouvernman pou fer 
pou ou?  

Wi, CCCL i ankor anba 
lenvestigasyon kekfwa lasirans 
osi pe esper sa bann sa rezilta 
be kekfwa pa sa epi ler sa rezilta 
a sorti la sa bann dimoun a 
ganny rann zot larzan. 

Mr Speaker, mon’n ganny 
sans koz enn de businessmen 
osi tou, zot in dir mon ki zot in 
gannyen zot larzan lasirans en 
kantite in gannyen e zot in pran 
zot larzan, zot in repar zot 
batiman e menm zot in 
konmans lo zot menm avan zot 
in ganny zot larzan. 

Mr Speaker, mon pa ti 
vreman anvi koz lo la Mosyon, 
me selman mon’n fors mon 
lekor koze wi, mon’n tann lot 
kote dir mon’n forse akoz si 
mon pa ti koz lo sa Mosyon 
ozordi mon pa ti pou fer lazistis. 

Akoz ler zot dir sa 
Gouvernman napa en plan, 
mon pa konpran vreman ki zot 
vreman anvi sey dir.  

Pep Seselwa la deor i vwar 
e menm nou’n ganny dir ki ler 
ti donn sa R25 mil i annan 
dimoun Cascade kekfwa ki’n 
servi zot R25 mil treman 
vreman byen. 

Be pa bliye i annan menm 
dimoun ki’n koze zot menm zot 
ki’n ganny R25 mil zot in profite 
al en trip overseas zot menm zot 
sa bann dimoun ki enn de ki’n 
koze.  

Be savedir ki montre ou? 
Ki i montre ou? Si ou ti vreman 
annan ou priyorite ou ti anvi 
aranz kot ou, sa ti ou swa. 

In dir ou sa larzan in donn 
ou si prezan ou anvi al Dubai, 
ou anvi al Moris, ou anvi al 
Singapore sa i ou swa, me 
selman pa dir sa Gouvernman 
pa pe ed zabitan Cascade. 

E ozordi menm nou’n 
tande ki zot in fer resorti ki i 
annan dimoun dan zot savings 
zot napa en sou ozordi Mr 
Speaker, me Gouvernman in fer 
resorti ki tou dimoun pou 
kontinyen ganny asiste. 

E menm ki bann lakaz ki’n 
kraz preski net ki’n ganny 
demolir Gouvernman in fer 
resorti kekfwa Onorab, Monthy 
a koriz mwan apre pli tar si 
kekfwa mon’n mal dir sa 
lenformasyon; ki zot pou ed sa 
bann dimoun up to 1 milyon 
roupi pou repar zot lakaz. 

R1 milyon pou repar zot 
lakaz be savedir i montre ou sa 
Gouvernman i responsab. Me 
selman Mr Speaker, mon krwar 
mon’n dir ase bokou lo sa 
Mosyon e mwan pou mon, mon 
pa pou kapab dir plis ki sa akoz 
mon konnen mon’n dir zot koleg 
Onorab, i annan bokou pou dir 
me selman mon zis anvi pas en 
mesaz avek lopozisyon. 

Mon konnen zot dan 
lopozisyon be selman ennler, ler 

nou koze koz laverite, koz sa ki 
relevan annou pa zis koze for 
the sake of koze parey saying i 
dir, nou’n ganny dir plizyer fwa 
si napa naryen pou dir plito nou 
reste trankil. 

Akoz sa Gouvernman LDS 
pou touzour kontinyen ed sa 
pep Seselwa e pour nou, nou pa 
bezwen esper 2025 arive pou 
nou taye fer tou sa ki annan 
pou fer. 

Pep Seselwa i vwar depi ler 
sa Gouvernman in vin o 
pouvwar ki kantite i pe fer e pou 
kontinyen fer Mr Speaker. 

 E alors mon anvi dir 
lopozisyon wi zot rally pe arive 
Sanmdi, profite fer en pti pe plis 
piblisite dan Lasanble be 
selman mon swet zot bann sans 
pou Sanmdi. 

Me selman pa bliye ki LDS 
pou touzour LDS e pep Seselwa 
la deor pou touzour kontinyen 
donn sa sipor LDS. 

Be mon sa Mosyon Mr 
Speaker, LOTO sorry mon pa 
pou kapab vot lo ou Mosyon 
akoz sa Gouvernman in deza 
annan en plan ki an plas pou ed 
zabitan Cascade. 

Mr Speaker, mon a dir ou 
mersi.  
 
(APPLAUSE)  
 
MR SPEAKER 

Mersi Onorab. Onorab Monthy 
ou annan laparol.     

       
HON PHILIP MONTHY 
Mersi Mr Speaker. Bonzour Mr 
Speaker. Bonn apre midi plito. 
E bonn apre midi tou zabitan 
Cascade, sirtou Petite Paris, 
Brillant ki pe ekoute. Mr 
Speaker, ozordi letan ler nou pe 
debat lo sa swadizan Mosyon 
mon pou apel li mwan ki devan 
nou, i fer anviron 5 mwan edmi 
depi ki sa lensidan, ki mwan 
mon pou dekrir li koman pli 
gran kalamite ki deza arive dan 
listwar Sesel ti frap mon distrik 
Cascade.  
 E kre en dega ki zanmen 
personn ti’n deza reve pou ariv. 
E ki’n boulvers lavi mon bann 
zabitan Brillant e Petit Paris 
dan en fason trazik e imazinab. 
Mr Speaker, sa ki’n arive le 7 
Desanm 2023 Cascade personn 
pa’n demande, sirtou pa bann 
zabitan Cascade.  

Zot pa’n ganny demande 
pou zot ganny leve 2 er 
bomaten, e war zot pe bezwen 
evakye zot lakour dan en serten 
lafreyer enorm pou sov sa danze 
iminan.  
 En danze ki an menm tan 
ki sakenn dan en leta panik ti 
pe sey al pli lwen avek 
proksimite CCCL, pou sey sov 
zot lavi a sa moman. Personn pa 
ti konnen ki kapab arive ankor. 

Eski a nenport ki moman pou 
annan en lot leksplozyon ki ti a 
kapab fatal e kout zot, zot lavi. 
Alors Mr Speaker, ou kapab 
mazinen dan ki leta lespri mon 
bann zabitan ti ete a sa moman.  
 Kot ou pe sey sov en 
sityasyon danzere tou an 
ekspektan ki sa danze i kapab 
dan nenport ki moman vin pli 
grav ki i deza ete. Mr Speaker, 
sa ki’n arive in mark sa bann 
zabitan pou lavi. Kantmenm zot 
lakour ek zot bann byen 
materyel a ganny retournen, 
sikatris sa lensidan pa pou 
zanmen ganny efase. E i pou 
touzour ganny grave dan zot 
memwar e listwar nou pei.  
 E Mr Speaker, dezas in 
arive parey mon’n fer resorti. In 
sirtou pa lafot zabitan Cascade, 
e in osi pa lafot Gouvernman 
pou sa ki nou konnen pou le 
moman.  

Be Mr Speaker, ler ou en 
dimoun ki annan santiman, ki 
annan en leker pou konpran 
soufrans dimoun politik i 
dernyen keksoz ki ou devret pe 
vin fer dan en tel sityasyon. 
 

(APPLAUSE) 
 
HON PHILIP MONTHY 
E mwan si i annan en keksoz 
ki’n mark mwan, apard sa 
lensidan li menm, se ki kantite 
ba serten dimoun i swazir pou 

desann zis pou zot kapab score 
serten pwen politik.  

E mwan, swivan sa 
lensidan Mr Speaker, mon’n 
vwar dimoun ki mon ti konsider 
koman en frer ki’n frekant 
Cascade atraver mwan ki sa 
letan nou ti mars ansanm parey 
2 frer. Ki ni en pti mesaz, 
soutyen pa’n anvoye.  

Mon ti ganny en mesaz 
sorti kot Onorab Vidot, mon a 
remersye ou. Mon ti ganny miss 
call sorti kot Onorab Uranie, 
mon ti call li back dan sa 
granmaten mon remersye li, ki 
ti pe senpatiz avek mwan.  
 Me i annan ki in pas 
weekend dan lakour, nou’n 

mars ansanm, in konn Cascade 
atraver mwan. Me zot in swazir 
lotreman, zot in swazir pou vin 
fer politik lo soufrans bann 
zabitan Cascade. E sa menm 
dimoun ozordi, mon war li vin 
avek en Mosyon Mr Speaker. Ek 
en Mosyon pou demann 
Gouvernman pou met an plas 
en plan. Preski 6 mwan apre sa, 
ki i pe realize i pe dir napa en 
plan.  
 6 mwan apre, apre ki dan 
sa granmaten son landmen 
swivan lensidan Prezidan ti 
deklar en state of emergency, 
zisteman pou ki i annan kontrol 
lo sit kot lensidan in arive, pou 
anpese ki i annan voler ki 
vandaliz bann biznes lo Zone 

Endistriyel. E Solda ti ganny 
mete pou protez sa bann biznes 
ki la ozordi zot pe dir nou pa’n 
fer naryen pou ede. Sa ti form 
par sa plan ki ti komans ganny 
devwale menm zour menm ler 
lensidan ti arive Mr Speaker.  
 

(APPLAUSE) 
 
HON PHILIP MONTHY 
Kreasyon en fon atraver S.I. 103 
pou ki sa ki ase zenere i fer en 
kontribisyon finansyel dan sa 
fon, pou nou kapab ed bann 
zabitan Mr Speaker.  

Onorab Loze in dir nou’n 
zis les larzan antre dan kont, 
atraver ou Mr Speaker nou pa 
pe depanse nou en 
Gouvernman voras. Mr 
Speaker, mon pa’n dir ou ki’n 
dir mwan. Mon’n dir zot, zot in 
dir. Ou ou’n dir nou pa pe 
depans larzan. 

 Larzan nou’n depanse Mr 
Speaker 17.1 milyon in ganny 
depanse pou repar plizyer lakaz 
bann zabitan Mr Speaker.  
 Sonm dan sa kont in 
ogmante apre ki sa $1 milyon in 
antre apre ki sa 17.1 milyon in 
fini ganny depanse. Mazorite 
preski tou larzan ki ti dan roupi 
ki ti dan sa kont ROUPI Mr 
Speaker, ti’n fini ganny 
depanse. I annan 4 kont ki’n 
ganny kree, i annan dan diferan 
deviz etranzer se sa ki pa ti 

ankor ganny touse. Larzan dan 
kont Roupi i 17.1 milyon in 
ganny depanse pou ed zabitan 
Cascade Mr Speaker.  
 Mwan dan sa granmaten, 
wi, mon pou dir mon reste Anse 
Royale, zot sey fer politik ek sa. 
3er edmi bomaten mon ti 
Cascade mwan Mr Speaker. 

 
(APPLAUSE) 

 
HON PHILIP MONTHY 
3er edmi bomaten, mon’n 
devan lakaz kot defen Roland 
Duval ler on gete son lakaz in 
aplat ater. Mon debout devan 
lakaz Mrs Dolores Larue e par 
kwensidans ler mon pe debout 
mon pe get son lakaz ki’n 
pratikman detri, i call mwan. 
Mon telefonn i sonnen, mon war 
i pe call mwan. Mon dir be ou pe 
call mwan la, funny thing mon 
pe debout devan ou lakaz, mon 
pe get kot ou.   
 Nou koze mon marse mon 
desann anba kot Mrs Monica 
Ah-Koon, zot tou zot deor zot pe 
get zot lakaz ki’n pratikman 
detri Mr Speaker. Mon’n koz ek 
zot en moman, nou’n kontinyen 
vizit ansanm avek Davius mon 
remersye ou sa zour 
granmaten, ou’n pran bis 
kantmenm ou’n perdi detrwa 
larou nou’n pas kot plizyer 
lakour dan sa 3er edmi 
bomaten. 

 E finalman mon ti desanm 
anba kot Mr Samuel Gappy, li i 
ti ankor la. Lamazorite lakour 
in ganny evakye. Nou retourn 
kot lekol Mr Speaker, kot nou 
ti’n etablir en sant pou tou 
dimoun kapab ganny pran 
swen avek. Dimoun ki ti’n 
ganny blese, ganny anmennen 
lopital pou ganny bann swen. 

 E plizyer zabitan ti pe ede 
a sa moman. E mon pou 
remersye zot ankor, akoz i 
enkrwayab ki mannyer dimoun 
sa zour ti vin ansanm pou ed 
zot prosen, me pa pou vin fer 
politik.  
 Nou’n etablir en sant kot 
lekol kot tou donasyon nou ti 
mete, nou’n donn manze plizyer 
dimoun. E pandan sa 
lazournen ki’n swiv anba tou sa 
presyon, sa tansyon, nou’n 
kapab relocate 300 dimoun ki 
zot lakaz ti’n ganny andomaze.  

Sa in ganny fer apre ki en 
tim sorti kot Planning, sa bann 
marmay mon pou remersye zot 
Mr Speaker. Ti vin en group zot, 
zot in kas an diferan tim zot in 
pran depi Brillant an montan 
pas kot bann lakaz vizite gete ki 
kantite domaz in gannyen.    
 Kominik avek nou avek 
reprezantan SIA la, pou nou 
gete lekel bann dimoun ki nou 
pou relocate, lekel ki nou pou 
deplase, ki kantite dega in arive 
ek zot lakaz. Mon’n fer plizyer 

lapel pou plywood, nou’n 
komans distribisyon nou’n 
distribye en kantite plywood Mr 
Speaker. mwan menm mwan 
mon’n bliye ki kantite nou’n 
distribye. 

 E ler nou, nou ti pe fer sa, 
i annan en pickup. Onorab 
Lemiel in akiz nou taler la, 
lasistans i al zis kot serten 
dimoun. Onorab i fo. Oli li in 
sove? Sa i en lakizasyon, akoz 
nou, nou’n ed tou zabitan 
Cascade, me zot par kont zot ti 
mont anler Brilliant pres pou 
anmas en shower, akoz? Zot ti 
pe fer distribisyon plywood, zot 
dir sa i zis pou zot siporter sa, 
apre nou, nou ganny akize 
konmkwa nou ti pe donn led zis 
serten group dimoun Mr 
Speaker. Wi, wi, politik zour 
dezas son landmen Mr Speaker.  
 Onorab Gabriel in vin koze 
mwan mon ti al vizit bann 
zabitan Cascade, ou ti vizit 
zabitan Cascade, 2 semenn 
pres 3 semenn apre dan en 
triko rouz. 
 

(APPLAUSE) 
 
HON PHILIP MONTHY 
Ou ti vin fer politik, tandis ki 
mwan Mr Speaker, mon bann 
koleg, mon bann koleg ti vin 
donn mwan en soutyen son 2 
zour apre. Ti napa personn ki ti 
dan okenn triko LDS, ok. Zis 

pou pas kot bann lakour akoz 
nou pa ti’n kapab kouver tou 
lakour pou gete ki kantite dega 
in arive domaz. Ki led ou 
bezwen pou kominik avek nou, 
pou nou kapab gete ki mannyer 
nou ed bann zabitan.  
 Mr Speaker, plan sa 
Gouvernman in annan depi 
premye zour. Prezidan i deklar 
state of emergency pou etablir 

lord, enn i dir i pou al challenge 
sa Ankour dan Lakour 
Konstitisyonnel. Oli ou case 
Ankour?   

Mr Speaker, mon pou 
kapab asize koz lo sa lensidan 
Cascade ziska tanto. Akoz 
mwan depi premye zour depi 
dan sa granmaten mon’n ladan 
e mon ankor ladan. 
 Ler mon war bann Onorab 
lot kote pe vin dir, led i al zis kot 
serten dimoun. I annan dimoun 
i dan lenpas, pa konnen ki pou 
fer - Mr Speaker, tou dimoun 
Cascade, tou dimoun Petit Paris 
i konnen ki pou fer. Tou dimoun 
ki son lakaz in ganny andomaze 
i konnen ki pou fer. Dimoun ki 
napa en kontrakter, ki napa 
kontak en kontrakter zot pran 
kontak ek nou, nou anvoy 
kontrakter kot zot, i evalye zot 
domaz, i donn zot en kotasyon, 
i anvoy anba kot SIA.  

 SIA i vin vizite si kotasyon 
i zistifye napa egzazerasyon, zot 
a prouve zabitan i sinyen i 

anvoy kot Finans zot, zot ganny 
peye. Dimoun Cascade pe ekout 
zot la sa bann politik bon marse 
zot pe fer. En kantite dimoun in 
fini ganny peye.  

Eski i annan ankor ki pe 
esper zot peyman? Wi Mr 
Speaker. Eski enn ler in annan 
serten retar? Wi Mr Speaker. 
Eski i annan kotasyon zabitan 
ki’n perdi? Wi Mr Speaker, in 
arive. 
 Me selman mwan mon fer 
resorti sa bann pwen avek 
reprezantan SIA, zot in travay lo 
la pe fer sir ki sa bann pti 
enkonvenyan i ganny rektifye. 
Napa personn ki pe ganny kit 
deryer oubyen ki pa pe ganny 
led akoz politik. 
 

(APPLAUSE) 
 
HON PHILIP MONTHY 
Oubyen nou pe fer sa par malis 
Mr Speaker. Sa Gouvernman i 
en Gouvernman ki vin ed tou 
son sitwayen. E mwan mon’n 
von travay pou ed tou mon 
zabitan. Eski i annan zabitan 
akoz i pa’n vot pou mwan, i pa 
siport mon parti i pa’n anvi 
kominik avek mwan? In annan.  
 I annan mon bann koleg 
dan pe vin ede in pas kot serten 
lakour, in ganny dir mwan pa 
donn ponnyendmen LDS mwan. 
I normal, i ou swa, si ou anvi 
reste dan ou kwen ou pa anvi 

kontakte mwan pou ganny en 
led. Ou pa anvi mwan mon vin 
devan ou laport, sa i ou swa.  

Me selman mwan mon’n 
fer plizyer interview, nou’n fer 
press conference nou’n dir 
dimoun si ou pa anvi pas 
atraver mwan, ou konnen ki 
demars i annan pou fer pou ou 
kapab ganny led pou kapab 
soulaz ou sityasyon.  
 Napa personn ki pe ganny 
dir pran loan pou aranz zot 
lakaz, sa i fo Mr Speaker. 
Gouvernman pe aranz lakaz tou 
bann zabitan. Mr Speaker, 5 
mwan edmi, 5 mwan edmi 533 
lakaz andomaze parmi 20 ki pe 
bezwen al ganny rekonstri. Be 
lekel sa parti ki ti pou vin re 
aranz 533 lakaz dan 5 mwan? 
Rekonstri 20 konpletman? Me 
sa i enposib, enposib. 
 I annan lakour ki pa ankor 
ganny aranze. Me trwa kar sa 
bann lakour peyman in fini 
ganny fer, kontrakter pe move 
in on site. Sa detrwa ki pa ankor 
ganny lasistans zot kotasyon i 
anba kot SIA, i annan pou al kot 
Finans.  

Toulezour mon call, mon 
fer bouze sa bann case Mr 
Speaker, pou ki sa bann 
dimoun i ganny zot larzan. E ki 
mwan osi mon latet i vin en pti 
pe pli anpe. Akoz mon lo 
telefonn pratikman tou le 5 
minit, zis pe sey deblok case by 

case pou mon bann zabitan Mr 
Speaker.  
 Alor en keksoz ki zabitan 
Cascade i bezwen konpran 
byen, maler nou pa’n demande 
pou arive, me in arive. Me nou, 
nou’n vin travay avek en leker 
pou ed zot. Nou pa’n vin rod 
okenn pwen politik, nou’n vin 
travay pou ki sityasyon i 
retourn normal o pli vit posib 
Mr Speaker. E 5 mwan edmi 
apre, mwan sa 3 er edmi 
bomaten ler mon ti dan Petite 
Paris ler mon’n get sa landrwa 
ou ti krwar ou dan en war zone 
kot nou’n war zis lo televizyon.  
 Ozordi ler mon pe pas 
Petite Paris, dir mwan si 5 
mwan apre mon ti mazinen sa 
landrwa pou koumsa la, mon ti 
pou dir ou zanmen. Savedir sa 
Gouvernman in annan en plan 
e in travay Mr Speaker.  
 

(APPLAUSE) 
 
HON PHILIP MONTHY 
Akoz nou pe war en tel Mosyon 
ozordi? Mon pou dir zot akoz. 
Akoz tou sa politik ki’n ganny 
fer, lamars ki si mon ti desann 
avek lafanmir Monthy Cascade 
ti pou annan plis dimoun dan 
zot lamars Mr Speaker.  
 

(laughter) 
 
HON PHILIP MONTHY 

Akoz? Akoz zot bann politik sal 
pa’n marse Mr Speaker. E 
zabitan Cascade i war sa 
klerman. I annan en kantite pe 
text mwan la, i annan enn de 
lakour ki kekfwa mon pa’n ariv 
devan zot laport. Me i pa vedir 
ki zot pa pe ganny asiste. I 
annan en mwayen pou ou 
ganny asiste. Fodre amwen ou, 
ou’n asiz kot ou, ou pa anvi vin 
rod sa lasistans Mr Speaker.  
 Nou miting piblik ti en 
sikse, pe fatig zot. Sanmenm ou 
war zot pe vin ek sa bann tel 
Mosyon.  
 

(APPLAUSE) 
 
HON PHILIP MONTHY 
Tasyon i annan enn zot bann 
hardcore siporter ki ler zot in 
ganny zot larzan pou repar zot 
lakaz pe remersye nou, tasyon. 
E zot war sa zot, zot konnen zot 
kantmenm zot pe sey vin koz 
manti. Pe dir dimoun pa pe 
ganny led, pa pe ganny 
lasistans. Zis semenn avan 
miting semenn pase 40 fanmir 
in ganny peye Mr Speaker, ok.   
 E avan sa ki mon’n dir 
lavaler 17 ekek milyon in ganny 
depanse. Tou le semenn, la i 
annan 40 case ki SIA pe travay 
lo la dan bann zour ki vini zot a 
ganny peye sa bann dimoun.  E 
sak fwa en dimoun ganny 

asiste, sa dimoun i kontan i 
apresye i dir mersi Mr Speaker.  

E zot, zot vini zot sey vin 
dir ou lekontrer. Sa ki zot pe dir 
la, la, la dan Lasanble bomaten 
ki mon’n tande Mr Speaker i pa 
sa ki pe arive dan Petit Paris 
dan Cascade, i pa vre.  
 I annan dimoun ki pa 
ankor ganny asiste, me napa 
dimoun ki pa pou ganny asiste 
Mr Speaker. Mon ti a vote lo sa 
Mosyon Onorab Pillay mwan Mr 
Speaker. Akoz si ou pa pe vin ek 
en keksoz ki annan en bn 
lentansyon pou ed on zabitan 
mon pou siport ou, ok.  

Me sa Mosyon i pa en 
Mosyon ki fran, ok. I en Mosyon 
ki annan politik par deryer, ok. 
Si ou ti’n dir fer ki sa bann led i 
vin en pe pli vit. Si ou ti’n dir ki 
fer tou posib pou ranforsi sa ki 
pe ganny fer deza, mon ti pou 
siport ou. Akoz mon osi mon 
anvi sa sityasyon i ganny deal 
avek o pli vit posib Mr Speaker.   
 

(APPLAUSE) 
 
HON PHILIP MONTHY 
Me par sa ki in swazir pou li vin 
dir. In vin swazir pou vin fer 
politik poudir ki napa okenn 
plan. Plan i la, nou’n depans 17 
ekek milyon ziska prezan. 
Nou’n aranz plizyer lakaz 177 
unit PMC, 47 lakaz in ganny 
repare par 5 kontrakter lo baz 

pro bono. Materyo ganny 
donnen par STC ki en 
lakonpannyen in peye.  
 Mr Speaker, ler le 7 
Desanm 2024 pou arive, i pou 
fer 1 an. Nou pou get an aryer 1 
an pase ki kantite dega ki’n 
arive. Nou pou retourn lo sa ki 
zot pe dir ki Gouvernman napa 
en plan. 1 an ankor isi, mon 
pou garanti zot ki 98 poursan 
bann lakour pou’n fini ganny 
repare. I konpri sa 20 ki bezwen 
ganny rekonstri. E la zot a gete 
si sa Gouvernman ti napa en 
plan. Pa parey Siklonn Felleng 
ki ziska ozordi dimoun ankor pe 
espere pou zot ganny led Mr 
Speaker.  
 Mr Speaker, i annan en 
kantite keksoz mon papye i plen 
devan mwan. Ki mon kapab 
dir? Akoz parey mon’n dir 
mon’n veki, mon’n pas dan sa 
sityasyon. Mon pa’n asize lipye 
anler anba mon lavarang, les 
zabitan deboury zot. Mwan mon 
mars latet anler dan mon 
distrik mwan dan mon distrik 
Mr Speaker.  
 

(APPLAUSE) 
 
HON PHILIP MONTHY 
Akoz mon pa pou dir mwan, 
mon pou dir nou’n travay tou sa 
bann dimoun ki’n ede dan en 
fason ou en lot pou met sa 
sityasyon anba kontrol. Alor 

mon pa vin pran okenn leson 
osi avek okenn dimoun la.  

Mr Speaker, ler mon 
terminen mon pou demann 
zabitan Petite Paris, zabitan 
Cascade kouraz ankor. Bann ki 
pa ankor ganny asiste, 
lasistans pe vini kontinyen 
kontakte mwan. Mon pou mon 
lyez avek Keith kot SIA, mon 
remersi zot kontrer travay 
enorm zot pe fer.  
 Mr Jitesh Shah avek Mr 
Keith Arnephy kontinyen fer 
case mon bann zabitan bouz pli 
vit, ariv kot Finans ki zot ganny 
peye pou zot kapab repar zot 
lakour. Bann ki zot dir pa’n 
ganny vizit, ki i a konnen ki pou 
fer ozordi ki pe ekout mwan 
pran kontak avek mwan, ok. 
Mwan, mon a dir zot ki zot pou 
fer pou ki zot lakaz i ganny 
repare. Pa al kot politisyen ki 
pou servi zot soufrans zis pou 
vin fer politik avek Mr Speaker.  
 Annan en dimoun in text 
mwan la Mr Speaker, lo size SIT 
ki Onorab Lemiel in koz lo la. I 
dir mwan dir li materyo pou SIT 
pe vini le 4 mwan prosen, SIT pe 
al ganny repare. Ou vwar? Sa i 
zis en legzanp pou montre ki zot 
pran en sityasyon zot vini zot 
balans la ater, zot vin fer politik 
bon marse avek san konnen ki i 
annan keksoz ki pe ganny fer.  
 Mr Speaker, avek sa 
detrwa mo vi ki mon pe komans 



Verbatim Report NAS Sitting Wednesday 22nd May  2024 

60 
 

vin emosyonnel lo en sityasyon 
ki mon osi in mark mwan. 
Koman en politisyen mon pa ti 
zanmen mazinen mon pou pas 
atraver sa kalite leksperyans. 
Me tou keksoz i ariv pou en 
rezon, ok. Sa ki’n ariv mwan 
anvoye zot ta labou lo mwan zot 
US, pa pou fer mwan naryen 
mon’n mir. 
 
LDS CAUCUS 
Delo lo fey sonz. 
 
HON PHILIP MONTHY 
Egzakteman. Sa bann politik 
bon marse ki zot pe fer, pa pou 
marse. Zabitan Petite Paris i 
konnen menm keksoz in pran 
en pe letan, zot in ganny asiste, 
zot pe ganny asiste e zot pou 
ganny asiste Mr Speaker. Alor 
mwan mon swet zot bonn sans. 
US, dan zot parkour avek zot 
bann politik sal, fotespere i ava 
fer zot boner.  

Avek sa detrwa mo Mr 
Speaker, mon a remersye ou. 
En tel Mosyon mon dezole mon 
pa pou kapab siporte Mr 
Speaker, akoz i pa dan lentere 
mon bann zabitan Cascade. Me 
i dan en lentere en parti politik 
zis pou zot kapab score detrwa 
pwen, zis pou zot kapab ganny 
detrwa dimoun an plis pou vin 
dan zot rally Sanmdi oubyen 
Dimans. Mersi Mr Speaker. 
 

(APPLAUSE AND STANDING 
OVATION) 

 
MR SPEAKER 
Bon. Mersi Onorab. In ariv nou 
ler abitye, donk nou a pran poz 
la. E nou a… mon fer rapel 
bann Manm Assembly Business 
Committee ki nou miting parey 
labitid. Nou a repran 2er apre 
midi. Mersi. 
 

(BREAK) 
 
MR SPEAKER 
Bonn apre midi tou dimoun, 
Manm Onorab e nou zofisye. A 
se pwen, mon krwar ti a bon 
pou mwan konnen lekel Manm 
ki pou pran laparol. Pou mwan 
konn en pe ki mannyer nou pou 
manage nou letan. Mon annan 
lo mon lalis la Onorab Porice, 
Onorab Zialor, Onorab Loizeau, 
Onorab Arissol, Onorab 
Bistoquet, Onorab Naidu, 
Onorab Bastienne, Onorab 
Georges.  
 So, i fer mwan 8. En 
moman, ok tenir. Tre byen, ok 
mersi. Mon pou ferm, Onorab 
Gill, wi. Order please! Nou pa 
pou komans koumsa apre midi 
silvouple. Nou a pran… 
pardon?  
 
HON EGBERT AGLAE 
Mr Speaker, as deputy Chief 
Whip Onorab Loze in fer mwan 

konpran i pe vini i pe ganny en 
pe retar, si i kapab fer son non 
antre lo lalis.  
 
MR SPEAKER 
Ok, nou a met li. Mon’n met 
Onorab Loze, Onorab Gill. Ya. 
Byen, ok. Sa Mosyon i en size 
ase konsiderab, mon pa kapab 
tro limit letan. Me selman pou 
nou termin dan en letan 
apropriye mon a met 15 minit 
par entervenan. Mon krwar 
petet i en pe kourt, me selman i 
annan en kantite repetisyon ki 
pe ganny fer deza. So, mon 
krwar 15 minit i ava kapab 
sifizan pou Manm fer zot pwen. 
Nou a komans avek Onorab 
Porice. 
 
HON DOYACE PORICE 
Mersi Mr Speaker. Bonn apre 
midi Mr Speaker, tou mon bann 
koleg Manm Onorab e tou 
dimoun a lekout. Mr Speaker, 
sa Mosyon anmennen par 
Onorab Pillay i enn ki zis en 
mannev politik bon marse dan 
maler zabitan Cascade e Petit 
Paris. I paret ki Onorab i oule 
ansarz sa Gouvernman aktyel 
ouswa li ki pou dirize ki pou fer.  
 Kan sa Gouvernman LDS 
ti annan en plan, en plan 
detaye. Ladministrasyon LDS in 
pran son responsabilite pou ed 
bann zabitan e osi bann biznes 
Providence. Sa zour le 7 

Desanm, Prezidan Larepiblik ti 
anonse en state of emergency 
pou sekiriz sa landrwa. Kot 
Leader Lopozisyon ti dir i pou 
anmenn sa case 
Konstitisyonnel Ankour. Oli sa 
case, in fware? Oli sa 50 milyon 
ki i ti pou al rode, in fware? 
 Mr Speaker, nou ti a 
ganny sa larzan pou fer plis 
travay dan sa ka CCCL. Sa 
ladministrasyon atraver nou 
Prezidan Ramkalawan in fer zot 
mye. E pe kontinyen fer zot mye 
dan zot plan ki zot in vin avek 
pou distrik Cascade e Petit 
Paris. Parey Onorab Monthy in 
repet plizyer keksoz ki’n pase. 
Sa zour diferan lazans tou 
Minister ti zwenn pou ede. 
Menm emergency lopital ti 
annan zot plan koman pou ed 
bann ki dan blese. 
 Gouvernman Lokal ek ASP 
ti zwenn e fer vizit an lakor pou 
donn bann fanmir R25 mil 
lasistans. PMC in vin onboard e 
repar tou lakaz ki tonm anba 
zot. Menm in annan lakaz prive 
ki’n ganny ede pou aranze. 
Menm i annan ki’n ganny zot 
larzan lasirans ki pa’n ase.  

E Gouvernman in siporte 
avek sa ki manke. Miting ek 
SCCI ti ganny fer pou ed bann 
biznes avek taks break free, 
lentere loan labank e IEA pa ti 
fer zot pey zot rent pou 3 mwan.  

 Tousala Mr Speaker, in 
ganny fer e pe kontinyen. Me 
parti US, in fer en plan dezord, 
protestasyon ek detrwa naryen 
fer ki ti napa zabitan Cascade 
ladan. Zot anmenn detrwa fey 
plywood ki zot in pran ek 
Gouvernman e swazir dimoun 
pou donnen. Nou 
ladministrasyon LDS, i fer zot 
konnen ki tou zabitan Cascade 
i konnen kot zot pou debout. E 
zot konnen kote pou diskit zot 
problenm. 
 Pa neseserman en parti 
politik ki pou vin zot port parol. 
Zisteman Mr Speaker, si United 
Seychelles ti vreman a ker pou 
sa ki’n arive le 7 Desanm. Aker 
pou zabitan ek biznes, e zot 
anvi rod solisyon pou al en pe 
pli vit? Se donn en pe sa bann 
bilyon ki zot in vann later vole 
ek biro SPPF dan tou distrik. E 
zot ankor pe vann, non pa zis 
bat latet sa bann zabitan ek zis 
en pti fey plywood. 
 Se sa fason ki US i travay, 
zis pran e pa donnen. Koumsa 
menm ler COVID-19 ti tap Sesel, 
ki ti vreman fermal. E 
Gouvernman Lepep, US pa ti 
konnen, zot ti napa en plan ki 
pou fer. Zot ti zis ferm pei, pran 
taxpayers money, san rod en lot 
solisyon e fer faid sa pei. Me Mr 
Speaker, Oktob 2020 sa nouvo 
ladministrasyon ti annan en 

solisyon dan donn vaksen ouver 
Por pou touris antre. 
 PUC i asiste R300 lo bil 
pou ed zabitan, ed bann 
pansyoner avek R500 an plis e 
lezot ankor pou soulaz nou 
Seselwa. Lespri pozitivite par sa 
nouvo Gouvernman sanpyon 
Mr Speaker.  

Me lespri Lopozisyon i zis 
oule donnen, donnen. Zot pa 
realize ki Sesel pa’n dekouver 
delwil, e ki napa trou dan 
simityer ki annan trezor anba 
serkey.  
 Mr Speaker, mwan mon 
pou remersi Prezidan 
Larepiblik, son 
ladministrasyon, MNAs, 
Ladministrasyon Distrik, tou 
dimoun en fason ou en lot ki’n 
donn zot kouraz, materyo, ed 
bann zabitan Cascade e Petit 
Paris mersi pou tou sipor. E 
mersi pou kontinyen donn zot 
sipor.  

Mon pou osi remersi bann 
biznesmenn ki annan biznes 
Providence, pou fer zot mye pou 
aranz zot landrwa, zot biznes. E 
montre nou ki sa bann biznes ti 
serye dan anmas zot finans 
byen.  
 E i annan menm ki’n fini 
rekomans zot biznes e zot pa 
bezwen esper Gouvernman. Me 
bann ki ankor dan problenm, 
Gouvernman pe rod fason pou 
ede atraver IEA e lezot lazans.  

Mr Speaker, i paret mwan 
ki i annan zis en pti group 
dimoun ki pa trouve ki pe 
ganny fer. Zot zis la pou fer 
dezord dan sa pei, zis pou bat 
latet Lepep Seselwa e zot krwar 
zot pou ganny eleksyon 2025. 
 Lopozisyon pa onnet ek 
zot lekor. Zot in bliye ki zot in ki 
serten Seselwa anrim pandan 
ki zot ti o pouvwar. E ozordi zot 
in vin pli sen ki sen. Tandis ki 
la, zot pe vwar ki sa 
ladministrasyon i serye e i pe 
desarz son responsabilite tre 
byen. Sesel pe ganny rekonnet 
partou dan lemonn, Sesel pe 
devlop tre vit non pa parey ler 
zot parti ti o pouvwar.  
 Prezan Mr Speaker, zot 
leker i fermal, akoz zot pa ti 
kapab fer parey. Zot ti krwar ki 
ler Prezidan Ramkalawan pou 
vin o pouvwar tou keksoz pou 
tonm anrim. Me non Mr 
Speaker, sa zonm in ganny 
anvoye par Bondye pou sov 
Sesel dan sa ta dezord, par 
bann kriminel ki zis fer dimoun 
disparet, touye, zet anba pon.  

Nou Bondye Papa ti pe get 
zot byen. Prezan Sesel pou al 
vot pou en parti koumsa ki 
konn zis pou zot? 
 Me non Mr Speaker, 
Seselwa in war kler e zot in tann 
byen. 2025, Seselwa pou zet 
parti US dan bannann pou zot 
al kontinyen plant bannann.  

Mr Speaker, mwan koman 
en Manm Proporsyonnel LDS 
mon pou kontinyen donn sipor 
mon Gouvernman pou fer 
avanse nou pti pei Sesel. Zis 
parey mon ti al ed mon koleg 
Onorab Monthy Cascade son 
Dimans apre mon arive 
Sanmdi.  
 E mon ti senpatiz avek 
zabitan sa distrik. Mr Speaker, 
konmdir sanson “tou sa ki nou 
fer, napa byen pou US”. Avek sa 
2 mo, mwan pa pou zanmen les 
tonbe mon Gouvernman LDS e 
mon pa pou vot pou sa Mosyon. 
Mersi.  
 

(APPLAUSE) 
 
MR SPEAKER 
Mersi Onorab. Onorab Zialor. 
 
HON NADDY ZIALOR  
Mersi Mr Speaker. Bonn apre 
midi Mr Speaker. E bonn apre 
midi tou dimoun ki a lekout. Mr 
Speaker, depi bomaten mon pe 
asize mon’n pe ekout Mosyon 
ki’n ganny prezante devan nou. 
Mon’n ekout bann Manm ki’n 
koze lo kote parti minoriter. 
Apre mon’n ekout Onorab 
Monthy ki’n partaz son 
leksperyans, ki’n fer nou repas 
sa moman ki ase ki’n ase 
doulere.  
 Me in fer nou konpran 
kote nou ete, kot nou ti ete e kot 

nou’n arive. An menm tan mon 
ekout 7 Manm lo kote minoriter 
koze, se konmsi ou a krwar i en 
loportinite atraver sa Mosyon.  

Ouswa ti en loportinite 
pou zot fer en pe lavertisman 
pou zot rally ki pe vini Dimans. 
Ou a krwar konmsi sa slot ki zot 
in gannyen lo SBC pa’n pey ase 
profite pou dan plas koz lo 
Mosyon vreman, me fer en pe 
lavant boudorey avek en pe 
lavant kitenge pou Dimans. 
 

(APPLAUSE) 
 
HON NADDY ZIALOR 
Mon a profite pou dir avek zot 
silvouple si vreman zot koz ek 
senserite retir sa Mosyon, si 
non zot pa pou war zot pe kapab 
met lipye ankor Cascade apre 
tou sa bann konversasyon ki 
mon tann zot pe fer la dan sa 
Lasanble Mr Speaker.  

Mon tann koz lo plan, 
anfen annefe si nou ekout 
minoriter koze dapre zot depi le 
25 Oktob Gouvernman napa 
plan. Me depi le 25 Oktob, Sesel 
i ankor pe bouze. Tou lobstak ki 
ganny mete dan nou semen nou 
sirmonte.  
 E letan mon ekout loter 
Mosyon e tou bann ki dir zot 
pou siport sa Mosyon. Ou krwar 
konmsi pou zot i en laglwar 
letan Sesel i dan dimal. Ou a 
krwar konmsi zot pe swete ki 

sak maler ki pas dan nou pei 
zot bat lanmen, zot pran laglwar 
e zot gonfle. E konmsi zot pe dir 
ale vini pe fer lemal.  

Zot in menm si mon pa 
tronpe dir ki i annan en curse lo 
nou pei. E sa bann menm 
dimoun zot odasye poudir les 
zot gouvern e diriz Sesel Mr 
Speaker. 
 Dimoun ki swet maler lo 
son prosen, dimoun ki profit lo 
febles pou tack in en lot 
senpleman en group dimoun ki 
gro ker, ki zalou ki pe swete ki 
ou tonm dan en trou e pou 
kouver ou pou touf ou Mr 
Speaker, nou vwar zot, nou 
konpran ki zot anvi vwar 2025. 
Me fer atansyon ki dan plas war 
zot al dan lalimyer, zot pe war 
zot pe al dan en semen fernwar 
Mr Speaker.  
 Mon tann koz lo plan, 
napa plan, Gouvernman pa fer 
plan. In koz lo PNQ ki vini ki pa 
ganny larepons. Annefe 
larepons i ganny donnen, me i 
pa larepons ki zot, zot anvi 
tande Mr Speaker. Mon pa anvi 
retourn lo le 7 Desanm, parske 
mon pa anvi konny boubou 
zabitan Cascade, boubou ki zot 
pe sey geri. E nou koman nou 
bann politisyen, olye ed zot ver 
sa gerizon nou rod tou fason 
pou kontinyen konnyen Mr 
Speaker.  

 Me mwan koman en 
sitwayen, sa zour mon osi letan 
mon’n tann maler mon ti lev 
mon telefonn. E premye keksoz 
ki mon ti demann avek mon 
koleg Onorab Flory e Onorab 
Monthy se, ki mannyer mon 
kapab ede? Mon anvi ede.  E wi, 
mon ti al donnen koudmen, 
mon ti al donn en koudmen 
ziske Dimans lo tar pou fer sa 
ki mon kapab. I pa ti bokou, me 
mon ti fer sa ki mon kapab pou 
mwan ed frer ek ser Seselwa. 
 E ozordi, mon anvi dir 
avek tou dimoun dan en fason 
ou en lot atraver Sesel, atraver 
lemonn ki’n vreman solider 
avek zabitan Cascade avek 
Sesel pou donn en koudmen 
pou nou sirmont sa defi. Mersi. 

 Depi sa enn ki letan nou 
ti pas kot li, sa madanm ki li osi 
i ti dan difikilte me i ti 
telefonnen i dir mon annan 
detrwa lenz ki mon anvi 
donnen. Sa enn ki’n donn delo ; 
sa enn ki’n pran lanmwatye son 
konmisyon le mwan pou 
anmenn kot Sant Lekol 
Cascade. I bann dimoun ki’n 
travay avek zot leker, zot pa’n 
fer triyaz plywood.  
  Zot pa’n fer triyaz pou 
gete lekel ki zot siporter, lekel ki 
ed zot, lekel ki pa ek zot. Ouswa 
veye, vey dan lapas letan tou 
keksoz in kalme pase pou tir 
portre pou fer piblisite Mr 

Speaker. Pou sa mon a dir zot 
mersi.  

Letan nou koz lo plan, 
letan ou ekout parti minoriter 
koze se konmsi ou a krwar si ou 
fer en pti letour Cascade e 
Providence landrwa i ankor 
parey ti ete le 7 Desanm Mr 
Speaker. I pa leka.  
 Letan mon war 
Gouvernman i dir ki in donn 
gras taks bann dimoun ki dan 
biznes. Eski sa i plan sa Mr 
Speaker? I pa bann stratezi ki’n 
ed bann dimoun Cascade? 
Letan mon vwar la i dir ki bann 
dimoun ki annan rent, in ganny 
waiver pou 3 mwan. Parti 
minoriter i pa ti tande? I pa’n 
vwar? Oubyen i pa oule aksepte 
Mr Speaker? Letan mon vwar 
zisteman mon’n tann koz lo 
miting Cascade, ennler mon dir 
gran mersi in fer sa miting pou 
zot ganny sa Mosyon.  
 Mon osi mon’n ekout 
atraver medya sosyal, parey 
lezot Manm. Prezan mon pa 
konnen si zot in swazir ki bout 
ki zot, zot anvi tande. Letan wan 
mon pe ekout sa miting, e mon 
vwar ki zisteman atraver plan 
Gouvernman, atraver progranm 
plis ki 400 lakaz i ganny aranze 
rapidman Mr Speaker.  

Bann unit PMC ki bann 
dimoun in ganny solisyon san 
ki zot bezwen fer okenn peyman 
Mr Speaker. Mon anvi demann 

avek parti minoriter, i pa plan 
sa? Pa progranm ki 
Gouvernman in met an plas 
pou ed sa bann dimoun?  
 Letan nou koz lo bann pti 
biznes. Pti biznes i annan loan 
ki’n ganny met a zot 
dispozisyon pou bann ki fer 
turnover par anba R2 milyon. 
Sa ki, lenformasyon in ganny 
donnen.  
Sa ki anvi vini, in vini e 
lasistans in ganny donnen. Eski 
sa i pa plan Gouvernman? Eski 
sa i pa led ki Gouvernman pe 
donn avek zabitan e biznes pou 
zot bouz devan?  

Mon ti a kontan ki zis 
parey mon’n tann en serten 
Onorab lot kote latab in dir ki 
zournalis pa ganny drwa nonm 
son non. E ki in pase apre in 
ganny dapre li in ganny target.  
 Me mon ti a kontan ki zot 
vi ki zot annan en channel; ki 
mannyer i apele sa channel la? 
Sanmenm sa, me pas en kou 
laba get en pe sa bann dimoun 
ki ti dir zot i annan problenm. 
Al regarde si zot in ganny 
solisyon. Parske mwan dernyen 
konversasyon ki mwan mon’n 
annan zisteman avek enn sa 
bann dimoun ki ti lo medya; i 
dir mwan be “i satisfe”? In 
ganny led? Son problenm in 
ganny rezourd.  
 Alors pep Seselwa, zabitan 
Cascade ou maler ti nou maler. 

Nou ti zwenn ansanm koman 
en pep, koman en nasyon pou 
nou atrap lanmen kanmarad. I 
annan son letan pou fer politik, 
e dan zot maler i pa letan pou 
nou fer politik. Dan zot maler i 
letan pou nou rod solisyon.  

Me ziska aprezan, mon pa 
ankor tann en solisyon ki parti 
minoriter in donn avek zot 
koman zabitan Cascade. Me 
plito zot in regroupe, rod 
dimoun dan tou bann distrik, 
bann ki swa unemployed, bann 
ki’n ganny en pti R200 desann 
avek plakar kot sant kominoter 
e fer protestasyon.  
 Eski sa pou zot i solisyon? 
Eski sa pou zot i plan? Eski zot 
anvi servi ledo maler sa pep pou 
zot rantre dan baro State House 
2025? Nou vwar zot dan kler. E 
mon swete ki ou sa zabitan 
Cascade, e la mon pou koz 
ankor enn fwa mon pou zwenn 
avek mon koleg Onorab Monthy 
pou nou koz koman en pei.  

Annou aret ekout 
propagann, annou pran en 
moman reflesir letan en dimoun 
i dir ek ou i anvi ed ou. Me apre 
i servi sa menm led ki swadizan 
in ed ou pou li ganny mileage 
politik Mr Speaker. 
 Nou Gouvernman wi, i pa 
en Gouvernman ki parfe. Me i 
en Gouvernman ki realis. Nou 
pa en Gouvernman ki pou vin 
dir avek ou, nou pou fer mirak 

pou nou donn ou tou keksoz zis 
akoz i en nide popilis. Me en 
Gouvernman ki pou asiz avek 
ou e regarde ki meyer solisyon 
ansanm. Mwan, Naddy Zialor 
mon reste konvenki ki LDS i sa 
meyer swa pou Sesel.  

Mon reste konvenki ki dan 
tou travay ki sa Gouvernman i 
fer, ki sa Gouvernman pou fer e 
tou solisyon ki pou ganny met 
devan pou zabitan Cascade i 
pou reste dan lentere zabitan 
Cascade. Nou pa la pou fer 
politik bon marse, nou pa la 
pou fer politik ranpli laplenn 
Dimans.  

Nou sertennman pa la pou 
nou fer politik 2025 ganny 
eleksyon. Nou la pou rod 
solisyon e travay dan lentere 
tou Lepep Seselwa.  

Mon pa la pou mwan koz 
politik dan lentere serten 
dimoun ki krwar ki apre zot, zot 
ki annan tou solisyon. Me si sa 
solisyon pa dapre zot prensip, i 
pa sa solisyon ki pou Sesel.  

Mon fyer ki ozordi zabitan 
Cascade i konnen li. I konnen 
lekel ki ler i bite, ki ler napa 
gidans, ki ler napa direksyon, ki 
ler i bezwen solisyon kote i pou 
ale. Ziska aprezan zot in dir nou 
i annan serten dimoun dan 
serten landrwa ki pa ankor 
ganny asiste ki bezwen led.  

I annan serten lakaz ki pa 
ankor aranze, me ziska prezan 

pa ankor ni dir nou lekel sa 
bann dimoun. Konbyen sa 
bann lakaz i annan? E kote sa 
bann dimoun in ale ki zot pa’n 
ganny okenn solisyon. Eski 
vreman zot anvi ede pou donn 
solisyon oubyen met plan?  

Oubyen zot zis anvi servi 
sa bann dimoun pou zot ankor 
enn fwa mon dir esey ranpli sa 
laplenn Anse Aux Pins.  

Alor, menm si mon apre 
pou kontinyen travay, me sa 
bann kalite Mosyon ki pou ede 
dan lavertisman ranpli laplenn 
mwan mon pa ladan Mr 
Speaker. Mersi. 
 

(APPLAUSE) 
 
MR SPEAKER 
Mersi Onorab. Laparol pou 
Onorab Norbert Loizeau.  
 
HON NORBERT LOIZEAU 
Mersi Mr Speaker. Bonzour tou 
koleg Manm Onorab. Bonzour 
tou dimoun a lekout. Mr 
Speaker, ler Mosyon ti vin lo 
Order Paper, mon’n pas mon 
letan lir sa Mosyon, relir sa 
Mosyon pou mwan kapab 
ganny en konpran kwa ki 
Mosyon i oule anmennen. Me 
apre ki Onorab Monthy, in fer 
son lentervansyon Mr Speaker, 
in montre mwan ki sa Mosyon i 
plizoumwen en fason pou 

Lopozisyon kapab koz en pe 
mansonz. E osi… 
 

(Interruption) 
 
MR SPEAKER 
Onorab, mon’n dir annou evite 
apel kanmarad lalang, 
mansonz. 
 
HON NORBERT LOIZEAU 
Mensongère.  
 
MR SPEAKER 
Dir keksoz ki pa korek si oule.  
 
HON NORBERT LOIZEAU 
Mon ti pe esey servi en mo 
Français Mr Speaker, pa bon 
menm. Mensongère. Alors 
keksoz ki pa korek, e osi pou 
senm konfizyon parmi Lepep 
Seselwa. Mr Speaker, le 7 
Desanm sa ki ti arive Cascade 
kot CCCL ti en keksoz ki pou 
mwan ti vreman ras ker. Ti ras 
ker Mr Speaker, akoz mon 
annan fanmir ki ti pe reste dan 
sa zone e mon annan bokou 
zanmi osi.  
 E mwan premye keksoz ki 
mon ti fer, mon ti call enn piti 
mon kouzen. E mon ti call li 
mon ti dir li “Brian ki mannyer 
ou ete?”. E i ti dir mwan “mon 
ok, zis i annan enn de pti dega 
selman mon krwar nou ok”. E 
sa moman ler mwan mon pe call 
li avan ki mon ganny li, li ki i ti 

pe fer, i ti pran son bis e i ti pe 
saroy dimoun ansanm avek 
Onorab Monthy.  

Malgre kot li ti’n kraze Mr 
Speaker, li i ti’n met son kraze 
de kote, i ti pe plito saroy bann 
dimoun ki’n ganny afekte. 
Onorab Monthy i ava demanti 
mwan sa. 
 Mr Speaker, premye 
keksoz ki mon ti fer mwan, mon 
ti fer sir ki mon ti fer li mon 
devwar pou mwan al donn en 
koudmen al war pou mwan 
menm e al donn en koudmen 
Onorab Monthy.  

Premye keksoz ki mon ti 
fer, mon ti dir Onorab Monthy 
“mon pe vini, kwa ki ou 
bezwen?” Onorab Monthy ti dir 
mwan ki i bezwen Mr Speaker, 
mon ti tap en pti laport mon ti 
ganny en pe delo, juice e menm 
lenz Mr Speaker, mon ti bezwen 
fer 2 kours pou mwan kapab 
anmenn Cascade, pou soulaz 
bann zabitan Cascade ki ti dan 
bezwen.  

Akoz Onorab Monthy, i 
enn mon zwer ki mon’n frekant 
kot li. E ler i annan problenm 
kot li dan maler Mr Speaker, i 
enportan ki nou la.  
 Mr Speaker, me selman sa 
ki sagrinn mwan ler mon’n tann 
Onorab Monthy koze pli boner, 
se ki son zanmi malgre ki i dan 
Lopozisyon.  

Son zanmi sa bann letan 
ler i ti dan ledikasyon ki’n 
frekant kot li Mr Speaker. Ni en 
mesaz i pa ti gannyen sorti kot 
sa zanmi. Mr Speaker, ou 
konnen akoz konmsi i fermal 
Onorab Monthy i plere ler i dir 
sa.  

Onorab Monthy i plere, 
nou ti pe koze taler laba i dir i ti 
emosyonnel akoz i ti ekspekte. I 
ti ekspekte omwen keksoz sorti 
kot sa zanmi. Me plito sa zanmi 
in vin ek en Mosyon pou 
kapitaliz lo soufrans ki zot, zot 
pe pase laba dan Petit Paris, 
Cascade e partou.  
 Me sa ki enteresan Mr 
Speaker, se ki deswit menm 
zour menm aswar menm ou 
okouran nou Gouvernman ti 
reakte vit. Pourtan i annan 
serten Onorab dan US i dir ki ti 
napa okenn vizit. I annan 
dimoun pa ankor ganny vizit. 
Me parey Onorab Naddy Zialor 
in dir, Onorab Monthy in dir 
nou dir sa ankor repete. Okenn 
dimoun ki’n santi i pa’n ganny 
en vizit, ziska la konmela zot 
kapab vini raporte, e led pou vin 
dan zot laporte.  
 Sa nou anvi dir nou anvi 
ki nou tou nou pas sa mesaz 
avek bann dimoun Cascade. 
Olye fer zot fristre diriz zot, fer 
zot desann. Mr Speaker, aswar 
menm resours, tou resours 
posib ti ganny mete pou ed 

bann dimoun ki’n ganny afekte. 
Mr Speaker, mwan ler mon ti al 
laba mwan, mon ti ganny en 
latas avek Onorab Monthy. 
Onorab Larue ti pe diriz en pe 
bann kote pou plas bann 
dimoun. Me mwan mon ti 
ganny demande pou nou al 
distribye plywood ansanm avek 
Onorab Adelaide.  

Mr Speaker, nou ti fer li 
avek en pasyon, akoz ler nou ti 
ariv Parson Estate nou ti war 
leta ki sa bann dimoun e mon 
annan mon nyes ki ti pe reste 
Parson Estate dan en bedsitter.  

Mon ti get son leta Mr 
Speaker, mon leker ti fermal kot 
nou ti bezwen tir li anvoy li 
Beau Vallon Bay atraver 
Onorab Larue ki ti pe fer tou sa 
bann keksoz.  

E nou ti fer sir ki tou 
dimoun i kapab ganny en pti 
morso en pe plywood pou zot 
kapab secure zot landrwa aswar 
ziska ler lezot keksoz en pe pli 
byen i kapab ganny fer.  

E Mr Speaker, ler nou ti pe 
fer sa ansanm nou de Onorab 
Adelaide, nou pa ti swazir ki 
lakaz nou pou donnen. Nou ti 
donn ek tou dimoun e mon pa 
ti dan en triko LDS Mr Speaker.  

Mon ti dan mon lenz 
normal. E menm ti annan 
dimoun ki pa ti’n vin kot lekol 
pou vin rod lasistans, mon ti fer 
sir si ti annan en dimoun ki ti 

pe al ganny 4 fey plywood nou 
ti dir li frer ou a pran 3. Nou a 
ed sa enn ek en bout li osi i a 
kapab fer son keksoz.  

E Mr Speaker, gro lapli ki 
ti anpes nou fini dan bann 10 er 
diswar, nou ti bezwen terminen 
akoz lapli ti telman for. E nou ti 
termin sa travay pou sa zour. 
Mr Speaker, dan tousala apre ti 
annan en Disaster Fund ki ti 
ganny kree, ki ti ganny kree pou 
ki nou kapab raise en pe larzan 
Mr Speaker pou nou kapab ed 
bann dimoun, ed bann dimoun, 
ed bann biznes ki’n ganny 
afekte. 

Malgre ki ozordi nou pe 
ganny dir ki nou napa en plan. 
Mr Speaker, tousala se bann 
plan, se bann plan ki’n ganny 
fer. Dan plan Gouvernman Mr 
Speaker, nou’n fer sir e nou’n 
war lo televizyon e i kler e tou 
Seselwa in vwar Mr Speaker ki 
tou zabitan.  

Taler Onorab Monthy in re 
affirm mwan ankor ki tou 
zabitan ki dapre tande taler zot 
in perdi tou zot pti savings ti 
ganny en pti alokasyon R25 mil 
Mr Speaker.  

Kote ankor en 
Gouvernman ki fer sa? Pou zot 
kapab aste en pti keksoz 
touzour, pou zot kapab refer en 
ti pe zot lakour. Me bann ki’n 
deside pou fer otreman avek sa 
larzan Mr Speaker, sa i zot 

problenm. I zot problenm pou 
zot.  

Mr Speaker, nou’n fer sa 
byen sa bann alokasyon. Nou’n 
fer li diferaman avek lafason ki 
ti ganny fer avan. Akoz nou’n 
fer li diferaman? Akoz pli tar i 
ava tou bann dokiman a la, e i 
a kapab annan en odit Mr 
Speaker.  

En odit kot nou kapab 
konnen ki depans ki nou’n fer, 
kote sa larzan in ale. Nou pa zis 
vini ek en briefcase, donnen 
apre en pe i al dan pos. Mr 
Speaker, nou konnen sa pratik 
ki ti arive lontan. Zis mazin 
bann lepok FA4JR kot zis 
larzan ti ganny mete, i annan ti 
ganny donnen parmi dalon.  

Me nou, nou pa’n fer li 
koumsa nou, nou’n fer li byen 
pou ki en odit pou ki a lavenir 
pou napa bann ki pa ti merit 
gannyen ki pou ganny dir vin 
rann. Nou’n fer li tre byen Mr 
Speaker.  E nou Gouvernman 
pou kontinyen fer li tre byen. 

E malgre sa Mr Speaker, 
nou, ganny trete koman nou 
voras. Mr Speaker, eski en 
Gouvernman ki voras i fer 
tousala pou son pep?  

Mr Speaker, o kontrer 
voras se bann ki pran nou 
larzan Mr Speaker. mon rapel 
oparavan ti annan larzan ki ti 
antre kot Labank Santral, 
segonn ti ale. Ti pran akoz i 

annan dimoun ki ti egois ti 
voras ti oule plis, zot ti pran.  

Mr Speaker, nou koman 
en Gouvernman ler nou’n vini 
nou pa’n pran okenn later pou 
met anba nou Gouvernman, 
anba nou parti pou nou vann 2 
milyon parey pe arive ozordi.  

Mr Speaker, se sa voras. 
Nou pa’n pran keksoz ki apar 
tyen a Lepep Seselwa. Ki bann 
don ki Lepep Seselwa in 
gannyen, parey Maison Du 
Peuple Mr Speaker, kot ti en 
don pou Lepep Seselwa. Kot 
ozordi nou’n pran, i annan 
serten parti politik in pran Mr 
Speaker. Se sa vorasite Mr 
Speaker. E nou, nou pou fer sir 
ki sa pa pou arive Mr Speaker.  

E dan tousala Mr Speaker, 
dan nou plan tou lakaz pe 
ganny refer. E nou’n vwar lo 
televizyon Mr Speaker, i annan 
lakaz ki pe ganny konstri 
konpletman. Gouvernman pe 
enzekte R1 milyon Mr Speaker. 
I pa ni en loan, R1 milyon pe 
ganny donnen pou repar bann 
lakaz. E bann lezot lakaz parey 
Onorab Monthy in dir li ki konn 
son distrik, bann lezot 
reparasyon gradyelman pe 
ganny fer.  

E dan tousala Mr Speaker, 
bann ki lasirans, bann ki 
lasirans in pey zot en bout 
Gouvernman in fer sir ki in 
asiste zot pou sa lot bout pou 

zot kapab refer zot lakaz. Mr 
Speaker, apre e PMC apre ki SIA 
e bann Lotorite Planning ti’n fer 
zot vizit lo bann domaz ki’n 
arive, PMC in rantre Mr 
Speaker. E fer bann 
reparasyon, ozordi mazorite 
dimoun zot lavi pe komans 
retourn normal.  

E pa bliye Mr Speaker, 
dan nou plan malgre ki zot dir 
nou napa plan. Dan nou plan 
nou menm fer ki bann dimoun 
ki ti pe al ganny allocate lakaz 
Perseverance, nou ti dir zot 
konpran nou. I annan en 
problenm in arive la, nou 
bezwen servi sa bann lakaz pou 
nou plas sa bann dimoun.  

E nou ti plas bann dimoun 
ki ti ganny afekte avek sa dezas 
Perseverance ziskan ler nou ava 
kapab rezourd zot problenm.  

Mr Speaker, pou bann 
biznes Gouvernman ti vin ek en 
plan. Ti annan en plan pou 
siport biznes, ti annan en plan 
ki ti ganny met pou bann biznes 
ki’n ganny afekte. Gouvernman 
Mr Speaker, ti menm asiste 
bann biznes Providence avek 
serten materyo konstriksyon 
parey plywood pou zot kapab 
secure zot biznes annan tandan 
ki bann keksoz, bann lezot 
keksoz i ganny fer zot lasirans i 
ganny rann e zot biznes i bouze.  

Me ozordi, Mr Speaker, 
Lopozisyon pe dir nou ki biznes 

pa pe ganny ede, ki sa i fo akoz 
i annan led. I annan led ki pe 
vini, ki annan pou ed bann 
biznes ki pe al anver zot. Mr 
Speaker, la parey la mon annan 
en papye la mwan pou sa 
support scheme Mr Speaker, 
lala mon annan.  

E Minis Hassan, in fer 
resorti kler lo la i annan tousala 
Mr Speaker mon pa pou 
nonmen, si zot bezwen sa papye 
nou ava donn zot.  

Bann sipor ki nou’n donn 
bann biznes, bann deferment 
dan taks Mr Speaker. Waiver of 
IEA rent, bann ki ti pe rent avek 

IEA, zot ti ganny sans pou zot 
rent pou zot pa pey rent pou 
serten letan Mr Speaker. 
Tousala nou’n fer Special Relief 
Support Mr Speaker.  

Lo la i annan tou Mr 
Speaker. Me pa en plan ki nou 
ti annan pou bann biznes? 
Selman Mr Speaker, en keksoz 
ki enportan ki bann dimoun ki 
pe fer biznes i enportan 
konnen.  

Nou pa kapab annan en 
biznes, ki nou napa en rezerv 
kapital Mr Speaker.  
 
MR SPEAKER 
15 minit Onorab.  
 
HON NORBERT LOIZEAU 
Pou ed nou kapab ler i annan 
en keksoz ki arive nou annan 

en rezerv. Nou pa kapab toultan 
depan lo Gouvernman, akoz 
biznes i sipoze en biznes, ou 
sipoze travay pou fer ou biznes 
rantab Mr Speaker. Me selman 
nou, nou Gouvernman nou fer 
sir nou’n met bann mekanizm 
an plas. Mon pres pou fini Mr 
Speaker, i reste mwan zis 
detrwa laliny piu ki bann biznes 
zot repran.  
 E ozordi Providence Mr 
Speaker, mon’n pas Providence 
bann biznes pe repran. E ta, 
pourtan zot dir napa biznes, 
biznes pe re pran. Mr Speaker, 
e la mon anvi an terminan mon 
anvi felisit tou bann biznes ki’n 
fer li son devwar pou li okip son 
biznes. E fer son bann 
loperasyon e pey son bann 
insurance.  

E la mon anvi lo non 
Onorab Monthy in dir mwan 
remersi tou bann biznes ki’n 
ede pandan sa dezas avek 
nenport kwa si pou nonmen 
avek materyo, manze e tou.  
 E Mr Speaker, pou 
terminen mon anvi dir ek 
Onorab Pillay mon pa pou 
siport son Mosyon. Akoz? Akoz 
son Mosyon i plito en fason pou 
senm mon’n oubliy sa mo ki 
ou’n dir mwan Mr Speaker. Mon 
pa anvi dir mansonz, pou senm 
lafreyer, senm konfizyon e koz 
keksoz ki pa korek parey ou’n 
dir Mr Speaker.  

 E si sa Mosyon ti pe koz lo 
plito pou ranforsi la mon ti ava 
siporte. Alors apre ki Onorab, 
an terminan apre ki Onorab 
Monthy in fer son 
lentervansyon Onorab Monthy 
in donn mwan sa konfidans ki 
tou keksoz pe al byen dan 
Cascade.  

E mwan mon konnen tou 
keksoz pe al byen dan cascade 
e mon anvi bann dimoun 
Cascade tenir for. Akoz Onorab 
Monthy koman zot MNA, pou 
deryer zot toultan. E nou 
Gouvernman pou siport li pou 
fer sir ki zot lavi i retourn 
normal ankor. Mersi Mr 
Speaker.    
 

(APPLAUSE) 
 
MR SPEAKER 
Mersi. Mersi Onorab. Onorab 
Sandy Arissol. 
 
HON SANDY ARISSOL  
Mersi Mr Speaker. Bonn apre 
midi tou dimoun ki a lekout. Mr 
Speaker, letan nou pe koz lo 
maler mon ti a kontan fer 
Lasanble konnen poudir nou 
annan osi Serzan Mr Rose ki 
nou Serzan kot Lasanble in 
perdi son papa 3 mwan pase.  

E la tou resaman in perdi 
son frer. E serzan i osi trouv frer 
enn nou koleg Manm Lasanble 
Nasyonal Paul Ernesta, Onorab 

Paul Ernesta. So lanterman son 
frer pou fer demen Katedral e i 
pou ekspoz laba. Alor, mon ti a 
voudre swet li nou senpati 
koman enn nou travayer, nou 
staff Lasanble Nasyonal.  

E swet son manman 
sirtou Inese ki fek perdi son 
mari pa tro lontan, e la in perdi 
enn son garson.  E Will Rose ek 
tou lafanmir, all e osi Serzan ki 
enn nou travayer Lasanble. 
 Alor, nou swet zot kouraz 
e fotespere ki Bondye i donn zot 
sa konfor pandan maler ki zot 
pe pas atraver. Mr Speaker, ou 
konnen leksplozyon ki ti arive le 
7 Desanm Cascade ti pas dan 
detrwa segonn. Me selman nou 
pe ekspekte ki bann 
reparasyon, konstriksyon i 
ganny fer dan detrwa segonn, i 
pa posib sa, pa posib.  

Leksplozyon i ariv dan 
detrwa segonn, konstriksyon 
avek reparasyon pa pou kapab 
arive dan detrwa segonn. 
 Mon kontan letan bann 
Manm in koze in dir poudir ti 
annan biznes ki ti’n byen 
etablir, bann fanmir ti’n byen 
etablir. Me nou bezwen osi 
mazinen poudir leksplozyon 5 
Zen ‘77, ti annan plizyer fanmir 
ki ti’n byen etablir.  

Zot biznes ti’n byen 
etablir, zot ti’n aste zot later, zot 
ti’n fer zot fanmir, zot ti’n etablir 
zot lakour. Me soudennman 

‘77, zot ti perdi tousala. E ozordi 
ler nou pe koze 46 an pli tar, 47 
an pli tar i annan dimoun ki pa 
ankor zanmen kapab ganny sa 
reparasyon ki zot anvi! 
 

(APPLAUSE) 
 
HON SANDY ARISSOL 
Ziska nou pe koze ozordi. Me 
par kont se pou nou 
Gouvernman ki pe al travay lo 
sa bann reparasyon. Ou 
konnen, mon’n komans 
koumsa parske mon krwar pou 
bann dimoun ki pe ekoute deor, 
nou konpran balans ki pe arive 
dan nou pei ozordi, i enportan 
sa.  

Dan mon lanmen Mr 
Speaker, i annan en lalis. Lo sa 
lalis i annan 78 zabitan Bel 
Ombre; 78 zabitan Bel Ombre 
ki’n ganny asiste avek en led 
ASP sa R25 mil ki nou ti pe koz 
lo la, R25 mil. 78 zabitan Bel 
Ombre. 
 E pou ou annan 78 
zabitan ki ganny asiste atraver 
ASP, e ou annan rikord savedir 
ou bezwen annan en plan 
konkret. Ou Gouvernman pe fer 
en travay e ou annan bann 
Minister e bann profesyonnel 
Seselwa ki pe administre sa 
bann plan. E pe met an mars 
pou asire ki tou dimoun ki 
ganny afekte zot benefisye avek 
sa ki zot merit gannyen.  

 Mr Speaker, le 7 Desanm 
letan leksplozyon i arive 
Cascade mwan Sandy John 
Arissol mon ti’n abandonn mon 
fanmir depi 9 er diswar mon pti 
garson Jayden avek tou sa gro 
lapli, tou sa dezas la mon ti’n 
abandonn li kot lakaz mwan. 
San mazinen poudir en dezas i 
kapab arive kot mon prop 
lakour.  

Premye dimoun ki ti call 
mwan, sete Mrs Josette Morel 
ki reste Canada. En larivyer ti 
pe travers son lavarang, antre 
dan son lakwizin, inond son 
lakaz. 
 E ler mon sorti kot mwan 
Le Niole, mon pas o bor 
lafanmir Dorothy zot lakaz ti 
entak ti ankor la. Mon desann 
Canada, pou mwan al asiste 
lafanmir Morel. Nou ganny sans 
asiste al kot Ladministrasyon 
Distrik Beau Vallon al rod bann 
dimoun. Rod led avek bann 
solda pou nou retournen pou 
nou al Le Niole pou nou kapab 
al ouver bann semen ki ti’n 
fermen. Me malerezman letan 
nou retourn Le Niole, pou nou 
pran semen lakaz Dorothy ti’n 
fini tonbe, fini tonbe, semen 
bloke.  
 Nou’n la avek bann 
fanmir, tou bann lazans 
konsernen ti la. Ti Dorothy ek 
son pti zanfan ki’n ganny antere 
vivan la, tou bann vwazen in 

koste pou rode ki mannyer nou 
kapab asiste bann fanmir.  

Met zot annord, sey rode 
kot lezot zanfan i ete, asire ki 
personn pa ankor anba later pa 
ankor la, pa ankor ganny tire.  

Ou konnen sa ki ti 
enteresan? Nou pa’n vwar en 
US o bor nou. Nou pa’n vwar en 
zofisye US o bor nou pou donn 
nou sa sipor pou atrap nou 
lanmen poudir avek nou wi, 
dan dezas napa maler napa 
politik lo maler dimoun. Be nou 
la koman en sel nasyon Mr 
Speaker.  
 Ler nou la pe fer sa bann 
demars, zanmen mon a bliye 
Komisyoner Ted Barbe i debout 
o bor mwan, Mr Denousse i la. 
Soudennman, nou tann en kot 
nou ete Le Niole nou tann en 
tapaz. Tou dimoun i dir ek 
kanmarad “zot ankor sa loraz 
pou fer sa lot lapli?” Sa ler sete 
leksplozyon.  

Soudennman Komisyoner 
Lapolis i ganny en phone call i 
dir tou zofisye ki la silvouple zot 
tou zot bezwen retourn lo zot 
barrack, pran kontak avek zot 
bann station commander. 
 La ki nou ti konpran 
poudir i annan en leksplozyon 
Cascade. Mwan dan tou sa 
kalamite ki Cascade nou pa ti 
ankor konnen vreman ki pe 
arive Cascade, mwan mon’n 
reste Bel Ombre ziska 5 er 

bomaten pe pas partou e vizit 
tou bann lakour ki’n ganny 
andomaze, ansanm avek Didier 
Hermandez koman sa dimoun 
ki ti ansarz nou brigad avek DA 
avek tou lezot dimoun, ki asire 
tou lezot dimoun sa zour swar 
pe ganny en led.  

Nou pe kontakte pou rode 
ki mannyer nou kapab asiste, 
pe sey debous semen, pe sey 
kas miray la kot Marie-Laure.  
 Marie-Laure ti’n inonde. 
Letan Nicole Hoareau i call 
mwan poudir ek mwan son 
lakaz in ranpli ek delo, ziska kot 
ponnyen laport, nou pa ti kapab 
traverse Mr Speaker. Parske 
Marie-Laure ti’n inonde, nou pa 
ti konnen lekel larivyer, lekel 
semen ziska nou ti ganny sans 
ariv kot li.  

Ler nou ariv kot li, tou 
dimoun Bel Ombre ti bor 
lanmer pe kas miray, pe les delo 
sorti, pe atrap lanmen 
kanmarad, pe sey tir sa enn dan 
lakaz.  
 Ou konnen kwa ki ti 
enteresan? Nou pa’n war en US, 
nou pa’n vwar en zofisye US la 
dan sa demars. Nou’n fer li nou 
tousel Mr Speaker. Ler mon ariv 
dan lakour 5 er edmi bomaten, 
napa delo, napa elektrisite.  

Prezidan Larepiblik i 
telefonn mwan, Onorab Arissol, 
7 er bomaten fodre ou o bor 
semen pou mwan anmas ou 

pou nou al fer letour pou vizit 
tou bann fanmir ki’n ganny 
afekte. 7 er bomaten, mon antre 
5 er edmi. Mon ale Jayden 
ankor pe dormi, napa kouran, 
napa elektrisite, napa delo.  
 Mon retourn avek 
Prezidan Larepiblik, nou’n fer 
letour kot tou bann fanmir, vizit 
tou dimoun letan dimoun Bel 
Ombre ti’n met lanmen ansanm 
pou esey al rode kote Hyacinthe 
in pri. Get bor lanmer, get dan 
delo, rod lo montanny finalman 
nou al vwar li anba en pon in 
pri. Tou dimoun Bel Ombre in 
koste, Prezidan Larepiblik ti la.  

Mr Speaker, nou pa’n war 
en US, nou pa’n war en zofisye 
US. Nou pa’n war enn zot bann 
Manm Egzekitiv pe atrap nou 
lanmen pou donn nou sa sipor, 
zot pa’n la zot.  
 Landmen Prezidan deswit 
i etablir bann kontak, se pou la 
rezon ki ti bezwen annan sa 
proklamasyon an relasyon avek 
en state of emergency dan pei, 
pou i tou dimoun i reste kot zot 
personn pa sirkile pou ki bann 
lotorite konsernen ki nou 
annan dan pei, bann Minister 
ki deza annan bann plan 
konkret ki zot kapab egzekit 
tousala.  

Se pou sa rezon ki mon 
bann Manm pe dir pou dir si 
Mosyon ti pe demande ki nou 

ranforsi, nou akseler bann 
prosedir, nou ti ava siporte.  
 Me Mosyon pe dir nou 
napa plan. I pa kapab napa 
plan si sa 78 dimoun in ganny 
asiste dan mon distrik. Pa 
kapab napa plan, letan ozordi 
nou annan plizyer fanmir ki 
nou’n bezwen relocate zot, tir 
zot Bel Ombre, remet zot dan 
bann landrwa parske kot zot 
lakour i ete i en danze. Mr 
Jumaye, Fabian Khan, Wills 
nou’n bezwen tir zot Mr 
Speaker.  
 Si nou’n tir zot nou’n rod 
landrwa lwe an kontak avek 
Local Government, savedir 
Gouvernman i annan en plan. 
Letan nou’n kapab donn zot en 
breakfast dan bomaten, nou’n 
kapab donn zot en dezennen, 
nou’n kapab donn zot en dinen, 
donn zot transpor pou 
transport zot. Savedir 
Gouvernman i annan en plan.  

Letan Gouvernman in met 
SIA ansanm, nou’n vizit Mount 
Simpson anler kot delo, larivyer 
ti’n overflow pe flood lakaz 
Lisianne Constance landmen 
Land Transport i vini i komans 
grat semen Mount Simpson Mr 
Speaker. 
 Asir en baraz kot Lisianne 
e vizit bann landrwa. Se parske 
Gouvernman i annan en plan, i 
annan plan Mr Speaker. E 
kantite keksoz in ganny fer. 

Bann Manm in repete ki kantite 
lasistans bann biznes in ganny 
ofer.  

Onorab Loizeau in koz lo 
la, Onorab Monthy in koz lo la, 
lezot Manm pou koz lo la an 
relasyon avek bann biznes. Me 
par kont bann biznes ki pli eze, 
ki pli gro ki’n byen profitab 
atraver zot lasirans oubyen 
atraver zot savings zot in kapab 
reouver. 
 Me pou sa mon felisit zot, 
zot in reouver. Me par kont 
parey in ganny dir i annan lezot 
biznes ki ankor pe vini 
dousman, dousman atraver zot 
lasirans, atraver kwa ki zot 
annan dan zot savings.  

Zot ava rekipere dousman, 
dousman zis parey bann 
zabitan Cascade ki Onorab 
Monthy in koz lo la an relasyon 
avek bann travay ki 
kontinyelman ganny fer. Me se 
pou sa rezon ki i enportan. 
 Kestyon ki nou bezwen 
demande letan nou pe ekout sa 
Mosyon, se kote US i sitye li dan 
sa bann sityasyon? US i en parti 
politik ki anvi retourn o 
pouvwar. Me eski retourn o 
pouvwar zot vin retourn o 
pouvwar avek zis 3 keksoz? Fer 
laz retret sorti 65 an vin 63 an?  
Donn tou dimoun en trezyenm 
mwan saler menm si i kale dan 
son travay, i an retar, i pa vin 
travay, i perdi file dimoun? 

Donn li trezyenm mwan saler? 
Long service allowance sel 3 
keksoz ki nou’n tande. 
 Depi bann Manm US in 
koze dan Lasanble Nasyonal zot 
pa’n prezant naryen, naryen 
konkret Mr Speaker. Napa plan, 
sel parti politik ki napa plan se 
US. La zot gran plan, se vann 
zano, vann kitenge latet anba 
avek bann dimoun ki pou al 
Anse Aux Pins kot tou ti 
komanse. E zisteman i pou fini 
kot tou ti komanse Anse Aux 
Pins.  
 

(APPLAUSE) 
 
HON SANDY ARISSOL 
Sel plan ki zot annan, me par 
kont zot vini parey Onorab 
Monthy in dir apre tou sa travay 
ki’n ganny fer. Zot anmenn en 
Mosyon lo maler dimoun 
Cascade senpleman parske 
lezot keksoz pa’n marse. Ki le 3 
lenstans ki nou’n war US dan sa 
maler? Cascade? Premye 
lenstans in war zot pe partaz 
plywood ki Onorab Monthy in 
dir.  
 Plywood mon aprann ti 
annan en sel dimoun li i ti pe 
partaz plywood, me selman i ti 
pe donn zis son dimoun. E i ti 
dir tou byen for dan son triko, 
donn sa enn, pa donn sa enn, 
donn li 2, donn sa enn 3 
lenstans ki zot ti la.  

Dezyenm lenstans, zot ti 
organiz en protestasyon. En 
protestasyon ki ti vin 4 zot, 5 
zot kekfwa 6 i nou get l anndan 
dan sa Lasanble konte zot ti 
dan sa protestasyon. I annan ti 
kanmi sa protestasyon zot pa ti 
vini.  
 Sa ki ti enteresan dan sa 
protestasyon, pli gro zwer dan 
lekip li i ti anmenn pli gro bord 
“Rann nou, nou manze UAE”. 
Konmsi oule dir mwan sel plan 
ki zot ti annan se demann avek 
Gouvernman, ki pe fer en 
travay dan letan maler “rann 
nou, nou manze UAE?”  

Selman sa menm parti 
politik i vini i dir ek nou, nou pa 
ti devret tap laport pou ganny 
manze UAE ki zot menm zot pe 
demande, nou ti devret rod 
dibwa avek tol pou donn 
dimoun Cascade.  
 Me zot napa plan. Nou pa 
tro konnen ki zot anvi Mr 
Speaker, ok? So, bann lenstans 
ki US in la dan maler dimoun 
Mr Speaker, zot pa vwar zot. Bel 
Ombre mon pa’n war personn 
vini atrap nou lanmen. Personn 
pa’n vini menm omwen zot 
Komite Santral pou Bel Ombre 
ti a vini. Menm zot kandida ki 
zot pe propoze, mon aprann ki 
zot in sanze zot in met en lot 
ankor, i ti a vini.  
 Donn nou montre nou sa 
sipor. Konnen lekel dimoun ki ti 

pase Mr Speaker? Sant Kontrol 
ti Beau Vallon dan sant kot 
Onorab John Hoareau. Josie 
Michaud ti pase dan 5 er diswar 
i pe oule nou donn li lalis bann 
dimoun kekfwa ki’n ganny 
afekte. Nou ti fer li konpran ki 
nou pa pe donn okenn lalis. 
Lalis i konfidansyel, i reste ek 
Local Government e se 
Gouvernman ki deal avek. I ti 
pase, mwan mon ti war li e i ti 
la, ok?  
 So – be nou bezwen - nou 
bezwen - Fodre dimoun ki pe 
ekoute i konpran kwa ki pe 
arive dan nou pei. Par kont 
letan nou Gouvernman pe 
travay pou asiste dimoun 
Cascade, pou asiste dimoun Bel 
Ombre, pou asiste dimoun 
Beau Vallon avek tou dimoun ki 
ti dan kalamite sa zour, US ou 
konnen ki zot ti busy pe fer? Zot 
ti busy pe vann zot later, vann 
Larivyer Anglez, vann Bel 
Ombre kot mwan, vann Beau 
Vallon, vann laba o bor Maison 
Du Peuple, vann Mont Fleuri.  
 Zot ti busy pe fer larzan. 
Mon aprann i annan enn parmi 
li i ti dir pa vann sa pri. Vini 
mon a fer ou ganny en bon 
kontak ou a ganny sa pri, akoz 
i ti anvi en deal lo la. Tousala i 
annan. 

 Zot, zot ti busy pe organiz 
zot lekor; pe ranpli kof pe fer sir 
bann byen i ganny vann. Nou, 

nou Gouvernman pe met bann 
striktir an plas. Pe dir avek 
biznes pou ganny en waiver lo 
IEA, pe dir avek zot pou ganny 
deferment lo taxes, shipping 
and clearing cargo zot a ganny 
deal avek; Special Relief 
Support zot pou ganny 
alternative dan location and 
sale, repairs lo bann small 
enterprise… 
 Se sa ki nou Gouvernman 
ti pe fer. Akoz nou Gouvernman 
ti pe fer sa? Parski i annan en 
striktir, i annan en plan an plas 
par en Gouvernman serye. En 
Gouvernman serye ki pe fer 
travay. Be sa lalis ki mon’n 
komans avek Mr Speaker, sa 25 
mil la - napa en MNA dan Nor 
ki’n pran en 25 mil letan nou’n 
donn en 25 mil bann dimoun lo 
la. Napa en larzan ki’n perdi 
ziska prezan dan bann led ki 
nou’n donn dimoun Mr 
Speaker. 
 Ziska prezan i ava annan 
en odit pli tar. Be i ava enportan 
pou montre poudir i annan en 
travay serye ki’n ganny fer. E le 
7 Desanm pou mwan i reste en 
kalamite ki nou pa kapab bliye. 
E an menm tan nou pa kapab 
fer politik bonmarse avek maler 
dimoun.  

Nou bezwen rod fason ki 
mannyer nou atrap zot lanmen, 
nou ed zot pou zot bouz de 
lavan. Pou zot viv zot lavi 

normal, i enportan pou dimoun 
konnen, e koute e konpran kwa 
ki pe arive dan Lasanble 
Nasyonal Mr Speaker.  
 Mwan mon ti a kontan dir 
avek Onorab Monthy, mon 
felisit ou mon frer pou sa 
kouraz ki ou annan. Mon anvi 
felisit ou, e dir ou mersi pou sa 
travay ki ou’n fer pou dimoun 
Cascade ki ou ankor pe fer 
ozordi.  
 
(APPLAUSE) 
 
HON SANDY ARISSOL 
Mon anvi felisit tou bann MNAs 
lo kote LDS ki ti kit zot lakour, 
ki Sanmdi, ki Dimans pou zot 
donn en koudmen dimoun 
Cascade. E osi tou bann ki ti vin 
dan Nor Mr Speaker, enkli tou 
lotorite, enkli bann DA ki ti 
ganny mobilize pou vin asiste.  
Akoz zot ti ganny mobilize?  
 

(Interruption) 
 
MR SPEAKER 
15 minit Onorab. 
 
HON SANDY ARISSOL  
Parske i annan lenfrastriktir an 
plas. I annan plan an plas ki 
nou Gouvernman in mete. Se 
pou sa rezon Mr Speaker, nou 
lo sa kote latab nou pa pou 
kapab siporte sa Mosyon. Me 
nou ti a siport sa Mosyon, si i ti 

pe dir avek Gouvernman 
ranforsi, donn plis fer plis zefor.  

Apre dezyenmman, nou ti 
ava siport sa Mosyon, si bann 
Manm ki’n koze lo kote US zot ti 
vin avek bann plan kler ki fason 
nou ti a kapab fer sa, fer sa, fer 
sa.  
 Me personn pa’n vin avek 
plan kler. Zot in koz anba pye 
tanmaren, zot in koz lo lot size. 
Lot in vini in dir ek nou tou 
kalite keksoz. I annan in dir 
nou i ti ne 1980 i pa ti war 
koudeta, selman apre li ki ti koz 
lo koudeta. 

 So, Mr Speaker, nou 
annan en plan kler nou 
Gouvernman in ganny en 
manda 5 an pou li travay. I pe 
travay e nou pou kontinyen 
travay.  

E mon anvi dir avek tou 
bann dimoun ki pe ekoute 
zisteman tou sa bann zano ek 
kitenge ti kapab ganny donnen 
pou naryen parske US in vann 
ase later, zot annan ase larzan. 
Alor mon pe demann zot pou fer 
byen sa refleksyon pou Dimans. 
Sel opsyon pou Sesel, se pa lot 
ki avek parti LDS Mr Speaker. 
Pa al fer ankor sa bann fot pou 
al vot sa parti ki pe vann ou 
zano avek en kitenge latet anba. 
Mersi bokou Mr Speaker.     
 
MR SPEAKER 

Mersi. Mersi Onorab. Onorab 
Lemiel i annan enn ou Manm 
ki’n demann laparol atraver 
Onorab Aglae. E ziska konmela 
mon pa ankor war li dan lasal. 
Mon oule fer ou konnen si i pa 
la letan mon pe apel li, mon pou 
sot li. Onorab Gill ou annan 
laparol. 
 
HON CHURCHILL GILL  
Mersi Mr Speaker. Bonn apre 
midi tou dimoun ki pe ekout 
nou. Mr Speaker, Mosyon i lir 
koumsa. Vi ki nou’n al diferan 
direksyon, nou a retourn kot 
nou ti ete.   
 Lasanble i demande ki 
Gouvernman i met an plas en 
plan kler pou annan pou 
rezourd problenm ki bann 
endividi ouswa biznes ki’n 
ganny afekte avek sa 
leksplozyon kot CCCL pe 
rankontre.  

Mr Speaker, sa Mosyon i 
tre kler. Mosyon pe demande ki 
vi ki nou 5 mwan edmi parey 
Onorab Cascade in dir, se ki 
alors nou bezwen komans ariv 
sa bann dimoun nou bezwen 
pran kont ki ozordi i annan 
dimoun ki zot lakaz i ankor 
koule e zot ankor pe ganny 
mouye.  
 So, Mosyon li i pe dir 
annou rod en konklizyon pou sa 
bann dimoun pou zot kapab 
dormi parey nou ki dan sa 

Lasanble pe dormi san ki delo 
pe koul lo nou. Se sa ki Mosyon 
pe rode. Napa okenn plan ki 
nou pe koz lo plan, be plan pa 
aranz son lekor li. Si i annan 
plan, be ki nou pe espere pou 
nou egzekit sa plan ?  

Mr Speaker, pep Seselwa 
dan son gran mazorite in donn 
parti LDS ladministrasyon pei. 
E sa i dapre Konstitisyon e nou 
respekte.  
 Pep Seselwa in osi donn 
parti LDS mazorite absoli dan 
Lasanble Nasyonal. Ki sa i vedir 
politikman? Tou desizyon 
kestyon ek larepons 
Gouvernman LDS i devret 
kapab egzekite dan lentere sa 
pep ki’n donn zot tou sa 
pouvwar dan Sesel. E sa 
Mosyon natirelman ler in ariv 
en keksoz parey le 7 Desanm, 
tou sa dimoun Cascade, Petit 
Paris, zot konnen poudir lekel 
ki ti ganny elekte, ki ti ganny sa 
responsabilite pou fer marse 
pei. 
 E se sa ki Mosyon i pe 
demann Gouvernman vi ki in 
ariv 5 mwan edmi, pou alors vin 
avek en keksoz en pe pli 
konkret ki kapab adres sa 
problenm en pe pli vit. Vi ki 
parey mon’n dir ler mon’n 
komanse, i annan dimoun ki 
ziska ozordi delo i ankor pe koul 
dan zot zorey.  

Be ki nou’n vwar depi 
Oktob 2020? En lenkonpetans 
ladministrasyon e Egzekitiv ek 
Lezislatif ki nou koman dan 
Lopozisyon i nou rol parey zot 
ler zot ti dan Lopozisyon e zot 
annan bokou plis leksperyans 
dan Lopozisyon e zot konn tre 
byen ki rol Lopozisyon. 
 E sa egzakteman ki 
Lopozisyon US pe fer. E ladan i 
kler. Mosyon se lo dimoun 
Cascade pou soulaz zot. Alors 
tou sa letour ki nou pe fer, eski 
i vo lapenn? Sa bann dimoun 
Cascade, se sa ki zot anvi 
tande? Oubyen zot anvi tande 
ki solisyon dan en dele pli kourt 
ki zot kapab gannyen. Ki 
mannyer ki en Gouvernman ki 
annan mazorite absoli pa 
konnen ki’n arive CCCL?  
 Selman se sa menm 
Gouvernman ki annan sa 
pouvwar, ki pran bann desizyon 
ki annan tou sa bann lotorite 
sekirite pei, tousala i raport 
avek zot. E sa bann dimoun 
Cascade ek Petit Paris, zot pa 
oule pli mwens ki konnen e 
ekspekte ki zot konnen ki’n 
arive. Akoz parey i annan serten 
Manm ki’n fer sorti zot in 
bezwen claim zot lasirans.  
 Okenn dimoun ki konpran 
byen sa ki mannyer i marse, sa 
bann lasirans ler ti peye 
lentansyon ti pou en lot keksoz. 

E sa ki’n arive le 7 Desanm, in 
ariv lo sit en konpannyen.  

E avek bann keksoz ki’n 
ganny stoke la. E sa i napa 
naryen dan lasirans sa bann 
biznes oubyen sa bann lakaz 
ki’n ganny demande pou claim 
zot lasirans. Me selman zot 
napa swa, zot in bezwen claim.  
 Me selman 
fondamantalman, pa sa son 
bon fason fer si keksoz ti’n 
ganny handle dan en fason 
parey i devret. Mr Speaker, 
solisyon ki dimoun Cascade pe 
rode se dan en serten dele 
apropriye. Taler nou’n tann dir 
ki sa loter Mosyon, loter ki’n 
anmenn sa Mosyon in fware.  
Be dan tou sa letan dan sa 5 
mwan edmi, oli LDS eski in 
fware dan lenkonpetans?  
 

(APPLAUSE) 
 
HON CHURCHILL GILL 
Mon ti anmenn Mosyon pri lavi 
lo Praslin ek kou materyo. 
Rezon ki mon ti anmennen 
zisteman akoz sa lenpak le 7 
Desanm i osi tous Praslin pou 
la senp rezon, se akoz menm 
konpannyen ki prodwir sa bann 
materyo lo Mahe se menm 
konpannyen ki prodwir lo 
Praslin. E deswit nou ti war 
Deputy Speaker, anmenn en 
lamannman pou sa Mosyon.  

 Akoz dapre li ti napa ase 
statistik pou sa Mosyon kapab 
ganny debate byen, e ganny 
laprouvasyon Lasanble. E la 
Ozordi en Mosyon in vini pou 
dimoun Cascade. Eski la osi i 
mank statistik? Akoz nou pa’n 
vwar en Mosyon vini poudir i 
bezwen fer amannman lo la. Me 
selman nou’n tann serten 
Onorab ki’n dir si Mosyon ti pe 
demande pou keksoz bouz en 
pe pli vit alors zot ti ava aport 
zot sipor.  
 Be mon pa krwar ki nou 
bezwen esper ler LOTO i 
anmenn Mosyon. Nou ti kapab 
si nou santi keksoz pa pe bouz 
ase vit pran desizyon e anmenn 
en Mosyon.  
 

(APPLAUSE) 
 
HON CHURCHILL GILL 
Akoz mon pa krwar dan lentere 
pou sa bann dimoun ki’n ganny 
afekte si en Onorab dan LDS ti 
anmenn en Mosyon, mon pa 
krwar i ti pou ganny mal 
resevwar. Vi ki lentansyon ti 
bon lentansyon pou kapab 
soulaz soufrans sa bann 
dimoun Cascade ek Petit Paris. 
Mr Speaker, nou’n osi tann 
zabitan Cascade kot dan 
miting. Mon’n tan dir miting ti 
en sikse vre ti annan bokou 
dimoun ki ti vin miting.  

 Me selman nou’n tann 
sorti serten konsern ki sa 
dimoun ki ti’n met sa kestyon, i 
pa ti kapab ganny larepons e i 
ti fristre i ti ale. I ti demande, 

 “be akoz ziska la konmela 
zot pa ankor ganny en 
solisyon?” 

 “Akoz ki personn pa 
ankor ganny arete?” “Akoz ki i 
pe pran bokou letan pou sa 
rapor?”  

I bann kestyon lezitim, 
mon pa krwar sa bann kestyon 
pa ti devret ganny demande.  
 I ti devret ganny demande 
akoz miting in ganny fer 
zisteman pou sa. E yer nou’n 
osi ganny dir par Minis Finans, 
ki i annan R25 milyon dan kont 
dezas. Mr Speaker, dan lespri 
pou sa bann dimoun ki zot, zot 
pa ankor ganny asiste e zot 
ankor dan difikilte zot pa ankor 
kapab aranz kot zot. Kwa ki pe 
pran letan ki pe tarde pou en 
desizyon ganny pran pou ki sa 
bann dimoun i a kapab ganny 
lasistans. 
 Vi ki lentansyon sa larzan 
dan sa kont sete pou ed sa bann 
dimoun. Alors, mon pa krwar sa 
bann dimoun i devret esper plis 
letan vi ki nou’n ganny 
konfirmasyon ki i annan sa 
kantite larzan.  

I annan fason fer, nou’n 
ganny eksplike ki sa bann 
dimoun SIA pe travay wi. Me 

selman nou bezwen konpran ki, 
ler nou pe dormi lapli pe tonbe, 
loraz pe fer nou pa pe gannyen 
mouye. 

So, met nou dan soulye sa 
bann dimoun pou nou konpran 
ki menm sa bann dimoun pe 
travay, eski sa pli vit ki zot 
kapab fer sa travay? Sa ki vin 
an zwe la ki nou bezwen 
konpran, ler sa bann kalite 
konversasyon ganny sorti dan 
Lasanble.  

Napa naryen poudir pe fer 
politik, lentansyon se rod en 
solisyon pou sa bann dimoun. 
E nou bezwen fer li dan sa fason 
pou kapab fer konpran poudir 
si lanons in ganny fer pou 
kontribye, e dimoun in 
kontribye.  

Mon krwar egzekisyon sa 
kont osi i devret ganny fer dan 
en fason ase vit zisteman pou 
evite ki sa bann dimoun ki zot 
ankor dan sa sityasyon ki zot 
problenm i ava kapab ganny 
adrese.   

Mr Speaker, nou’n osi 
tann dir poudir sa Mosyon i 
misleading. Mwan ler mon’n lir 
sa Mosyon mon sey gete kote 
ladan ki misleading, me selman 
mwan mon pa’n vwar.  

Kekfwa sa Onorab ki 
krwar sa i misleading li dan son 
fason vwar kekfwa pou li sa i 
misleading. Me selman en 
Mosyon ki pe rod sipor, pe rode 

ki en solisyon i ganny vwar pou 
en distrik mon pa krwar i 
annan en keksoz ki misleading 
ladan. Mon krwar i zis ki nou 
bezwen aksepte si vre keksoz in 
bouz en pe dousman oubyen in 
annan serten mankman.  

Nou kapab zis tonm dakor 
ki wi nou bezwen pran kont ki i 
annan dimoun ki zot sityasyon 
i ankor dan mal. Alors, nou 
bezwen bouz keksoz en pe pli vit 
ki nou deza pe fer. E se sa ki 
Mosyon pe rode. Napa okenn 
keksoz poudir pe fer politik bon 
marse pe pa pe rod plan, kan i 
annan plan. nou’n sote a staz, 
sa Mosyon pa dan sa staz. Sa 
Mosyon se dan staz egzekite, 
ganny solisyon pou sa bann 
dimoun. E pei i kontinyen 
bouze e tou dimoun i fer sa ki 
zot annan pou fer. Mersi Mr 
Speaker.  
 

(APPLAUSE) 
 
MR SPEAKER 
Mersi Onorab. Laparol Onorab 
Bistoquet.  
 
HON ANNE BISTOQUET 
Mersi Mr Speaker. Bonn apre 
midi tou Manm Onorab. Mr 
Speaker, i enpresyonan pou 
vwar ki mannyer memwar bann 
Manm koleg lot kote latab i 
kourt. Leader Lopozisyon in 
anmenn en Mosyon ki demann 

Gouvernman pou met mezir an 
plas. Mr Speaker, ki mannyer 
nou kapab siport en Mosyon 
pou met en plan an plas kan i 
deza annan en plan an plas? 
 Mon plito krwar ki akoz 
dimoun pa’n entertain video Sef 
son parti, prezan i vin li menm. 
Le 7 Desanm 2023, Prezidan 
Ramkalawan ti lo teren depi 
byen granmaten. I ti al vwar 
sityasyon dan Nor, e deswit in 
lo teren Cascade pou apepre 1 
semenn ansanm avek mon 
koleg Onorab Monthy. E bann 
lezot lazans e lezot zofisye 
konsernen. Ensi ki plizyer nou 
bann Manm Onorab sa kote 
latab.  

Mr Speaker, Prezidan 
Larepiblik ti egzekit son premye 
plan par sekiriz Industrial 
Estate avek lasistans militer ek 
lapolis. 
 E avek gidans Attorney 
General, i ti deklar en State 
Emergency. Sa menm State 
Emergency ki Leader 
Lopozisyon avek son parti ti 
boycott.  

E i ti menm tap lanmen lo 
son lestoman e deklare ki zot pe 
anmenn en Case 
Konstitisyonnel kont Prezidan 
Larepiblik. Mr Speaker, nou 
challenge Leader Lopozisyon e 
nou dir li “Bring it on Onorab!”. 
 

(APPLAUSE) 

HON ANNE BISTOQUET 
Mon prezimen pou pas dan 
konversasyon parey sa $50 
milyon, kot i ti osi tap son 
lanmen lo lestoman e dir i pe al 
rode kot i ete, me ni van ni 
nouvel.  

Dezyenm faz plan 
Gouvernman ti mobiliz bokou 
travayer Gouvernman pou ed 
bann zabitan netway zot 
landrwa apre dega. Mr Speaker, 
bokou endividi, bokou biznes 
prive, bann gro lotel, bann 
lorganizasyon volonter ensi ki 
lezot ti zwenn ansanm ti ed 
nenport ki, ki antretan ki 
Prezidan ti mont en komite pou 
diskit fason bouz devan. 
 Mr Speaker, US in oubliye 
ki zot ti vini avek en pickup 
plywood kot zot ti donn zis zot 
siporter. Letan ki nou koleg 
Onorab Georges ti pase e donn 
tou zabitan kot i ti pase en pe 
plywood, e ki enkli aktivis US. 
Letan zot ti pe partaz plywood, 
en siporter LDS ti mank 2 fey 
plywood. I ti demann Sekreter 
Zeneral sa parti ki ti o bor en 
pickup, zot ti refize donn li akoz 
i ti siport LDS.  
  
(laughter) 
 
 
HON ANNE BISTOQUET  

Zot ti fer 1 zot siporter deklout 
sa plywood ki Onorab Georges 
ti donn li avek son lafnet, e 
donn sa siporter LDS. E zot ti 
donn zot siporter nouvo 
plywood. Atraver ou Mr 
Speaker, Onorab Cosgrow, eski 
sanmenm sa ki ozordi ou pe 
demann nou pou ralye avek ou 
koman en sel lavwa pou siport 
zot Mosyon? 

Mr Speaker, bokou in ganny 
dir lo sa size. E i pe vin zis en 
repetisyon, alor mon pou zis 
pas lo en lalis plan 
Gouvernman. Tou dabor mon 
pou komans avek led bann 
endividi.  

• Premyerman vizit par 

bann lotorite konsernen, 
pou fer assessment lo 
konsekans sa leksplozyon 
kot bann lakaz.  

• SIA, Planning e bann lezot 
lazans ti zwenn kot Lekol 
Cascade pou diskit lo 
bann lenformasyon an 
mezir ki zot ti pe anmase.  

• Fer plan pou lozman pou 
bann viktim. Tou viktim ki 
ti dan bezwen ti ganny en 
lozman. 

• Emergency kot lopital 
avan 2 er apre midi ti’n fini 
pran swen avek sa bann 
zabitan. E la nou remersye 
tou travayer lasante pou 
zot bon travay. 

• Lasistans R25 mil par 
lakaz kot lamazorite plis ki 
800 endividi ti fini ganny 
peye ver Zanvye dan 
selman 3 semenn Mr 
Speaker.  

• Assessment par Local 
Government; plis ki 121 
lakaz in fini ganny 
renouvle pandan selman 5 
mwan. Lakaz in fini ganny 
kraze, pe komans monte. I 
annan ki’n menm ariv lo 
lento, i annan ki bomaten 
mon’n tann Onorab 
Monthy pe dir ki pe preski 
fini Mr Speaker.  

• Bann ki ti annan zot 
larzan lasirans ki pa ti ase 
pou re konstri zot lakaz, 
Gouvernman ti asiste zot 
avek sa bout ki ti manke. 

• Reparasyon lakaz PMC, 
Gouvernman in etablir en 
fon ki menm United 
Seychelles in fer en 
kontribisyon R200 mil 
dan sa fon. Parfwa letan 
ou ekout zot, ou a krwar 
zot regrete sa 
kontribisyon. E tousala ti 
form par plan 
Gouvernman.  

Gouvernman ti asire ki tou 
dimoun ti ganny en pe manze. 
Kot nou ti menm vwar UAE ti fer 
en gro donasyon, se zisteman 
akoz sa network ki 
Gouvernman in etablir.  

Sa letan Mr Speaker, parti 
US ti apel nou mandyan. Zot ti 
demande lo Facebook si Arab i 
krwar nou pe mor lafen? Pa 
mank lekou Mr Speaker, zot ti 
fer en swadizan protestasyon 
kot enn zot aktivis ti debout 
avek en gro bord an dizan “ 
Rann nou, nou manze Arab”. 
 Gouvernman ti koz avek 
bann fanmir ki ti pe al ganny 
plase dan nouvo lakaz 
Perseverance e zot ti dakor pou 
reste kot zot ti ete. Menm i 
annan ki ti pe dormi dan salon 
kot fanmir, ti dakor pou asiste 
sa bann zabitan Cascade avek 
sa bann lakaz. Lalis i kontinyen 
Mr Speaker. 

 Lo kote biznes Gouvernman 
in desarz son plan comme 
suivant:  

• In asiste zot avek 

assessment zot biznes free 
of charge. Bann ki pa ti tro 
ganny andomaze prosedir 
ti ganny swiv, e ti ganny 
fast track pou zot 
rekomans zot loperasyon 
biznes o pli vit posib.  

• Ti met a zot dispozisyon en 
loan 0 poursan lentere 
pou zot rebatir. 

• Deferment of taxes ziska le 
21 Mars 2024.  

• Waiver IEA rent pou 3 
mwan.  

• Waiver cargo. 

• Special Relief Support pou 
ofer finans abordab pou 
zot bann biznes.  

• Lokasyon alternativ pou 
vann zot bann prodwir. La 
mon felisit OJ ki ti profite 
e pran sa linisyativ.  

• Repair Micro-Enterprise 
Center, SCCI e Minis 
konsernen ti fer rankont 
avek bann biznes kot zot ti 
ganny leklersisman lo ki 
mannyer pou bouz devan.  

• Pou ede mentenir kou 
materyo konstriksyon, 
Gouvernman pe donn 
UCPS explosive storage 
rent free. 

Mr Speaker, mon panse ki 
Seselwa in konpran ki 
Gouvernman i annan en plan. 
En plan ki ankor byen vivan e 
an fors. Bann koleg MNA US si 
zot anvi anbet dimoun par zot 
bann konfizyon, fer li zot tousel, 
akoz nou lo sa kote latab nou 
konnen ki nou Gouvernman i 
annan en vizyon e enn ki tre 
kler. Mr Speaker, mon’n antann 
dir nou pa kapab konpar 
Felleng avek sa kalamite.  
 Vi ki sa Mosyon in dir plan 
Gouvernman, mon ti panse ki 
zot ti pe koz lo plan 
Gouvernman. Me an mezir ki 
mon ekout deba lo lot kote 
latab, mon realize ki zot 
lentansyon se pa lafason ki zot 
ladministrasyon ti zer sa 

sityasyon Felleng, e lafason ki 
nou ladministrasyon pe zer sa 
sityasyon Cascade. Me zot bi se 
plito blanm Gouvernman pou 
sa ki’n arive le 7 Desanm, akoz 
i pa ti en fenomenn natirel. 
 Mr Speaker, sityasyon 
Felleng i enn. Me i osi annan sa 
depresyon tropikal ki ti frap 
Praslin an Septanm 2002. Mon 
rapel tre byen, ankor Cascade 
nou ti war en dirizan lo teren 
nuit e jour pou preski 1 semenn. 
Praslin a sa moman, ni figir 
okenn Sef Egzekitiv nou pa ti 
vwar sa zour. Personn apard ki 
Red Cross e volonter Praslin 
Branch ki ti ed nou.  
 Red Cross a sa letan ti 
reisi ganny en led donasyon 
$107mil 600 Ameriken atraver 
UNDP pou Maurice, Sesel. 
Gouvernman sa letan ti dir zot 
napa sifizaman resours pou 
enplimant bann reabilitasyon lo 
Praslin.  

Mr Speaker, 375 fanmir ti 
bezwen abandonn lozman e al 
pran refiz kot zot bann zanmi e 
fanmir. Bokou mwan e lannen 
apre, zabitan lakaz ti ankor 
andomaze. E nou ti pran lo nou 
menm pou repar lamazorite 
nou bann propriyete.  
 Mr Speaker, se zis bann ki 
ti siport SPPF ki ti vot pou zot 
sa bann letan ki lakaz ti byen 
repare. Me si ou pa ti vot pou 

zot ou ti bezwen al deboury ou 
menm.  

Mr Speaker, kote dan 
listwar Sesel nou’n war en Sef 
Deta dan en triko polo byen 
mouye, tou debraye vin 2 fwa 
pou fer en konferans lapres pou 
met Lepep Seselwa azour lo 
sityasyon dan nou pei?  
 En Sef Deta kot ou ti vwar 
latristes lo son figir apre ki i ti 
vers bokou larm an silans, se 
selman Prezidan Ramkalawan 
ki’n fer sa. Mr Speaker, mon 
felisit ladministrasyon LDS e 
tou endividi pou sa bon travay. 
E mon remersye bann zabitan e 
biznes pou zot bann bon 
korperasyon.  

E la Mr Speaker, mon 
profite pou remersye Stephen 
Praslin, en garson ki zanmen 
mon pou bliye le 7 Desanm i ti 
ofer pou li fer bann pastries vi 
ki i annan en bakery pou anvoy 
Mahe.  
 E la vi ki ler bato ti pou 
vini i ti pou’n tro tar, e avek led 
Onorab Flory Larue e avek led 
Onorab Woodcock e avek led 
mon manman, nou ti kapab al 
anmas sa bann prodwir e fer 
desann lo avyon. E nou remersi 
osi Air Seychelles, kot mon ti al 
anmas sa bann prodwir, mon ti 
al delivre kot Onorab Flory 
Larue ti ete.  

Mr Speaker, mon’n tann 
koz lo nouvo lopital. 

Konstriksyon lo nouvo lopital 
ki’n ganny anmenn dan sa 
Mosyon. 
 Atraver ou Mr Speaker, 
mon profite pou dir avek 
Onorab Gabriel ki wi, nou 
bezwen nouvo lopital. E nou 
bezwen en nouvo lopital byen 
vitman. Eski Onorab Gabriel 
son leker pa fermal ler i war en 
kalite lenfrastriktir ki zot in kit 
ek nou?  

Ni maintenance pa fer, 
delo pe devid dan zorey pasyan 
lopital sak fwa lapli i tonbe? Sak 
fwa letan lapli i tonbe i inonde?  
E pou son lenformasyon, mon 
oule fer li konnen ki Prezidan in 
kre 2 Komite. En komite 
Teknikal e en Komite 
Fundraising ki mwan mon form 
par ladan.  
 E pou son lenformasyon, 
wi nou ti fer listwar dan nou 
premye gala, nou ti anmas R8 
milyon sa zour swar. Zanmen in 
arive dan Sesel kot en gala 
dinner en Komite in anmas R8 
milyon. E nou pe fer nou 
dezyenm gala dinner Praslin an 
Zilyet. E mon envit li, si i oule 
en tiket pou li vin kontribye 
napa problenm kontakte mwan 
mon pou annan tiket avek 
mwan tre byento. 
 Mr Speaker, mon pa pou 
vot lo sa Mosyon, akoz nou 
ladministrasyon i annan en 
plan. E nou tou nou pou 

kontinyen siport plan nou 
Gouvernman. E alors Onorab 
Pillay, mon dezole nou pa pare 
pou nou siport sa Mosyon. 
Mersi.  
 

(APPLAUSE) 
 
MR SPEAKER 
Onorab Bastienne, ou annan 
laparol.  
 
HON DESHEILA BASTIENE 
Mersi Mr Speaker. Bonn apre 
midi Mr Speaker. Avan mon fer 
pran mon lentervansyon Mr 
Speaker, mon pou demann en 
pti leskiz pou lafason ki mon 
koze. Akoz bomaten mon’n al 
fer en pti surgery kot dantis, e 
petet zot a remarke i annan 
mon tonasyon i en pti pe drol. 
Mersi.  
 Mr Speaker, sa Mosyon 
ki’n ganny anmennen par 
Onorab Pillay i plito bann 
dernyen rekour pou Lopozisyon 
ganny en platform pou vin fer 
politik bonmarse. E sey vin fer 
krwar bann zabitan ek 
biznesmenn ki ti ganny afekte 
dan sa leksplozyon le 7 Desanm 
2023, ki zot vreman annan en 
leker e ki zot vreman 
konsernen.  
 Mr Speaker, letan ou lir sa 
Mosyon kot pe demann 
Gouvernman pou met an plas 
en plan kler enn fwa pou tou 

rezourd problenm ki bann 
endividi ouswa biznes in ganny 
afekte avek sa leksplozyon 
CCCL, mon demande Mr 
Speaker, si Lopozisyon zot 
konnen kwa ki zot pe koz lo la? 
Mon osi demande kwa ki zot 
koman en parti ki pe antisipe 
pou vin o pouvwar 2025, zot in 
fer?  
 Ki mannyer zot in ede, zot 
in ed bann biznes ki zot pe 
kontinyen koz lo la e ki pou 
donn zot sa lespwar pou vot pou 
zot an 2025? Sa bann morso 
later ki’n ganny vann pou de 
milyon e de milyon e de milyon. 
Konbyen ki Lopozisyon in 
donnen ladan pou montre sa 
bann zabitan enkli biznesmenn 
ki zot vreman serye e annan en 
leker pou zot. Oli zot 
kontribisyon? Senpleman sa 
R200 mil, pou zot sa pou fer lefe 
an 2025?  
 Manke sa i ankor en ran 
regre lo zot leker. Si sa ki zot pe 
dir ozordi i vreman laverite, ki 
delo pe koul dan zorey serten 
zabitan 3 fey tol zot pa kapab ed 
sa bann zabitan ki konsernen? 
Zis dir zot desann pou rally, se 
tou?  

Sa detrwa fey plywood ki 
zot ti met non lo la, al anmenn 
an misouk, al delivre dan zot T-
shirt rouz. Pran en maler sitan 
fermal e grav sa letan koman en 

konpanny politik, se tou ki zot 
ti kapab fer?  

Mr Speaker, mwan mon ti 
lo teren depi menm zour, kot 
mon ti al donn mon sipor mon 
koleg Onorab Philip Monthy. 
 E osi ede pou anmenn 
konfor kot bann viktim ki ti’n 
sibir sa leksplozyon 3 zour 
nou’n lo teren. Mr Speaker, 
Lepep Seselwa laba deor ki’n fer 
fas avek sa leksplozyon tel ki 
zabitan Cascade, Brilliant, Le 
Rocher, Les Mamelles, Anse 
Des Genet kot sa lefe in arive 
ziska kot mwan mon reste Mr 
Speaker.  

Nou tou nou konnen ki sa 
leksplozyon ti napa naryen pou 
fer avek Gouvernman.  
 E ki nou osi konnen ki sa 
Gouvernman pe fer tou dan son 
kapasite pou ed tou zabitan ki’n 
ganny afekte dan nenport ki 
fason. Mr Speaker, Mosyon pe 
demande ki Gouvernman i met 
an plas en plan kler. I paret ki 
loter Mosyon pa pe swiv ki pe 
arive dan sa pei e sirtou dan 
Cascade. 
 Mon dir sa Mr Speaker, 
akoz Gouvernman dizour i 
annan en plan. I pe travay lo la 
en plan kot deza bokou e bokou 
in ganny fer, e ankor pe 
kontinyen ganny fer pou arive 
soulaz e rezourd problenm tou 
viktim dezas CCCL.  

E la Mr Speaker, atraver 
ou permet mwan ankor pas en 
mesaz sorti kot menm 
lakonpannyen ki enport vit pou 
fer sliding door, lafnet, vitrin e 
lezot travay an vit ki’n dir mwan 
dir avek bann Onorab dan 
Lopozisyon avan zot vin fer 
politik bon marse rod 
lenformasyon. 
 Parey in dir avek Onorab 
Monthy, ki kot Lekol SIT zot 
materyo pe antre dan pei le 4 
Zen. E travay pe al komanse o 
pli vit posib koman materyo i 
rantre.  

I demann zot ki apre le 4 
Zen desann vin gete ki pe pase 
kot Lekol          . Mr Speaker, si 
nou retourn en pe an aryer e 
revwar sityasyon le 7 Desanm, 
Lekel ki nou ti war pe monte 
desann dan sa bann distrik, pe 
vizit bann zabitan Cascade? Pe 
koz avek zot, pe sey rekonfor zot 
dan tou fason neseser san 
okenn lenterferans politik ni 
swazir kote pou ale e kote ki pa 
pou ale. 
 Mr Speaker, le 7 Desanm 
2023 nou ti dekouver pli vre 
mantalite Seselwa. Sa zour 
leker Seselwa ti ini, sa zour nou 
tou nou ti vin ser ek frer nou ti 
atrap lanmen kanmarad.  

Dimoun prive, dan biznes, 
fanmir ti met ansanm tou sa ki 
zot ti kapab pou arive soulaz 
bann ser ek frer ki ti dan 

problenm. Mr Speaker, parey 
nou tou nou konnen, sa ki ti’n 
perdi net son lakaz. Tou son 
posesyon ti’n kraze. 

 Sa ki ti’n perdi swa zis en 
bout son lakaz e en lot bout ti 
ankor pe debout. Laport, lafnet, 
louverz ti’n grennen e anvole 
partou.  
 Sa ki ti ganny diferan staz 
blesir e menm i annan ki ti 
menm pre pou perdi latet avek 
sa tel sityasyon. Mr Speaker, sa 
zour Seselwa sorti partou lo 
Mahe bann NGOs, group 
larelizyon tousala ti vin en sel.  

Me pa sa ki annan, pa ti 
fer letan pou dan sa tel 
sityasyon pou marse e swazir 
lekel ou, ki ou kouler politik 
pou li vin profite e fer en pti 
konpanny sal avek enn de fey 
plywood.  
 Mr Speaker, sa zour 
lefikasite Gouvernman dan son 
plan an premye. Gouvernman ti 
fer sir ki lapolis ek larme i 
sekiriz partou kot en biznes ti 
ete dan Providence, pou ki 
personn pa ganny vole e pou 
sibir en lot soufrans. E la 
Gouvernman ti war li osi 
neseser pou deklar en State of 
Emergency dan pei.  

Tou partener dan diferan 
Minister ti zwenn ansanm lo 
teren pou war gravite sa 
lensidan e pou diskite lo 
landrwa pou met bann fanmir, 

pou zot kapab repoze pandan ki 
Gouvernman ti fer aranz bann 
lakaz ki ti ankor bon. Me ki ti 
mank petet senpleman en 
laport, detrwa lafnet, en pti 
problenm twa pou bann fanmir 
kapab retourn kot zot o pli vit 
posib. 
 Gouvernman ti osi donn 
plywood bann lakour kot 
sliding door ti’n kraze, enkli kot 
mwan menm mwan mon ti pas 
dan menm ben. E ankor Mr 
Speaker, nou ti war bokou 
volonter ki ti pe al kot diferan 
lakaz pou al ede netwaye, tir 
bann vit kase, ranplase avek 
bann louverz ki nou ti gannyen 
avek bokou fanmir; 

 Enkli ladministrasyon 
kot Lekol Glacis ki ti reponn 
nou lapel e ti donn nou en bon 
pe louverz, pou ed bann 
dimoun ki ti dan bezwen. E ki 
bann fanmir ti kapab retourn 
kot lakour menm zour. 
 La mon pou osi profite pou 
dir mersi 2 fanmir dan 
Perseverance ki zot osi ti call 
mwan pou vin sers bann 
louverz. E en madanm ki ti 
donn lenz ek pampers pou ed 
bann viktim. Mr Speaker, 
manze ti ganny delivre kot bann 
diferan shelters. Delo, juice, 
gato, biskwi, lenz, soulye, 
komodite pou zanfan ek pti 
baba sorti kot diferan sponsors.  

Bann lotel ek pti guest 
house partou lo Mahe e osi sorti 
kot nou pei zanmi UAE ki ti fer 
desann se pa konbyen tonn 
manze.  
 Kwa ki bann Onorab dan 
Lopozisyon ti fer? Kote ki zot ti 
ete? Esper landrwa fini annord 
apre desann pou fer 
protestasyon. Sa zot fason 
rekonpans bann dimoun 
Cascade? Ozordi Mr Speaker, 
bokou keksoz in ganny fer, plan 
Gouvernman in marse e pe 
marse. Ozordi napa dimoun ki 
ankor pe reste dan lotel ouswa 
dan okenn guesthouse. Laplipar 
fanmir in retourn dan zot 
lakour. E la Mr Speaker, mon 
pou dir en gro mersi ankor 
bann dimoun ki ti’n fini ganny 
zot let pou zot rantre dan zot 
flat dan Perseverance ki zot ti 
pare pou korpere e les 
Gouvernman servi sa bann flat 
pou ed bann fanmir ganny en 
twa lo zot latet.  
 Mr Speaker, zabitan 
Cascade i konnen kote zot ete 
ozordi, ki zot in benefisye e kwa 
ki pe kontinyen bouze. Bokou 
lakaz ki ti’n kraz net ater, ozordi 
i dan staz konstriksyon. E i 
annan menm ki’n fini ariv anler 
kot twatir. Preski tou bann 
biznesmenn pe reouver zot 
laport, e zot pe osi rezouir 
serten konsesyon pou en serten 
lespas letan tel ki biznes taks 

free ziska Mars 2024, free 
leasehold dan zone IEA pou 3 
mwan, lentere tre ba lo serten 
loan e menm loan ki’n ganny 
donnen san lentere pou zot 
kapab relev zot biznes.  
 I pa en gro keksoz, me i 
touzour en led ek en fason pou 
kapab siport zot. I menm annan 
nouvo biznes ki’n ouver zot 
laport dan Providence ozordi. 
Savedir progre i bon, e keksoz 
pe bouze dan Providence.  

Mr Speaker, Lopozisyon 
pe senpleman mislead 
popilasyon Seselwa la deor. Zot 
pe sey fer Seselwa krwar 
Gouvernman pa pe fer naryen. 
Ki Gouvernman pa pe pran sa 
sityasyon a la lezer. 
 E zot pe menm senpleman 
met move lemozite. Zot pe 
senpleman servi viktim 
Cascade pou fer politik bon 
marse, akoz zot in nepli annan 
okenn rezon pou fer Seselwa 
krwar dan zot. Atraver sa bann 
lemozite zot krwar i meyer fason 
fer dimoun desann pou zot 
rally. Sa bann sonm larzan ki 
pe rantre dan sa fon dezas pe 
fatig zot. Zot ti a voudre zot ki ti 
ava pe kontrole. Kontrol sa 
larzan pou zot kapab fer sa ki 
zot anvi parey zot in fer dan 
lepase.  

Mr Speaker, Seselwa i war 
kler. Seselwa in fini konn zot ek 
zot plan. Zabitan Cascade i war 



Verbatim Report NAS Sitting Wednesday 22nd May  2024 

93 
 

lekel ki pe kontinyen marse dan 
distrik, ki pe koz pou zot, ki pe 
reponn zot lapel e pe kontinyen 
pouse pou zot kapab ganny zot 
lasistans e retourn zot lavi 
normal. E sa se pa lot ki Onorab 
Philip Monthy. 

Mon pou dir felisitasyon 
Onorab Monthy pou sa travay 
eksepsyonnel ki ou’n fer pou 
zabitan Cascade e ki ou ankor 
pe fer. Akoz mwan 
personnelman, mon ti vwar ou 
sityasyon sa zour mon ti la dan 
ou kote. Mon ti vwar ki 
mannyer ou ti pe vreman travay 
dir. Laswaf pouvwar i a fer 
dimoun fer nenport kwa Mr 
Speaker.  
 Pou mwan Mr Speaker, 
pou mwan sa Mosyon i 
senpleman en konpanny 
politik. Plan kler pou relev 
Cascade ek biznes i annan, i la 
e i pe marse. Mon pa war akoz 
mon pou bezwen vot pou sa 
Mosyon, kan Gouvernman pe 
fer tou sa ki i kapab depi le 7 
Desanm 2023, pou li soulaz 
zabitan cascade ziska ozordi.  

Mr Speaker, avek sa 2 mo 
mon pou dir ki mon pa pe donn 
mon sipor sa Mosyon. E ki pou 
mwan Gouvernman i pe fer, e i 
pe fer son travay e plan kler i 
deza ater. Mersi.  
 

 
MR SPEAKER 

Mersi. Mersi Onorab. Bann 
Manm i ava eskiz mwan mon 
pou koup zot break en pti pe 
kourt. Nou a repran 4 er.   
 

(BREAK) 
 
MR SPEAKER 
Nou a repran. Bann Manm 
silvouple vey zot ler pou mwan 
pa bezwen koup zot. Onorab 
Naidu. 
 
HON SATHYA NAIDU  
Mersi Mr Speaker. Bonn apre 
midi tou koleg Onorab. Lo size 
Mosyon ki’n ganny anmennen 
par Onorab Pillay, i kler ki lo 
nou kote latab i pa pou ganny 
sipor. Se akoz nou konnen 
poudir ki lentansyon Mosyon ti 
byensir pou zwe avek lemosyon 
dimoun, ki annan en posibilite 
kot dan tou sa dimoun ki’n 
ganny ede i posib ki enn ou 2 i 
pa’n neseserman resevwar sa 
led ouswa sa lasistans, i posib.  
 Kantmenm pa tro bokou 
letan pase, in annan en miting 
piblik apre 5 mwan edmi ki’n 
ganny fer atraver YouTube 
plizyer mil dimoun in swiv, pou 
fer sir ki zabitan Cascade i 
ganny en sans pou zot vin 
devan pou zot met devan zot 
konsern.  

E osi esey trouv solisyon 
neseser pou zot osi ganny en 
lavansman kot i pa’n posib, me 



Verbatim Report NAS Sitting Wednesday 22nd May  2024 

94 
 

i pe vin posib baze lo plan. Baze 
lo plan ki Gouvernman i annan.  
 Byensir sa lensidan ki ti’n 
arive le 7 zanmen nou’n kapab 
prevwar poudir lanpler sa 
problenm ki nou, nou ti pou’n 
bezwen fer fas avek. Me selman 
mon bezwen felisit tou bann 
travayer ki enplike dan sa 
louvraz ki Gouvernman in fer 
depi le 7.  

E annou pa bliye poudir le 
7 Desanm, apard sa lensidan 
Cascade pa tro bokou letan 
pase pli boner, ti annan plizyer 
distrik dan Nor ki ti’n ganny 
afekte kot pros en mwan lapli 
ti’n tonm dan 1 zour. E tou 
bann Onorab lo kote Nor, ti’n 
deplase ansanm avek bann DAs 
e tou lezot lazans. E 
soudennman in annan en 
lensidan lo lot kote Cascade. 
 E sa in fer ki tou bann 
diferan antite in bezwen 
regroupe, revwar zot stratezi lo 
ki mannyer eski zot pou atak sa 
sityasyon. E byensir o debi sa 
lensidan ler in arive, diferan 
lazans ti pe sey rod en fason a 
sa ki konsern lafason ki zot pou 
adres sa sityasyon ki ti devan 
zot.  

En sityasyon kot personn 
pa’n prevwar, e byensir ti napa 
en plan kantmenm in annan 
bann drills and so on and so 
forth a sa ki konsern lafason ki 

ou pou reakte ver en sityasyon 
dezas lo sa lanpler.  
 Tou bann diferan 
departman in fer zot mye posib. 
Me selman o komansman ti 
annan en pe konfizyon lo kwa ki 
sa enn pou fer, kwa ki en lot 
pou fer. Me selman firamezir 
avek letan sak dimoun dan sa 
bann diferan antite ti’n ganny 
en lide kler lo ki mannyer eski 
nou pou atak sa sityasyon 
devan nou. 

 E mon bezwen felisit 
Onorab Monthy, mon bezwen 
felisit tou bann Onorab lo nou 
kote latab ki’n vin devan pou 
donn en koudmen dan son 
distrik e lezot distrik ki ti’n 
ganny afekte menm zour 
menm, kot sakenn de zot ti pe 
regarde kwa ki zot kapab fer 
pou sey donn en koudmen pou 
nou adres sa sityasyon. 
 E sa zour degre lakantite 
dimoun ki ti’n vin devan an 
term kominote biznes, 
kantmenm in annan serten 
biznesmenn ki son biznesmenn 
ti’n ganny afekte Providence, 
zot osi zot ti pe sey regarde ki 
mannyer eski zot kapab donn 
resours neseser pou nou kapab 
sirmont sa defi.  

E o firamezir avek letan 
nou’n war poudir lo kote PMC 
zot in nobou kapab mobiliz 
resours neseser pou kapab 
adres bann defi ki zot ti pe 

rankontre kot bann housing 
estate. 
 Nou’n war CEO Shah a 
plizyer repriz ansanm avek son 
depite ki’n met devan plan pou 
nou fer sir ki kote sliding 
windows avek bann laport e 
lezot keksoz pou ganny met an 
plas atraver en scheme 
apropriye.  

E an menm tan in annan 
sa scheme R25 mil pou kapab 
soulaz zabitan Cascade enkli 
zabitan lo kote Nor Mahe pou 
ganny lasistans neseser. Parey 
Onorab Arissol in fer resorti, 
tou keksoz in ganny met lo 
rikord. E byensir a en moman 
apropriye ler odit i ganny fer, 
nou pou ganny bokou plis detay 
pou fer sir ki tou keksoz in 
ganny fer baze lo kriter ki’n 
ganny etablir. 
 Byensir si ti annan en tel 
sityasyon lo sa lanpler ki ti’n 
arive anba letan US, mon krwar 
pa si nou kapab dir si sa larzan 
ti pou’n ganny byen depanse. 
Akoz nou’n war avek larzan 
FA4JR, kot biznes ki pa ti merit 
resevwar lasistans ti pe 
resevwar lasistans.  

E nou’n war lezot form labi 
ler zot in o pouvwar. Ler zot in 
o pouvwar nou’n war tout sort 
kalite labi. E zot lo sa kote 
latab, zot pa pou kapab vin 
donn nou lenstriksyon lo ki 
mannyer eski nou merit fer 

travay, ler nou, nou 
Gouvernman pe diriz pei. 
 Mon bezwen felisit tou 
bann travayer pou sa zefor ki 
zot in mete. Akoz sak fwa ki zot 
kritik bann diferan scheme, 
bann diferan travay ki 
Gouvernman in fer zot osi pe 
kritik tou bann travayer dan 
nou servis piblik ki’n travay.  

I annan serten zot ki’n 
travay 24/7 pou fer sir ki tou 
keksoz i retourn normal. E sa lo 
zot kote i en mank respe total 
pou travay ki tou bann 
teknisyen in fer. E la i fer mwan 
mazin CEO Parinda Herath. 
Dan Nor in annan plizyer 
lenstans ki nou’n bezwen apel li 
pou li entervenir e sa in aplik 
pou tou lezot lensidan ki’n 
arive. Li ansanm ek son lekip 
osi in zwe en rol ekstrememan 
enportan. 
 E zot in fer sir ki nou 
retourn lo en letan kot nou 
kapab dir, pei pe bouz ver en 
leta ki bokou pli normal an 
konparezon avek sa ki ti’n arive 
le 7 Desanm.  

Mr Speaker, ler nou pe 
mazin striktir Onorab Aglae ti 
fer referans avek striktir DRMD. 
Me selman nou bezwen fer sir 
poudir wi nou kapab annan 
striktir. Laplipar bann striktir 
ki zot in kit an plas ti’n pouri. E 
se Gouvernman dizour ki pe 

mentenir, ki pe depans larzan 
pou met an plas.  
 Si ou al demann bann 
zofisye lo kote DRMD, ozordi osi 
zot pou dir zot mank serten 
striktir, zot mank serten sipor. 
Me selman mon bezwen felisit 
tou bann travayer ki’n fer zot 
bout neseser pou fer sir ki lo sa 
sityasyon, zot in nobou kapab 
fer lesansyel. Kekfwa sa 
lensidan ki’n arive le 7, i kapab 
ganny etablir kekfwa atraver en 
letid apropriye ki pou kapab 
determinen. 
 Nou swe se ki zanmen 
listwar nou pei nou pou war en 
tel lensidan. Me ki mannyer 
eski nou pou kapab pli byen 
kordinen, kot in annan a serten 
lenstans o debi in annan 
mankman kordinasyon.  

Alors, how can we learn 
from this experience pou nou fer 
sir ki laprosenn fwa ki en 
lensidan lo sa lanpler, zanmen 
nou swe i arive. Me si i arive ki 
mannyer eski nou pou reakte. 
Mon krwar sa lensidan ki’n 
arive i kapab ganny itilize pou 
nou kapab fer sir ki nou annan 
en plan konpreansiv, kler kot 
tou bann diferan departman 
konsernen i konnen kwa ki 
bezwen ganny fer. 
 An relasyon avek biznes 
mon krwar apre sa lensidan, i 
kler ki poudir lasirans i en laspe 
krisyel an ka okenn biznes pou 

rankontre difikilte lo sa lanpler. 
Alor i neseser pou ki demen ler 
i annan en dimoun ki pe al 
komans son biznes i pran sa 
leksperyans koman en leson e 
fer le lesansyel zisteman dan 
lenstans kot in annan serten 
biznes ki’n napa lasirans e ki’n 
ganny afekte.  

Se la kot Departman 
Industrial Estate Authority in 

vin avek en scheme pou kapab 
soulaz sa bann biznes.  
 Alors, i kler poudir ki 
Gouvernman in ekout bann 
biznesmenn dan sa sekter, ki’n 
met devan zot konsern e nou’n 
vin avek en plan. E mon rapel 
poudir ki menm Chairperson 
Chamber of Commerce ti prezan 
dan diskisyon ansanm avek 
Minis Devika.  

Annefe tou bann biznes o 
komansman zot in bezwen asire 
poudir tou bann lenfrastriktir 
dan Providence i secure, i safe. 
Lotorite Planning ti’n fer le 
lesansyel pou fer sir ki bann 
biznes i kapab retourn an 
operasyon. 
 Si i annan okenn dimoun 
ki’n ganny afekte, e ki bezwen 
gannyen rekour i pa zanmen tro 
tar sa i en pwen ki’n ganny 
soulinyen dan miting piblik ki 
ti’n ganny fer Cascade pou zot 
vin devan. 

 E si alors Onorab 
Churchill Gill i konn sa 

madanm, i konn sa fanmir kot 
ler zot dormi i annan delo ki 
tonm lo zot zorey. Fer resorti 
atraver en let kot Minis 
konsernen, akoz ler kestyon i 
fini dan Lasanble zot tou zot vin 
devan la zot riye ek Minis tou le 
32 ledan zot montre ek Minis ki 
mannyer nou kapab adres 
problenm. 
 Alor si ti annan problenm, 
mon krwar tou sa bann Onorab 
espesyalman Onorab Lemiel ki 
met pa mal konsern, i devret 
kapab fer le lesansyel ler i war 
bann Minis vin reponn bann 
kestyon pou bann diferan 
antite, kot zot kapab dir be 
“Minis i annan problenm 
madanm en tel, i annan 
problenm msye entel zot pa pe 
kapab rezourd. Eski nou kapab 
fer?” 
 Ou konnen zot zis kre en 
bann illusion konmkwa i annan 
problenm la deor kan napa 
problenm. Akoz ozordi nou 
annan en pep ki ler zot santi en 
keksoz i mal, konmela anba 
nou ladministrasyon nou pep 
pe zouir la liberté d’expression. 
Felisitasyon pou sa group 
lopinyon ki’n vin ouver parti 
politik! Felisitasyon lo sa 
demars ki zot pou fer kekfwa zot 
kapab tir sa parti ki dan 
Lopozisyon e kekfwa zot kapab 
pran sa pozisyon.  

 Akoz sa Lopozisyon ki nou 
annan ozordi, zot pa pe vin 
devan avek solisyon. Ki solisyon 
zot in prezante ziska prezan? 
Naryen. Sel keksoz zot pe dir 
keksoz i mal. E zot pe servi 
santiman nou pep, zot pe servi 
prosesis lenvestigasyon ki wi 
pou en rezon ou lot in tarde.  

E i annan bann rezon 
valab a plizyer repriz. Minis 
Fonseka in vin devan Lasanble 
in reponn pou fer resorti. 
Prezidan Larepiblik in dir 
lesansyel, e still zot pe al lo sa 
size. E ozordi Onorab Pillay pou 
en Leader Lopozisyon dir 
konmkwa i annan materyo ki’n 
ganny vole.  
 Wi, nou’n rekonnet ki dan 
miting Cascade sa in monte. E i 
en konsern e i pa akseptab, e 
nou bezwen konnen ki mannyer 
sa in arive. Me selman Leader 
Lopozisyon pe servi sa lensidan, 
e pe spekile poudir ki i annan 
materyo. I annan menm 
posibilite ki levidans in ganny 
tire lo site.  

Me eski sa kalite dirizan a 
sa ki konsern sa pozisyon ki li i 
annan, nou, nou bezwen dan sa 
pei? Nou bezwen fer en 
refleksyon for, pou nou kapab 
realize poudir sa kalite fason fer 
politik nou pa bezwen dan 
Sesel.  
 Nou bezwen en 
Lopozisyon ki konstriktiv, ki 

apre pou vin devan pou donn en 
koudmen pou adres bann defi. 
Aret servi plywood par legzanp 
ler dimoun i dan zot ler dan 
hour of need. 

 Dimoun pe vin devan pe 
vin demann ou, eski mon kapab 
ganny plywood. Kote eski ou 
ganny sa leker poudir non ou 
pa siport nou, ou, ou pa pou 
gannyen. War? Se sa kalite 
keksoz ki zot in fer pandan 43 
an, e zanmen, zanmen mon 
krwar poudir sa pep ki’n soufer 
ki’n pas atraver tout sort kalite 
martir. 
 Bann biznesmenn dan 
lepase senpleman akoz zot ti 
annan en lopinyon politik zot pa 
ti ganny license, zot pa ti ganny 
permisyon. Ouswa zot ti bezwen 
dan serten lenstans pey gous 
pou zot kapab fer marse serten 
keksoz dan serten biro 
senpleman akoz fason fer dan 
lepase.  

Ozordi zour nou 
Gouvernman pa regarde kot ou 
siporte pou ou ede. E Onorab 
Monthy ti fer sa kler dan son 
miting piblik, kot i ti’n dir 
politik pa devret pe antre ladan. 
E li i pa regarde ki ou ete.  
 E menm ozordi in fer 
resorti dan son diskour poudir, 
si i annan okenn dimoun la 
deor pou zot i en lanbara pou li 
vin tap laport. Akoz se Onorab 
Monthy dan LDS ki dan MNA 

koman MNA, zot kapab al tap 
en lot laport apropriye pou ou 
kapab ganny ed. I kler poudir ki 
son lentansyon i le ki tou 
dimoun dan Cascade i retourn 
kot zot ti ete parey avan. E si sa 
Gouvernman pe fer atraver 
bann diferan scheme ki an plas.  
 Si zot annan bann 
propozisyon vin devan, si ou 
met sa propozisyon dir ki 
mannyer eski nou kapab 
amelyor keksoz. Me ki zot fer?  
Zot zis servi sa sityasyon kot i 
kapab annan enn ou de, ouswa 
napa. E zot, zot servi sa 
lenstans poudir konmkwa 
dimoun pa pe ganny ede, 
dimoun isi, dimoun laba, 
dimoun pe mor lafen. I annan 
menm sa ki ti’n ganny dir par 
segonder Mosyon.  
 Be ler mon rapel zour 
premye zour kot mon ti 
Cascade, degre ki dimoun ti ede 
ti annan sitan manze ti annan 
menm serten ki ti reste, that is 
how helpful the people were an 
sa ki konsern sa sityasyon pou 
fer sir ki dimoun ki ti dan 
bezwen sa zour, zot bezwen ti’n 
ganny zwenn. E apre Leta in 
met bann diferan striktir an 
plas pou akonpanny zot dan sa 
sityasyon ki zot ladan. 
 E Mr Speaker, i kler ki nou 
annan en Lopozisyon ki pou sey 
zot mye posib. Enou konnen 
poudir i Onorab, le 27 Septanm 

sa dat ki’n ganny propoze. E 
nou, nou pou fer nou manda 5 
an, nou pou fer nou manda 
konplet. E apre pep Seselwa i 
ava ziz nou. Zot a ziz nou an 
konparezon avek track record 
SPPF ki’n la pandan 43 an. Mon 
bezwen dir 43 an akoz ozordi 
zot pe menm servi Mr Rene pou 
zot ganny relevans. 
 Zot en parti ki pe bouz an 
aryer. Ler Prezidan Faure ti la 
zot ti sanz zot triko, zot in sanz 
zot filozofi… 
 

(Interruption) 
 
MR SPEAKER 
15 minit Onorab.  
 
HON SATHYA NAIDU 
Yes Mr Speaker. Mr Faure ti’n 
osi dir pansyon i bezwen vin 65 
an, zot, zot ep dir non nou 
bezwen vin 63 an. Ou konnen 
sa bann kalite filozofi ki SPPF, 
US, Parti Lepep i annan la 
united Seychelles i annan la i 
pou fer ki sa pei i koule.  

Zanmen, zanmen nou 
devret fer sa fot pou les US 
retourn o pouvwar. E mon 
konvenki poudir ki atraver sa 
bon travay ki Onorab Monthy 
ansanm avek Prezidan 
Larepiblik ek tou diferan 
travayer dan Gouvernman in fer 
pou fer sir ki Cascade i vina en 
letan normal. 

 E Sesel i bouz de lavan pa 
fodre fer sa fot. E mon konnen 
zot pa pou fer li. Mersi Mr 
Speaker.  
 
MR SPEAKER 
Mersi Onorab. Onorab Larue. 
 
HON FLORY LARUE 
Bonn apre midi tou dimoun. 
Mersi Mr Speaker. Mr Speaker, 
Zedi le 7 Desanm 2023 i 
aprezan form par nou listwar. E 
i en zour kot bokou dimoun ti 
soke pou sa ki zot ti 
eksperyanse. E letan ozordi nou 
pe pas lo sa Mosyon ki 
mansyonn sa lensidan, i 
monter ki kekfwa ki annan en 
mank sansibilite lo relevans en 
lensidan ki arive dan en pei. E 
ki lenpak ki annan lo dimoun 
ki’n sibir e bann ki ankor pe 
sibir konsekans sa aksyon.  
 In annan en Onorab 
atraver ou Mr Speaker, ki’n koz 
lo bann lemosyon ki dimoun i 
ankor pep pas ladan. Me par 
kont i pa’n donn nou, i pa’n 
donn nou en solisyon lo ki li i 
krwar nou devret fer. Akoz 
parey nou’n vwar zot pa 
enterese dan partisipe, zot pa 
prezan dan okenn bann 
levennman ki’n arive deza dan 
son levennman orizinal. Me 
selman ziska prezan zot pa 
ankor kapab donn nou bann 
solisyon.  

 Sa Onorab, Onorab 
Cosgrow atraver ou Mr 
Speaker, ti dir ki apre sa 
lensidan ki pou li osi i en zour 
spesyal dan son lavi, i ti war 
bann senn sokan e ras ker, e ki 
zanfan i tromatize. Wi Mr 
Speaker, sa i vre. Eski Onorab 
Cosgrow atraver ou Mr 
Speaker, in dir nou ki i pe 
propoze? 6 mwan in pase, 
Mosyon in ganny anmennen 
par Leader LOTO, Leader son 
parti la dan Lasanble. 
 Ki i pe dir nou ki nou met 
an plas en plan kler pou enn 
fwa pou nou rezourd problenm 
ki bann endividi ouswa biznes 
ki’n ganny afekte avek sa 
leksplozyon CCCL pe 
rankontre? 

 I le ki sa bann problenm i 
ganny rezourd enn fwa pou tou, 
la dan sa timeline 6 mwan. Me i 
pa dir nou kekfwa kot nou’n 
arive, ki bann problenm ki zot, 
zot in idantifye apre 6 mwan. E 
ki si sa ki zot ti ava propoze nou 
fer dan sa prosen 3 mwan son 3 
mwan apre?  
 Donn nou en led, akoz 
fodre pa nou oubliye. Onorab 
Cosgrow Mr Speaker, ti en 
Minis dan ansyen 
Gouvernman. Alor kekfwa i ti 
kapab ed nou lefe ki zot dir nou, 
nou prezan ki nou pe ganny 
leksperyans. Li avek en pe plis 
leksperyans, matirite ou 

ekspekte ki en Onorab ki pe koz 
dan sa fason atraver ou Mr 
Speaker, i donn nou en pe plis 
ki zis en bann fraz pou plito vir 
an ron dan bann fe ki pe pase 
dan sa lensidan, me non pa 
donn nou bann keksoz ki en pe 
pli kler.  
 Mr Speaker, nou vwar ki 
letan bann Manm lo lot kote 
latab ki parey nou’n dir zot pa 
enkli dan okenn, zot in deside 
pou retir zot lekor dan okenn 
fonksyon ki Gouvernman i fer. 
Alor, zot pa konnen ki pe pase 
zot. Zot anmenn en Mosyon, me 
selman i fek annan en miting 
piblik ki’n ganny fer Cascade le 
12 Me, en zour Dimans.  
 Sa miting ti komans 2 er 
apre midi, e i ti fini 6 er edmi 
apre midi. E i ti pran en letan 4 
erdtan edmi. E sa miting ti pas 
live lo YouTube. E ozordi i 
annan plis ki 10 mil view, ki 
dimoun in regard sa link. Mon 
ekspekte ki bann Onorab lo lot 
kote latab, lefe ki zot pa servi 
zot pti gin pouvwar ki zot annan 
dan parti minoriter pou deza fer 
zot lekor prezan.  

Mon ti a ekspekte LOTO 
atraver ou Mr Speaker, pe 
anmenn en Mosyon koumsa, 
ouswa i ti annan lide anmenn 
en Mosyon koumsa i ti ava 
attend sa miting. 
 Pou li fer sir ki i pe i kler lo 
sa plan ki i pe demann nou pou 

nou anmennen. Pou li kapab 
donn nou bann keksoz konkret.  

Akoz, letan ou pe anmenn 
bann Mosyon koumsa Mr 
Speaker, ou pe reponn en 
demann ou pe sey konble en 
trou ki dapre li i dir nou’n kree 
pou zabitan Cascade.  

Me en leader ki serye, i 
vini sa bann keksoz. Akoz ler i 
vin la i pa fer faver okenn 
delegasyon ki sorti kot 
Gouvernman.  
 Me i vin reprezant pep 
Seselwa, i vin ekout zot 
problenm. Menm sa nou pa 
vwar Mr Speaker. Mr Speaker, 
mon bezwen dir ki sa zour le 7 
Desanm ti en sok pou nou tou. 
E nou tou menm nou ti Manm 
Lasanble Nasyonal ti en sok e i 
ti en sok pou mwan osi.  

E apre ki sa lensidan ti 
arive, mon ti kontakte Onorab 
Monthy sorti Cascade. E avek 
plizyer bann koleg Onorab nou 
ti mont dan son distrik pou nou 
asiste li atraver weekend antye 
avek bann keksoz ki ti pe ganny 
met an plas. 
 Mr Speaker, en dezas pa 
averti ti napa okenn email, 
okenn warning ki ti ganny 
anvoye kot okenn personn 
poudir nou ki pou annan sa 
dezas ki pou arive aswar le 7 
Desanm, Cascade. Nou vwar 
nou dan en sityasyon kot 
erezman nou pa’n ganny okenn 

perd lavi direkteman avek sa 
leksplozyon sa zour swar. Avek 
sa gran kantite dimoun ki ti kot 
zot, e ti dan en rezon 
rezidansyel.  
 Mr Speaker, fodre pa nou 
bliye parey Onorab Arissol in 
dir nou ki an menm tan ki sa 
dezas ti arive ti deza annan en 
dega dan Nor Mahe. E laba osi 
bokou dimoun ti pe pas atraver 
bann difikilte, e bann MNA ki 
baze dan Nor ti prezan lo teren 
pou kapab asiste zabitan kot 
zot kapab.  

Mr Speaker, sa zour osi si 
nou vwar ki letan sa lensidan ti 
ariv Cascade Prezidan ti lo 
scene. Sorti lo scene Cascade 
Prezidan ti al Bel Ombre. Fini 
Bel Ombre i ti retourn ankor 
Cascade, pou li zwenn avek 
Onorab Monthy pou fer en 
analiz ki’n arive. Ou vwar ki i 
annan en dimoun ki angaze Mr 
Speaker.  
 I ti fer sa son priyorite sa 
zour, akoz sa i son louvraz. E 
nou vwar nou Prezidan i desann 
lo teren, e i vin angaz li avek son 
piblik direkteman. 
 

(APPLAUSE) 
 
HON FLORY LARUE 
Nou kontinyen war sa 
komitman avek langazman, 
atraver sa miting piblik. Mr 
Speaker, i vin son miting e i 

anmenn tou son reprezantan 
avek li ki pe travay lo sa bann 
keksoz ki bann files ouswa 
bann cases dan sa distrik. I vin 
la, e i reponn kestyon zabitan 
dapre zot lemosyon, sityasyon 
ki zot ladan.  
 Napa en moman ki 
Prezidan in dir sa sityasyon i 
parfe. Me par kont lefe ki nou 
bezwen komans en pe lo ki 
mannyer nou ti ganny nou en 
proklamasyon pou deklar en 
state of emergency. E ladan i 
koz lo 2 Act, Disaster Risk and 
Management Act apre lo 
Konstitisyon, 2 Lalwa, i montre 
ou ki i annan en plan dan pei. I 
annan en plan.  

I annan en plan atraver 
Lalwa, i annan en plan atraver 
lazans. Prezan pou nou 
konkretiz sa plan pou nou fer li 
vin en plan kler. Mannyer 
Onorab pe demann nou met an 
plas en plan kler. 
 Konmsi i pe dir nou napa 
plan, napa gidans, napa fason 
dezas. Me i annan en Act, e 
parey mon pe dir napa personn 
ki ti ganny en email.  

Alors, sa premye 3 zour 
letan sa lensidan ti arive sa 
bann keksoz ki dan Lalwa e 
bann lazans ti pe fer zot mye 
pou met tou bann keksoz an 
plas. Bokou Onorab in nonmen, 
bann ki ti la, ki ti prezan, 

sakenn in fer son zefor kot zot 
kapab.  
 E ti annan lasistans pe 
ganny donnen, pou met 
ansanm bann lalis dimoun ki 
bezwen lakaz. Ki bann lakaz ki 
ti kapab ganny secure menm 
zour menm ki dimoun i kapab 
antre, bann netwayaz ki bann 
zabitan ti gannyen sorti lezot 
distrik ti netwaye.  

Mon ti lo teren mwan Mr 
Speaker. E ti annan bann vit ki 
ti pe ganny netwaye akoz bokou 
bann lafnet ti kase, zabitan 
sorti dan lezot distrik ti vin ede. 
Me sirtou dan Cascade menm 
tou dimoun ti desann, ti vin 
gete ki mannyer zot kapab ede.  
 E Mr Speaker, mon ti a 
kontan profite poudir pou 
remersye Minis Local 
Government avek son tim. I ti 
mobiliz tou son DA ek son bann 
dimoun ki travay dan bann 
biro, dan lezot distrik. E i ti 
assign zot dan distrik Cascade, 
pou asiste bann lazans pou 
kapab met sa plan ki nou 
annan koman en pei an mars.  

Mr Speaker, i ras ker pou 
mwan, letan en group dimoun 
elekte ki dir zot responsab - en 
group dimoun ki reprezantativ 
pep Seselwa i vini i dir ou 
koumsa ki in fer vizit. In fer vizit 
delo pe koul dan zorey dimoun, 
plafon pa ankor repare i koule. 

 Me selman zot pa dir ou, 
mon’n ekrir Minis Local 
Government zot pa anvi koz ek 
nou zot. Zot pa koz ek nou zot 
Mr Speaker. Zot pa anvi ekrir 
Onorab Monthy, zot pa anvi 
ekrir okenn dimoun dan 
Lotorite Distrik. Me zot in ekrir 
Minister dan Local Government 
pou dir li, ‘’Minis nou met sa 
devan ou i annan tel problenm 
ki ou pe fer?’’  

Eski zot in ekrir SIA? Oli 
sa email? La zot ti a kapab dir 
nou, sa zour zot ti al vizit an 
desanm i annan 5 fanmir ki pa 
ankor ganny okenn larepons. 
Mwan koman MNA, mon’n 
anvoy email mon email pa 
ankor ganny reponn. Me zot pa 
vin la Mr Speaker, san okenn 
levidans dan sa kad pou fer sa 
bann kalite statement i 
iresponsab e zot… 
 

(APPLAUSE) 
 
HON FLORY LARUE 
…zot pa kapab pe reflekte sa ki 
Onorab Cosgrow in dir atraver 
ou Mr Speaker ki keksoz i ras 
ker. Si i sitan ras ker, e delo pe 
koul dan lakaz dimoun dan zot 
zorey, e ou fer en vizit, e ou pa 
ekrir en email pou ou ganny en 
aksyon, ou pa enterese ek 
problenm sa dimoun pou li 
ganny solved. Ou pa enterese 
Mr Speaker, e sa i kler!  

 Mr Speaker, zot pe sey 
asasin karakter msye Onorab 
Monthy, letan ki zot pe dir ki sa 
enn de lakaz kot i koule ki 
personn pa ankor ariv kot sa 
dimoun. Olye dir sa dimoun ki 
pou fer, ki limero telefonn pou 
call. Olye asiste li, zot pa ni dir 
nou lekel sa dimoun, at least 
nou a kapab al get li. E dir 
‘’msye, madanm nou’n mank 
ou, nou a ed ou.’’  

Ni sa zot pa fer, me zot pa 
enterese ouswa pa egziste Mr 
Speaker. I en mansonz.  
 Mannyer ou dir Mr 
Speaker? Redir mwan 
mansonzer, keksoz ki pa vre Mr 
Speaker, i pa vre. Si i vre ou 
anvi ed en dimoun son lakaz i 
koule, delo i koul dan son zorey 
ou pa kapab fer politik avek, ou 
bezwen anvi kouver sa lakaz.  

Alor Mr Speaker, mwan 
pou mwan sa napa okenn 
laverite ladan parey zot labitid 
Mr Speaker, en?  
 Mr Speaker, nou’n tann en 
serten Onorab, Onorab Gill in 
dir nou koumsa ki in state 
konbyen lakaz pe fer bann 
statistik. Mr Speaker, a tou 
realizm kekfwa atraver ou Mr 
Speaker, Onorab Gill in deza fer 
en lakaz non? Ti pran depi zour 
i ti komans fer lakaz, depi zour 
i ti deside fer lakaz ki vin le 7 
Desanm. 5 mwan apre sa lakaz 
ti’n fini? I ti’n fini fer plan? I ti’n 

fini ganny approval Planning? I 
ti fini met larzan a kote? I ti’n 
fini rod kontrakter? Fini rod 
kotasyon? Lakaz ti’n fini dan 5 
mwan Mr Speaker? 
 Sa Gouvernman, i dir ou 
dan 5 mwan i pe kouver lakaz. 
In plati serten lakaz, i pe 
komans konstri - pa bon 
menm? Pa kler menm sa plan 
dan ki direksyon i pe ale Mr 
Speaker? Pa ankor kler menm? 
Oli sa lakaz 5 mwan ki fer? 
Letan prezan Onorab Lemiel i 
dir (eskize) letan Onorab LOTO i 
dir atraver ou Mr Speaker, fer 
avek lavites. Kalite lavites? 
Akoz Onorab Lemiel i dir nou 
koumsa i annan dimoun ki vin 
dir li atraver ou Mr Speaker,  

‘’mal fer’’,  
‘’mal fini,’’  

Kontrakter ki fer sa. 
Gouvernman li i donn larzan. Si 
in mal fer in mal fini, in fer dan 
lavites i bon menm sa? Nou pe 
seye fer vit. Fer vit ennler pa 
tonm byen, i pa tonm bon.  

Mr Speaker, zot Mosyon 
Onorab Gill in dir nou koumsa 
atraver ou Mr Speaker, i 
misleading i pa konpran ki 
mannyer nou, nou pe dir sa 
Mosyon i misleading. Me i 
misleading akoz i pe dir nou 
koumsa, i pe dir nou pa fer plan 
kler, en? Mon a relir ankor. 
 I demann Gouvernman 
pou met an plas en plan ki kler, 

pou enn fwa pou tou rezourd 
tou problenm. Me ki mannyer 
nou pou fer dan 6 mwan Mr 
Speaker? Akoz, ok nou pa konn 
fer, nou pa konn fer… 
 

(Interruption) 
 
MR SPEAKER 
15 minit Onorab. 
 
HON FLORY LARUE 
Me si nou pa konn fer, dir nou 
mannyer pou fer. Ni sa zot pa 
kapab. Mr Speaker, be i annan 
en problenm.  

Mr Speaker, an tou leka 
pou kote Providence 714 biznes 
in ganny afekte. Me la ozordi 
518 biznes in retourn an 
operasyon, ok. E sa i statistik 
reel, akoz zot pe pase e zot pe 
vwar dimoun. Sa i kantite 
biznes ki’n repran. Sa bann ki 
pa kapab akoz sa building li 
menm kot zot biznes i ete pa 
kapab debout anba i pa safe. 
 Alor Mr Speaker, annou 
pa fer demagozi avek sa bann 
kalite statistik pou dir ki tou 
biznes Providence in fermen. Sa 
i pa leka, Providence i ouver e la 
mon tande ABSA pe al ouver 
ankor. Biznes pe remet zot lekor 
lo zot lipye Mr Speaker.  

Mr Speaker, mwan sa 
Mosyon mon pa pou vot lo la, 
akoz i misleading, i pa kler 
ditou, zot napa en plan. sel plan 

ki zot annan se vann boudorey 
avek kitenge pou fer rally 
Dimans. Zot laplenn pou vid Mr 
Speaker, ok? Mersi bokou. Mon 
pa pe vote pou son Mosyon.  
 

(APPLAUSE) 
 
MR SPEAKER 
Mersi Onorab. Onorab Loze, ou 
annan laparol.    
 
HON JOHAN LOZE 
Mersi Mr Speaker. Mr Speaker, 
mon le remersi ou pour ou 
lendilzans pli boner ler mon ti 
ganny retar. E mersi pou 
aksepte pou met mon non lo 
lalis. 
 Mr Speaker, zot pe rod 
kitenge. Be kitenge pe asiz o bor 
ou! Kitenge pe asiz o bor ou! Ki 
kitenge ou pe rod nou? Pa vin 
rod nou kitenge. Kitenge get o 
bor ou. 
 Mr Speaker, ti annan en 
letan dimoun dan sa Lasanble 
ti challenge Gouvernman, ti 
lager for ti fer n'importe quoi. 
Ozordi kantite text i pe 
gannyen? I pa fouti dir naryen! 
I pa fouti reprezant bann Manm 
LDS dan son parti ki pe sey 
anvoy en reprezantasyon kot li 
pour li fer. I pa kapab.  

I pa kapab dir son 
Gouvernman naryen. Sel 
keksoz i kapab fer set asize 
maltret sa 10 MNA US dan sa 

Lasanble. Se tou! I enkapab! E 
mwan mon pou dir mwan Mr 
Speaker, Onorab Larue ozordi 
in fini al maf. 

 
(Interruption)  
 

HON JOHAN LOZE 
Mr Speaker, 2021. Lannen 
2021 semenn apre semenn 
United Seychelles ti ganny dir 

dan sa Lasanble “le chien 
aboie”. Apre ti annan en lot 
bout konsernan karavann. Mon 
pa tro konnen. 
 Be, semenn apre semenn 
nou'n ganny maltrete lisyen. La 
anndan dan sa Lasanble. 
Semenn parti semenn nou ti 
ganny dir nou pou disparet. 
Nou'n fini disparet. Nou pe 
disparet. You name it. Every 
version of disparisyon ti ganny 
kol lo nou.  
 Be ozordi ki zot pe rode? 
Disparet pou vin asiste zot. 
Disparet pou donn zot nide. 
Disparet pou debout akote zot. 
Ozordi zot aktyelman sa ki zot ti 
maltret lisyen! Lisyen! Pou vin 
ed zot dan distrik? 
 Maltret nou lisyen pandan 
2021 an antye. Prezan 
demande, akoz nou pa debout 
akote zot? Be Mr Sullivan in fini 
dir ki'n arive ek zot pider! Pour 
nou i ankor entakt. 
 Mr Sullivan – Mr Speaker, 
ou tande? Kokoriko i konmanse 

la. Mr Sullivan in fini dir ki'n 
arive avek pider LDS. Pider 
United Seychelles i ankor entak. 
Nou pa parey zot nou. 
 

(APPLAUSE) 
 
HON JOHAN LOZE 
Ou pa pou maltret nou lisyen 
apre ganny nou pou vin debout 
akote zot. Never going to 
happen! Next lo mon lalis; akoz 
zot pa koz en pe laverite? 
 Mon a konmans avek ou 
Onorab Monthy, atraver ou Mr 
Speaker. Onorab Gabriel ti lo 
teren menm zour. E ou ti vwar 
li! Ozordi ou a vin dan Lasanble 
ou a dir 2 semenn pli tar ki i ti 
vini. 
 
  (APPLAUSE) 
 
HON JOHAN LOZE 
2 semenn pli tar ki i ti vini, kan 
ou ti vwar li on the day of the 
incident itself. I ti koz avek ou. 
Ki mannyer i apele sa? 
Mansonzer, pa koz laverite 
ouswa koz lalang?  
 

(Interruption) 
 
HON JOHAN LOZE 
Now, Onorab Sandy Arissol. CC 
Member Parti United Seychelles. 
Chairperson United Seychelles 
ti dan distrik pe ede pe asiste 
bann zabitan.  

Zot ti go as far pou 
distribye snacks, juice avek 
dipen. Zot in menm distribye 
ziske dan Kord Gard Beau 
Vallon! E ou konnen! Akoz ou 
koz lalang? 
 So, prezan ou a vini ou a 
vin dir nou ki nou, nou 
misleading. Nou, nou 
misleading. Zot pe asiz dan 
Lasanble zot pe kareman 
mislead e koz mansonz. Be zot 
pe koz mansonz lo zis 10 
dimoun la anndan. 
 
MR SPEAKER 
Onorab, mon'n dir – mon'n dir 
pa akiz kanmarad koz 
mansonz. Silvouple, obzerv sa. 
Kontinyen. 
 
HON JOHAN LOZE 
Eskize Mr Speaker. Mon pa a 
dir zot pe koz mansonz. Mon a 
dir zot in fabrik zot prop 
laverite. Zot prop versyon 
laverite. Parske tanzantan zot 
pe demande lo ki plannet nou lo 
la. Nou lo sa plannet kot zot pe 
envant zot prop laverite. La, la 
mon dir zot.  
 Mr Speaker, nou trouv 
nou dan en sityasyon kot ozordi 
zot, zot bezwen sa ki zot maltret 
lisyen, pou ede tir zot dan zot 
andikap. E zot andikap se ki zot 
pa konpran sa Mosyon ki devan 
zot.  

 Mosyon pe demande pou 
vin avek en plan kler, konkret. 
Mosyon i le avans ver le fitir. 
Aport en solisyon. Konble tou 
bann mankman ki i annan. 
Bann mankman egzistan. 
 Ou konnen ki zot in fer 
depi bomaten? Zot asize zot in 
akont ki zot ti fer zour lensidan. 
Ki zot in fer apre. Ki'n arive. Be 
ki mannyer sa i kontribye dan 
annan en plan pour nou solve 
sa ki pa ankor ganny en 
solisyon? 
 Ki mannyer en dimoun i 
fer en speech i asize i dir ou; 
Keler miting ti konmanse. Keler 
miting ti fini. Konbyen erdtan 
miting ti ale. Really? 
Seryezman? Zot konmanse la? 
Mr Speaker ou tande Onorab 
Doyace Porice pe gronnyen 
laba. Zanmen ou tann li 
selman.   
 Mr Speaker, yer en Minis i 
vini i dir koumsa “Pa demande 
ki pei i kapab fer pour ou, be 
demande ki ou kapab fer pour 
ou pei”. Sa ti ganny dir an 
relasyon avek bann biznes 
Providence ki pa ankor 
redebout, ki pa ankor ganny 
ede, pa ankor ganny asiste. 
 Now, si CCCL i pete, 
biznes li i bezwen al pran loan 
li. Ou dir li 0poursan. Selman i 
bezwen rann loan. E zot, zot zwe 
kouk kasyet ek lenvestigasyon. 
Lapolis pou investigate son 

lekor li. I pou investigate son 
lekor li lapolis. Pou napa en 
lenvestigasyon endepandan ki 
kapab soulaz soufrans sa bann 
biznes. Non. 
 Minis prezan li i vini i dir 
koumsa “Biznes gete ki ou 
kapab fer pour ou pei”. Gete 
lekel ki vin dir sa. Minis. Minis 
ki ganny allowance depi ledan 
ziska pous lipye! Li i pa gete ki i 
pou fer pour pei li! Pei i deza pe 
fer pour li. Pe donn li ledan, 
linet, local medical, 
international medical, palto, 
kravat, soset, lase soulye. Tou 
Minis pe gannyen li!  

Ou ki ou biznes - ou ki ou 
biznes in pete through no fault of 
your own. Gete ki ou kapab fer 
pour ou pei ou. Ou gete ki ou 
pou fer pour ou pei ou. Minis li 
i pou asiz la devan very 
condescending dir ou al gete ki 
ou pou fer pour ou pei. Se sa. 
Se sa LDS. Se sa LDS ozordi.   

Pli boner – pa posib, i 
annan gro mous laba kot zot. Pli 
boner en Manm in aktyelman 
dir koumsa ti annan en mank 
kordinasyon zour leksplozyon. 
Pa vre Onorab Naidu? En mank 
kordinasyon zour leksplozyon. 
 Be Mr Speaker pa DRMD 
sepa DRDM - pa mwan ki'n 
batiz li, ki sipoze fer 
kordinasyon dezas? Be enn i dir 
ti mank kordinasyon. 4 zot i dir 

zot ti al kot Onorab Larue sa 
zour.  

Mon sipoze ki li ki ti DRMD 
sa zour! Li ki ti pe fer 
kordinasyon. 4 zot i dir zot in 
anmenn kot Onorab Larue. Zot 
in al kot Onorab Larue ki ti pe 
kordinen. Be ki i arive ek 
DRMD?  

Ler nou dir DRMD i avwar 
disparisyon. Zot sot anler zot 
dir nou “Non, DRMD i ankor 
vivan li”. Be selman, mon a dir 
zot en lot keksoz lo DRMD sepa 
DRDM ki pa mwan ki'n batiz li. 
Sa en keksoz konkret ki mon 
pou dir zot la.  

DRMD i hold dan son 
lanmen en planning permission 
pou tir leksplozif la kot CCCL 
pou anmenn Barbarons. E i 
hold sa planning permission 
depi avan leksplozyon. Lekel ki 
pa'n egzekit lo sa planning 
permission ki DRMD in gannyen 
pou bouz sa leksplozif?  

Now, si ti annan en 
lenvestigasyon endepandan, 
nou ti a konnen lekel ki lekel. 
Be since zot in dir lapolis ki 
anba Lalwa li ki responsab 
leksplozif, al fer lenvestigasyon. 
Kot nou pou konnen akoz sa 
planning permission DRMD pa'n 
ganny egzekite lo la? Kot nou 
pou konnen? Kot nou pou 
ganny okenn laverite?  

E la Mr Speaker mon le al 
lo en lot size. Mon enplor tou 

Seselwa, al get deba Bidze. Pa al 
get bann speech. Get bann 
Question Time ki'n swiv Bidze 
kot nou ti pe challenge bann 
Minister lo zot Bidze.  

Tou sa bann Manm 
Gouvernman ti pe gele. Enkli 
Onorab Monthy. Enkli Onorab 
Monthy. I annan problenm. E 
ozordi Onorab Monthy pa'n 
kapab posed lonnekte pou asiz 
dan sa Lasanble pou dir avek 
son bann zabitan. ki difikilte ki 
li i gannyen pou aport soutyen 
pour zot dan plas i vin zwe gele.  

Me dan plas zwe gele, ou ti 
an zis fer en prestasyon onnet. 
Ou ti an dir dimoun ki difikilte 
ki ou gannyen avek ou prop 
Gouvernman pou anmenn led e 
avek soutyen pour zot. Apre 
Onorab Naidu i a vin dir nou 
“en oulouzyon”. En 
“oulouzyon”. Napa okenn 
problenm. E ou la pa vin ilizyon 
mwan la ou en? 

Sa ta problenm ki'n nate, 
ki'n kantite la ater dan Sesel, ou 
a vin dir nou “napa okenn 
problenm, en oulouzyon!”. Be 
ou pe get problenm dan ki 
langaz ou? Dan sanskri? 

Non. Mr Speaker, ou vwar 
sa parti ki apel ou parti ozordi. 
Zot in fini derobe e deroute e 
perdi direksyon. E zot la, pa rod 
parti ki fek formen ozordi zot 
pou vin dan Lopozisyon. Rod 

zot sez dan Lopozisyon ki zot pe 
al pran! 

 
(APPLAUSE) 
 

HON JOHAN LOZE 
Les Mr Corgat ek son lekip zot. 
Konmans rod zot seat ki bor zot 
pou asize lo sa kote. E konmans 
triye sa pti gin zot ki pou antre 
la, lekel ki pou asiz ki bor. Pa 
rod Lopozisyon deor zot. Get 
zot.  
 Mr Speaker ou tande, 
kokoriko i konmanse la. Apre 
zot a vin dir nou dimoun pa 
konnen dan ki bwa zot sorti. Be 
get bwa ki zot, zot sorti ladan 
zot.  
 Mr Speaker, issue devan 
nou i en issue konfyans. Eski sa 
pep Seselwa ozordi i annan 
konfyans dan LDS? Klerman 
non. Boner zot in koz lo TRNUC. 
Mr Speaker, TRNUC zot ki ti 
anmennen. Zot ki ti challenge. 
Zot ki ti pe vin fer.  
 Be zot ti anmenn en Lalwa 
ki Komite ti ganny chaired par 
Prezidan Ramkalawan. Zot ti 
anmenn en Lalwa ki ti dir 
TRNUC pou met an plas pour 3 
an. I pou travay pour 3 an. Fini. 
Done. Aport solisyon. Solved! 
 La ozordi, TRNUC i fini. 
Olye raport reparasyon, i vin ek 
en lot komite. Prezan ou pa 
konnen li si i pou la pour 20 an. 
Prezan zot le dimoun annan 

konfyans dan zot ki zot, zot 
kapab aport reparasyon? 
 Further Mr Speaker, zot pe 
koz plan, pa plan. Fer plan, pa 
fer plan. Zot annan plan. Zot 
Prezidan i annan plan. Sa 
menm plan ki zot Prezidan ti 
annan ler ti ferm APDAR? Akoz 
zot plan ferm APDAR ti pou 
ferm APDAR e anmenn servis 
dan klinik! N'est pas mes chers 
amis. 
 So, zot ferm APDAR pou 
anmenn Servis Methadone dan 
klinik akoz sa i en maladi parey 
tou maladi. I devret ganny fer 
dan klinik e dan lopital. E la 
bann pasyan methadone i o bor 
miray Liniversite Sesel? I pa 
dan klinik? 
 This is the level of plan zot 
Prezidan. Se sa nivo plan zot 
Prezidan ki zot pe loue ozordi. I 
ferm APDAR pou anmenn 
Servis APDAR dan lopital e dan 
klinik. La ozordi pasyan 
methadone pe asize o bor miray 
kot Liniversite Sesel.  
 
MR SPEAKER 
Onorab, mon ti krwar nou lo 
Mosyon 7 Desanm Cascade. 
 

(laughter) 
 
MR SPEAKER 
Fransman -  
 
HON JOHAN LOZE 

Mr Speaker, mon pe koz lo plan. 
Mon pe koz lo plan. Mon pa pou 
asize - 
   
MR SPEAKER 
Fransman mon respekte ki en 
kantite Manm pa'n vreman fidel 
lo size. Me selman mannyer ou 
pe ale, mon ti a demande ki ou 
retourn lo size.   
 
HON JOHAN LOZE 
Retourn lo size Mr Speaker. 
Letan zot ti pe maltret Onorab 
Cosgrow, akoz i ti anmenn 
plywood pour en staff - enn son 
staff Les Mamelles. Ti lo size sa?  
 
MR SPEAKER 
Wi, omwen i lo dezas. Ok, 
terminen silvouple.  
 

(Interruption)  
 
MR SPEAKER 
Terminen silvouple. Order!  
 
HON JOHAN LOZE 
I ti anmenn plywood pour enn 
son staff.  
 
(comments off-mic) 
 
MR SPEAKER 
Order, silvouple!  
 
HON JOHAN LOZE 
Enn son staf. 
 

MR SPEAKER 
Kalm. 
 
HON JOHAN LOZE 
Konmsi ou pe dir zot ti pe dir en 
lorganizasyon travay napa drwa 
e liberte pou pran ka avek son 
bann staff? I napa drwa e 
liberte okip dimoun ki travay 
dan son Sekretarya? I vin en 
problenm politik la.  
 E ozordi Mr Speaker, mon 
pa konnen konbyen fwa nou'n 
ganny dir pou dir – pa rode ki i 
ti pe rode Mamelles. Rode ki ou 
Minis ti pe fer Corgat Estate 
pour li sot road block. 
 Mr Speaker, ozordi mon 
pa konnen konbyen fwa nou'n 
ganny dir ki nou pe fer politik 
avek sa size. Ou konnen Mr 
Speaker, mon a dir ou en sekre. 
Mon konnen ou pa konn sa. Mr 
Speaker, ozordi politisyen in vin 
alerzik ek politik.  

Ou konnen ou napa drwa 
fer politik ler ou politisyen 
ozordi Mr Speaker? Mr Speaker, 
ou realiz sa? Laverite en sekre, 
me i vre. 

Ozordi zot tou zot pe gele 
ki pe fer politik! Be zot kwa zot, 
debarder? Washer women? Zot 
vin fer laundry isi anndan zot? 
Ki zot vin fer?  

 
MR SPEAKER 
15 minit. 15 minit Onorab. 

HON JOHAN LOZE 
Mr Speaker, nou vin fer politik 
isi anndan. 15 minit Mr 
Speaker? 
 
MR SPEAKER 
Yes. 
 
HON JOHAN LOZE 
Mr Speaker, konmdir Onorab 
Simon Gill avek Onorab Norbert 
Loizeau; i reste ankor 20 pwen 
pour mwan touse. Be selman 
mon ava konklir.  
 Pwen pli for ki annan pour 
nou konsidere. Ler zot finalman 
vin ek en plan, enn bann pwen 
kle se en lanket endepandan. I 
enportan sa. En keksoz ki pou 
anmenn closure avek solisyon 
pour sa bann dimoun Cascade.  
 Mr Speaker, si i annan en 
dimoun ki ti'n devret anmenn 
sa Mosyon devan nou Lasanble 
ozordi, i pa LOTO. I Onorab 
Monthy! E Onorab Monthy ou 
devret onte ou pa'n fer li! Mersi 
Mr Speaker.  
 

(APPLAUSE) 
 
MR SPEAKER 
Bon. Onorab Gervais Henrie? 
 
HON GERVAIS HENRIE 
Mersi Mr Speaker. Bonn apre 
midi tou dimoun. Sirtou bann 
zabitan Mont Buxton.  

E Mr Speaker, avan mon 
konmanse, permet mwan pou 
zwenn mon koleg Onorab 
Arissol o bor mwan pou prezant 
kondoleans pour lafanmir Rose 
pour lanmor Joseph. Sirtou son 
frer ki isi avek nou dan 
Lasanble. Antoine ki nou 
Sergeant at Arms.  

Osi son manman Inese 
avek Paul ki ti en MNA Elekte 
pour distrik Takamaka dan 
6enm Lasanble pour Parti 
United Seychelles. Lo lapar 
distrik nou prezant nou 
kondoleans.  

Mr Speaker, mon osi 
ankor enn fwa prezant mon 
senpati avek tou bann viktim 
leksplozyon kot CCCL le 7 
Desanm pour bann dimoun ki'n 
perdi propriyete. E osi mon 
mazin bann dimoun dan nor, ki 
bann MNA sorti dan sa rezyon 
Mahe in koz lo la.  

E la i fer mwan mazin en 
keksoz. Dan nor, wi in annan 3 
ka lanmor. Me, leksplozyon 
CCCL. Nou en pei beni pe ganny 
proteze. Parski si sa 
leksplozyon ti'n ariv lizour? Alor 
vreman, sel opsyon pour Sesel 
se Bondye li menm e pa okenn 
parti politik ouswa okenn 
politisyen.  

Mr Speaker, mon'n ekout 
loter Mosyon avek gran lentere 
bomaten. Ki'n anmenn en 
Mosyon e demande “ki Lasanble 

i demann ki Gouvernman i met 
an plas en plan kler pour enn 
fwa pour tou rezourd problenm 
ki bann endividi ouswa biznes 
ki'n ganny afekte avek sa 
leksplozyon kot CCCL pe 
rankontre”.  

E dan son prezantasyon i 
dir nou i santi Gouvernman pa 
kler. E napa en pozisyon kler lo 
ki mannyer pou ed sa bann 
dimoun.  

Me, mon ti ava kontan 
rapel Onorab, ki letan sa 
lensidan i arive, e Gouvernman 
i met an plas en Crisis 
Management Team. I met an 
plas 2 Call Centres, 
espesyalman pour bann biznes 
Providence. I met ansanm en 
task force pou fer ban vizit 
Providence pou kapab analiz 
occupancy bann bilding e donn 
zot en occupancy certificate. E 
met en tim ansanm parey 
Onorab Monthy in koz lo la, pou 
vizit bann lakour.  

Letan Gouvernman 
atraver Minister Envestisman, i 
inisye diskisyon avek ASP e 
Minister Lanplwa pou ofer 
lasistans bann biznes ki'n 
ganny afekte.  

Letan Minister 
Lenvestisman i rankontre avek 
bann Shipping and Cargo 
Clearing Agents, Land Marine 
Biosecurity e Custom pou vwar 
ki mannyer bann biznes i kapab 

ganny asiste e etablir en 
sistenm fast-track. 

Letan Gouvernman i 
rankontre bann suppliers 
materyo konstriksyon pou 
diskit pri stok avek standar, 
eksetera. Eski sa i pa form parti 
en plan? 

Letan loter Mosyon i dir ki 
renovasyon in fer avek lavites e 
pa'n byen kalkile. Me Onorab i 
bliye dir nou ki ziska prezan, 
Leta Sesel in depans plis ki R19 
milyon 397 mil 138.11 sou dan 
renovasyon.  

E sa bann renovasyon ki'n 
arive, PMC li in depans plis ki 
R2 milyon pou repar 175 lakaz. 
  

193 lakour prive in 
konmans repare. E sa ti selman 
le 21 Fevriye.    

47 ka dirzans ti'n konplete 
par 5 kontrakter.   

89 ka ti'n ganny aprouve 
pou ranplas sliding doors a en 
sonm R2.2 milyon.   
 E ti annan  

20 ka pour bann 
renovasyon ki SIA ti'n peye pour 
lavaler R4.1 milyon.   
E ti menm annan bann 
kotasyon pli o ki SIA ti bezwen 
fer negosyasyon e redwir zot 
ziska R1 milyon. E sa ti 
senpleman di-si le 21 Fevriye. 
Mr Speaker. Eski sa i pa form 
parti en plan ki kler? 

E alor, ler mon pe kalkil 
larzan ki sa bann antite in 
depanse e menm avek sa ki'n 
sorti dan Fon Dezas ki'n ganny 
etablir. Plis ki R29.3 milyon Mr 
Speaker.    

Letan loter Mosyon i dir 
nou ki biznes pa konnen kote 
pou ale. Sa ki nou bezwen dir 
avek loter Mosyon se ki, 
Gouvernman atraver plan kler 
ki in mete, in donn en 
konsesyon lo taks di-si le 21 
Desanm, ki bann dimoun ti 
bezwen peye. Deferred pour 3 
mwan san okenn penalti ziska 
Mars 2024.  

En waiver pour 3 mwan lo 
bann dimoun ki annan lease 
avek IEA e demann zot pou pas 
sa benefis avek zot lokater. 
Touzour dan sa plan byen kler, 
EIA ti angaze pou repar domaz 
avek tou batiman Gouvernman.  

Letan ki loter Mosyon i dir 
nou ki lo kestyon CCCL i annan 
konfizyon e pa konnen ki pou 
arive. Gouvernman pe etidye sa 
dosye e tou bann posibilite pou 
ganny eksplore. E dan sa plan 
kler, pou annan en kek solisyon 
ki a lavenir pros nou pe 
ekspekte Gouvernman i fer.  

E zisteman dan sa deba 
ozordi, ti merit annan bann 
solisyon sorti dan Lasanble 
Nasyonal. E nou ti ava envit 
Lopozisyon osi pou kontribye 
dan en solisyon ou 2, ki 

Gouvernman ti ava kapab 
konsidere. 

Letan loter Mosyon i dir 
nou ki aksyon Gouvernman pa 
adekwa, pa alaoter e pa pe pe 
donn peace of mind.  

Mr Speaker, dan tou 
depans ki in annan, son atraver 
Fon COVID, son atraver ASP, 
son atraver PMC. Ziska ozordi 
R46.3 milyon in ganny peye dan 
diferan fason pou asiste pep 
Seselwa. Eski sa i pa form parti 
en plan ki kler? 

E dan sa sonm ki mon'n 
mansyonnen Mr Speaker, i 
annan 842. Mon repete, 842 
fanmir ki'n resevwar omwen 
R25 mil ki en valer R21 milyon 
50 mil. Sa i sorti dan ASP ki nou 
isi dan Lasanble Nasyonal 
nou'n vote. Parti United 
Seychelles pa ti vote!   
 

(APPLAUSE) 
 

HON GERVAIS HENRIE 
Mr Speaker, letan ki loter 
Mosyon i dir avek nou poudir 
bann loan ki'n ganny ofer i 
banal. Gouvernman in vin avek 
2 scheme.  

Enn ki apel en Support 
Scheme  -Short Term Assistance 
pour bann biznes ki zot reveni i 
par anba R2 milyon. E pour 
bann biznes ki ant 2 a R25 
milyon atraver bann Labank 



Verbatim Report NAS Sitting Wednesday 22nd May  2024 

114 
 

Komersyal. Gouvernman in 
pran son responsabilite.  

    Annou fer en letour dan 
lemonn e regarde kote sa i leka. 
Moris fek pas gro dega laba. 
Eski ti annan menm lavites 
reaksyon Gouvernman?  

Lanmerik letan i pas tou 
sa bann kalamite Leta-z-Ini. 
Eski zot krwar Gouvernman i 
taye i vin avek sa bann 
propozisyon? Alor, sa ki nou 
merit sezi se ki nou bezwen 
aplodi kot i byen. E kot i mal, 
nou bezwen dir ki mannyer pou 
aziste. 

Parski sa ki nou bezwen 
realize Mr Speaker, nou bezwen 
rekonnet ki in annan serten 
defayans. Ouswa serten retar 
dan serten prosesis. 

Me, menm ler nou pa anvi 
donn okenn leskiz, nou bezwen 
war poudir tou antite 
Gouvernman in travay e ankor 
pe travay anba bokou presyon, 
pou esey rezourd tou sityasyon 
osito posib. E la mon ti sapo 
avek tou bann public servant 
ki'n donn en koudmen. 

 
(APPLAUSE) 
 

HON GERVAIS HENRIE  
E tou bann lorganizasyon non 
gouvernmantal e bann endividi 
prive ki'n pare pou vin devan 
pou donn en koudmen. Sa ki 
nou bezwen tonm dakor se, i 

premye fwa ki pei in fer fas avek 
en kalamite parey. E alor, nou 
pa ti'n neseserman prepare 
pour sa evantyalite.  
 Me selman mon 
rekonforte ki anmezir ki nou'n 
ale, nou pe aziste vitman, 
aprann e enplimant bann mezir 
dan en fason ki personn pa pou 
ganny kit deryer.  
 Me pli enportan, parey 
Onorab Monthy in dir bomaten, 
retar i kapab arive pour 
lasistans. Me napa okenn 
dimoun ki deliberaman pa pou 
ganny asiste. E la alor mon ava 
repete. 
 Okenn dimoun ki pa 
ankor ganny asiste, i pran 
kontak avek son MNA. E si 
parey in avoue bomaten, i 
annan dimoun ki pour rezon 
politik pa anvi dil avek li, i 
annan en DA. Kontakte sa DA.  
 Ou konman en Seselwa 
ki'n dan sa sityasyon, ou pou 
ganny lasistans. Pa zanmen 
krwar poudir ou pa pou ganny 
asiste.     
 E Mr Speaker, mon 
demann mon lekor en keksoz. 
Si ti napa leksplozyon kot CCCL 
le 7 Desanm, ki sityasyon 
politik ti pou ete ozordi? Kote 
US koman Lopozisyon ti pou 
ganny travay pour li fer?  
 Depi ki sa in arive in 
annan 2 PNQ. Enn le 12 Mars. 
Enn le 4 Me. In annan en 

protestasyon le 20 Zanvye 
2024. E la ozordi nou vwar en 
Mosyon.  
 E sa ki enteresan, sa ki zot 
pe demande plan kler la, sete sa 
tenm zot protestasyon an 
Zanvye. Alor i pa'n marse, zot 
anmenn dan Lasanble 
Nasyonal aprezan.  
 E Mr Speaker, dan sa 
levennman ki'n arive la, in teste 
resolve of nou bann Leaders. E 
mwan mon tir sapo avek ou, 
atraver ou Mr Speaker, avek 
Onorab Monthy. Mon'n 
emosyonnel bomaten ki 
mannyer ou'n koze brother. 
Avek leker. E se sa kalite 
dirizan ki nou le dan Sesel.  
  

(APPLAUSE) 
 

HON GERVAIS HENRIE  
E mon ti pe partaz sa dan 
miting ABC. I annan bann 
moman dan Lasanble Nasyonal 
ki'n mark mwan a diferan 
moman depi 4 enm Lasanble ki 
mon'n servi. 6 enm e la 7 enm.  

I annan bann diskour ki 
mon pa pou zanmen bliye. E 
bomaten ou diskour frer, 
zanmen mon pou bliye. Mon pa 
pou bliye akoz dan politik 
parfwa, nou bezwen montre vre 
karakter nou bann dirizan pou 
ed dimoun san regarde ki 
kouler politik ou ete.  

Me senpleman ed en 
dimoun akoz i en vivan, i en 
imen i en zanfan Bondye parey 
nou. E ou'n montre sa avek 
gran legzanp. Mon tir mon sapo 
avek ou. Felisitasyon! 

E Lopozisyon letan mon'n 
ekout tou zot bann diskour, 
mon a rapel zot poudir zot la e 
zot kapab, zot merit pran sa 
responsabilite pou zwe en rol 
enportan pou ed Gouvernman 
pou enplimant bann Polisi, ki 
pou anmenn en perspektiv 
pozitiv dan nou sosyete.  

Kot i annan mankman 
parey Onorab Larue in dir zot, i 
ti zot devwar e responsabilite 
pou adres li an ekrir avek bann 
Lotorite konsernen.  

E koumsa ti ava annan en 
laprev poudir si nou pe trenn 
lipye, si nou pe defavoriz 
dimoun, si nou pe viktimiz 
dimoun, si nou pe blackmail 
dimoun parey zot bann plakar 
dan protestasyon an Zanvye 
Cascade ti pe dir. Si zot in koz 
manti avek Lepep Seselwa avek 
zot siporter dan Cascade.                     
  

(APPLAUSE) 
 

HON GERVAIS HENRIE  
Mr Speaker, sa Mosyon ki'n 
ganny anmennen i ranpli avek 
negativite. Spekilasyon 
alegasyon san okenn levidans 
konkret.  

Alor mwan mon anvi dir 
avek Dirizan Lopozisyon, e mon 
envit li pour li vin avek en plan 
kler. En plan kler dan son Right 
of Reply pour li montre nou ki 
mannyer nou kapab fer pli 
byen. Mon challenge li pou met 
sa plan kler ater, montre nou 
mannyer nou kapab fer pli 
byen.  

 
(APPLAUSE) 
 

HON GERVAIS HENRIE  
Si i pa kapab fer sa, mon pou 
konsey zot pour zot aret ekout 
avek zot nennen. Ekoute i ekout 
avek zorey. Nou tou nou bann 
Manm in prezant bann 
statistik. In prezant bann fe. E 
nou nou'n lo teren.  
 Mr Speaker, lo mon 
telefonn. Lo mon telefonn mon 
pe regarde bomaten. E i vreman 
tous mwan letan mon war sa. 
La, en portre ou avek ou 
bodyguard Mervin pe tir louverz 
dan en pickup kot lekol 
Cascade.  
 La i annan portre Onorab 
Romain pe tir louverz. Portre 
madanm Vis-Prezidan, 
madanm Billy, Minis 
Rangasamy. Portre mon frer 
Naddy Zialor, Onorab Zialor.  
 Ki mannyer nou tou nou'n 
kit se nou le 7 – Mwan letan 
mon'n leve mon'n fer letour 
mon distrik akoz parti nor 

Mahe ti ros grennen Mont 
Buxton – lateras, donk mon'n 
ale.  
 Me apre sa nou'n regroupe 
nou dan LDS nou dir nou pou al 
donn en koudmen nou frer 
Cascade. E mwan mon'n ganny 
Semen Bade ziska anler kot Mrs 
Denise Fred kot mon dalon 
Henderson i reste, pour nou 
kapab anmas lenformasyon e 
anmenn kot Lotorite Distrik. 
Nou'n fer sa san met politik 
ladan. Nou pa'n met okenn 
triko, bann keksoz koumsa. 
Nou'n anmenn soutyen. 
 E apre nou'n kontinyen 
swiv bann dimoun. 
Endividyelman nou'n ede dan 
fason ki nou kapab. Me 
kolektivman koman en parti, 
nou Lasosyasyon Madanm, nou 
Caucus MNA, Cabinet Minis in 
raise R600 mil pour nou met 
dan son fon.   
 

(APPLAUSE) 
 

HON GERVAIS HENRIE  
Parti United Seychelles, selman 
R200 mil. Shame on you! 
 

(APPLAUSE) 
 

HON GERVAIS HENRIE  
Sa kalite larzan ki zot in fer 
avek lavant bann propriyete! 
Non, non, non, non. Mon ava 
envit zot Mr Speaker.  

MR SPEAKER 
Onorab, 15 minit.  

 
HON GERVAIS HENRIE  
Mon ava envit zot pas en bwat 
dan sa rali ki zot pe al – si sa 
laplenn i plen. Akoz si non ou ti 
kapab anmas R35 en. Zot 
kapab anmas R35.  

Parski sa rali ki zot pe al 
fer, si zot pa kapab ranpli sa 
laplenn – si zot pa kapab ranpli 
sa pti laplenn Anse Aux Pins, 
zot perdi tou zot lezitimite 
dezormen pour zot vin la 
anndan e koz lo non Lepep 
Seselwa. Mersi Mr Speaker. 
 

(APPLAUSE) 
 
MR SPEAKER 
Mersi. Onorab Woodcock? 
 
HON WAVEL WOODCOCK 
Mersi Mr Speaker. Mr Speaker, 
si lalang ti annan en non ouswa 
ti annan en figir, i ti pou apel 
Johan Loze Mr Speaker.  
 
 (laughter) 
 
HON WAVEL WOODCOCK 
Mr Speaker, en keksoz… 
 
MR SPEAKER 
Onorab, mon pa'n –  
 

(Interruptions) 

 
MR SPEAKER 
Order! Onorab, mon pa'n 
konpran ki ou'n dir. Me 
selman… 
 

(Interruptions) 
 
MR SPEAKER 
Order! Mon'n tann ou nonm 
Onorab Loze. Mon pe al dir ou 
evite adres bann Manm 
direkteman sirtou si ou pe al 
servi en term derogatrwar. Mon 
oule sa deba i fini annord 
silvouple. Vey sa dan sa ki ou 
pe al dir. Mersi.  
 
HON WAVEL WOODCOCK 
Napa problenm Mr Speaker. Mr 
Speaker ou konnen, i annan 
bokou bann keksoz ki'n ganny 
dir ozordi ki pa laverite. 
 Annefe, tou bann dimoun, 
zabitan Cascade i konn tre byen 
poudir ler sa pickup ki ti pe 
ganny gide par SG - ki ti pe 
ganny gide par Onorab Ex 
Minis Cosgrow ti mont anler 
Brilliant enn de landrwa ki i ti 
pe ale, ti annan non bann 
aktivis lo la.  

Pickup pa ti pe anmenn 
plywood pour okenn travayer. 
Pickup ti pe anmenn plywood 
pour bann aktivis ki zot ti'n 
swazir, ki zot ti'n selekte. Sa 
laverite.  

Mr Speaker, i osi kler 
poudir US – sa bann Manm US 
i en pe konfize lo sa Mosyon. 
Akoz ler mon'n ekout Onorab 
Gill, i kler poudir i pa'n lir 
Mosyon son Leader, akoz in dir 
pou dir sa Mosyon napa naryen 
pou fer avek plan.  

Me selman dan Mosyon i 
dir met an plas en plan, Mr 
Speaker. 6 mwan apre ki dezas 
in arive Cascade, prezan ki US i 
anvi vin koz lo plan.  

Mr Speaker, Onorab Philip 
Monthy pa bezwen anmenn 
okenn Mosyon pou demann 
Gouvernman pou met en plan 
an plas, akoz i deza annan en 
plan Mr Speaker, ki 
Gouvernman pe swiv ki deza an 
operasyon Mr Speaker.  

E deza en kantite dimoun 
Cascade Mr Speaker, in ganny 
asiste. I kler Mr Speaker, si 
vreman zot i ti pe swiv sa miting 
ki ti deroule Cascade, i kler 
poudir ek tou bann zofisye 
Gouvernman ki ti la, i kler 
poudir Gouvernman i annan en 
plan an plas. En plan ki pe 
marse Mr Speaker. E bokou 
zabitan Cascade ozordi pe 
ganny ede. 

Mr Speaker, mon kapab 
dir pou dir mon en pti pe 
ankoler Mr Speaker, or mon 
kapab dir dezapwente. Akoz 
mon santi poudir United 
Seychelles pe servi maler. E zot 

fer sa souvan Mr Speaker. Ou a 
krwar zot kontan ler maler i ariv 
dan nou pei Mr Speaker, pour 
zot profite pou fer bann politik 
vreman bonmarse.  

Mwan Mr Speaker, ou 
konnen, i tous mwan en kantite 
akoz mon'n war struggle ki 
Onorab Monthy in fer fas avek, 
ler i ti pe sey dil avek sa bann 
sityasyon Cascade.  

Annefe Mr Speaker, mon'n 
la, mon'n swiv. Mon en dimoun 
ki swiv tou sa ki pase 
nasyonalman lo rezo sosyal. Zot 
ti menm Mr Speaker, pey en 
garson, en addict Mr Speaker, 
pou kraz Onorab Monthy ki ti 
pe fer son mye pour li asiste 
dimoun dan son distrik.  

An plis – eksa en dimoun 
ki Onorab Monthy in fatige ede. 
An plis ki sa Mr Speaker, en lot 
keksoz ki United Seychelles ti 
fer, zot ti fer en video.  

En video kot zot ti 
interview en boug ki ti dir pou 
dir Prezidan, MNA pa enterese 
avek bann dimoun Cascade. 
Zot enterese avek zis bann 
dimoun ki annan. Akoz ler 
Prezidan ti vizit Cascade avek 
bann Arab, pa ti pas kot li. Zot 
pa enterese avek li.  

Selman dan nouvel aswar 
8 er, i montre sa menm dimoun 
pe donn ponnyendmen 
Prezidan, Arab lanmen ansanm 

avek Onorab Monthy, Mr 
Speaker!  

 
(APPLAUSE) 
 

HON WAVEL WOODCOCK 
Konmsi mon sagren sa bann 
kalite politik ki pe ganny fer pou 
denigre en frer, enn nou frer. 
Enn nou koleg dan Lasanble 
Nasyonal ki pe fer son mye Mr 
Speaker, pour li ed zabitan son 
distrik Mr Speaker.  

At least donn li en 
lankourazman mon bann frer. 
Ou konnen, i pa fasil sa ki'n fer 
fas avek. I fer ou mazin 
sityasyon ki ti arive dan 6enm 
Lasanble ler ti annan 14 fanmir 
ki ti ganny afekte avek en difer 
Praslin, Mr Speaker. 

Mr Speaker, nou ti solider. 
Nou ti vin ansanm pour nou ed 
sa bann dimoun. Mon ti ganny 
sipor sorti Mahe. Ou konnen ki 
ti arive Mr Speaker?  

Apre sa dezas ki sa dezas 
ti'n arive, mon ti mont Praslin 
Mr Speaker, pou al mobiliz 
bann dimoun Praslin, pour nou 
al donn sipor zabitan  Cascade.  
Mon ti liaise avek mon DA 
Chantal Laure. Chantal osi ti 
liaise avek Gouvernman Lokal. 

DA Baie Ste Anne – apre ou osi 
ti donn en koudmen Mr 
Speaker. 

 OU konnen ki nou ti fer? 
Nou ti gard Sant Kominoter 

ouver wikenn osi. Kot nou ti fer 
lapel. Nou ti met lo rezo sosyal. 
Ti met lo televizyon, lo radyo 
pou demann bann dimoun 
Praslin pou vin devan pou 
asiste nou bann frer ki'n ganny 
afekte dan leksplozyon ki ti 
arive Cascade. 

E Mr Speaker, dimoun 
Praslin ti vin devan nou ti – 
Sesel antye ti solider avek 
kanmarad. Prezidan ti lo teren 
Mahe, bann DAs ti lo teren 
Mahe partou dan tou pti kwen 
pe ed nou bann frer ek ser 
Cascade, Pointe Larue ki'n 
ganny afekte. E lo Praslin osi 
bann MNA.  

Pa tou MNA Mr Speaker. 
Onorab Porice. Mwan menm. 
Onorab Bistoquet. Ansanm nou 
ti pe organize pour nou mobiliz 
led.  E Mr Speaker, nou ti 
ganny en kantite led. I annan 
en msye Praslin Mr Speaker, ti 
donn 10 tonn file pwason pou 
ed bann dimoun Mahe Mr 
Speaker. E sa mon ti liaise avek 
Onorab Flory Larue ki ti organiz 
koleksyon Mr Speaker. 

I annan ki ti donn - Mr 
Stephen Morgan Mr Speaker, ti 
organize pou anvoy gato Mahe 
ki ansanm avek Onorab 
Bistoquet – gato, bann snak ki 
mon remersye Rena Suzette 
airport ki ti ede fasilit pour nou 
bouz sa bann keksoz pou al 
Mahe.  

E an plis ki sa osi, mon 
remersi Coast Guard osi Mr 
Speaker. Coast Guard ti donn 
nou en sipor pou savoye sa 
bann keksoz ki nou ti gannyen. 
Mr Speaker, dimoun Praslin ti 
vin devan an gran nonm. 

Mon rapel en madanm. En 
Mrs Lesperance. Mon pa pou 
dir son non akoz i pa tro, tro 
kontan nou dir kwa ki'n fer, i ti 
al laboutik i fer R10mil 
konmisyon Mr Speaker. Bann 
lotel Praslin, partou. 

I ti anmenn  servyet. I ti 
anmenn matla. Plizyer keksoz. I 
annan dimoun ki'n aste 
washing machine in anmennen 
Mr Speaker pour nou donnen 
soutyen nou bann frer, nou 
bann frere lo Mahe.  

Me a sa moman Mr 
Speaker, mon pa ti war Onorab 
Gill okenn par mwan Mr 
Speaker. Mon ti war Onorab 
Porice, Onorab Bistoquet Mr 
Speaker, ki nou ti ansanm, nou 
ti mobilize pour nou kapab 
organize pou anvoy sa bann 
keksoz pou donn en sipor, en 
soutyen bann zabitan Cascade 
e oi Pointe Larue ki'n ganny 
afekte.  

Mr Speaker, en kantite 
keksoz nou Gouvernman in fer 
e levidans i la Mr Speaker. 
Levidans i la e i montre klerman 
Mr Speaker, poudir 
Gouvernman i annan en plan, i 

annan en stratezi. E en kantite 
keksoz in ganny fer.  Kantite 
statistik ki'n ganny partaze 
ozordi. Ki Mr Speaker, telman 
nou'n koz lo la, telman i piblik, 
mon konn sa bann statistik 
preski par ker Mr Speaker. R25 
mil in ganny donnen avek plis 
ki anviron 800 zabitan Mr 
Speaker. Ti ganny donnen par 
ASP Mr Speaker.  

Mr Speaker,  mwan mon 
pou dir fransman poudir i kler 
poudir lentansyon sa Mosyon i 
pa en Mosyon avek en bon 
motiv Mr Speaker.  

Mr Speaker, akoz bann 
Leader United Seychelles Mr 
Speaker se bann move dimoun 
Mr Speaker. Ki toultan zot 
annan bann move lentansyon 
pou fer politik bonmarse e profit 
lo febles e maler dimoun.  

I kler Mr Speaker. E 
Onorab Wallace Cosgrow in 
admet sa poudir ki zot 
lentansyon vreman se pou 
galvaniz sipor, pou fer dimoun 
fristre pou desann, pou vin en 
lanniverser en vye pti baba Mr 
Speaker, ki zot pe al fer Anse 
Aux Pins sa wikenn Mr 
Speaker.  

En vye pti baba. Sa A New 
United Seychelles ki sipoze fek 
formen me selman i annan 60 
an Mr Speaker. En vye pti baba 
Mr Speaker. 

(APPLAUSE) 
 

HON WAVEL WOODCOCK 
Zot lentansyon parey mon'n dir 
Mr Speaker, i pa bon. Lalis mon 
annan devan mon Mr Speaker. 
Lalis. Lalis plizyer keksoz ki 
Gouvernman in fer. Travay ki 
Gouvernman in deza fer pou 
donn en soulazman bann 
zabitan – bann zabitan Cascade 
Mr Speaker. 
 Konman sa sityasyon ti 
arive, parey mon'n dir R25mil 
in ganny donnen. 47 lakaz ti 
ganny ede imedyatman kot ti 
annan bann kontrakter – 5 
kontrakter ti vin devan Mr 
Speaker, pro bono, volonterman 
pou ed bann zabitan Cascade.  
 Sa solidarite Mr Speaker, 
nou bezwen, nou bezwen – i 
commendable. Nou bezwen 
apresye e dir mersi sa bann 
dimoun. Tou sa Seselwa ki'n vin 
devan pou ede.     

 
(APPLAUSE) 
 

HON WAVEL WOODCOCK 
Ti annan 121 request. Mn pe 
koz ou la ziska le 12 Me. Apre 
121 request pour travay 
reparasyon ganny fer lo bann 
lakaz Mr Speaker. Parey 
ranplas sliding door, plafon, 
sliding windows.  

E parey bann stats ki'n 
ganny deza dir dan sa Lasanble, 

R17.1 milyon in ganny peye 
depi le 7 Desanm Mr Speaker, 
ziska la pour reparasyon lo 
plizyer lakaz. R17.1 milyon Mr 
Speaker. Pa en pti gin larzan. 
Dan lespas 5 mwan, 6 mwan.  

Ler tsunami ti tap Praslin 
Mr Speaker. Ti tap Sesel an 
antye Mr Speaker. Ziska ozordi 
i annan peser ki ankor pe esper 
masin bato. Larzan tsunami ti 
ganny servi pou fer miray kot 
serten Minis Mr Speaker. 

 
(laughter) 
 

HON WAVEL WOODCOCK 
E zanmen nou'n ganny rann 
kont ki'n arive avek tou sa bann 
larzan ki ti ganny bidzete ou 
met akote pou ed bann dimoun 
lo Mahe, Praslin ek La Digue.  
 Flat PMC ou kapab krwar, 
flat PMC. Tou sa flat, tou sa unit 
ki'n ganny andomaze, 177 unit. 
Tou sa bann unit Mr Speaker, in 
fini aranze Mr Speaker. 5.8 
milyon. 177 unit Mr Speaker in 
fini ganny aranze dan lespas 6 
mwan? Si Gouvernman ti napa 
en plan, 177 unit ti pou ganny 
aranze Mr Speaker?  
 Mr Speaker, annou être 
fran. Annou être rezonnab dan 
sa ki nou dir. Mr Speaker, ler ou 
get partou, la deza i annan 2 
housing block ki'n fini ganny 
kraze pou refer. E i annan 21 ka 
apepre. Anviron 21 ka kot bann 

lakaz in ganny kondannen. E 
deza 10 ka in deza fini ariv kot 
Planning pour laprouvasyon 
pour travay konmanse lo sa 
bann lakaz.  
  Parey nou tou, mon'n 
byen apresye sa ki Onorab 
Larue in dir. Napa en Seselwa ki 
fer en lakaz dan 5 mwan. Tou 
sa bann prosedir ki ou swiv pou 
al Planning, pour ou rod en 
kontrakter, pour ou konmans 
fondasyon pour ou fini ou lakaz 
Mr Speaker.  

Normalman i pran en pti 
pe plis ki 5, 6 mwan. 
Normalman petet 1 an ou ava 
fini. Annandler i pran pli lontan 
ki sa Mr Speaker.  
 Me selman Gouvernman 
pe fast-track tousala Mr 
Speaker. E Gouvernman pe 
donn plizyer lasistans Mr 
Speaker. I pe menm donn 
lasistans teknik, Mr Speaker, 
pou desin plan. Menm pour 
soumisyon plan Mr Speaker e 
lezot lasistans pou ed sa bann 
dimoun pou fast-track sa bann 
prose pour sa bann dimoun 
kapab konmans zot lakaz o pli 
vit posib Mr Speaker.  
  I pe menm asiste avek 
demolisyon sa bann lakaz Mr 
Speaker. Sipervizyon lo sa bann 
rekonstriksyon sa bann lakaz 
osi Gouvernman pe fer. 
Lasistans monneter in ganny 
donnen up to R1 milyon. Bann 

ki annan lasirans, ok i ganny en 
pe pli mwens.  

Me up to 1 milyon pe 
ganny donnen pour bann 
dimoun ki zot lakaz i ganny 
kondannen pou refer zot lakaz 
Mr Speaker. Eski sa pa i montre 
poudir Gouvernman i annan en 
plan pou asiste nou bann frer 
ek ser Mr Speaker? Annou ase 
fer dimoun krwar lizour pour 
aswar.  

Mr Speaker, zanmen 
ankor sa parti ki apel United 
Seychelles pou anbet sa pep Mr 
Speaker. Seselwa in war kler.       
  

(APPLAUSE) 
 

HON WAVEL WOODCOCK 
Menm apre sa dezas ti arive, 
annou mazin kantite landrwa ki 
bann dimoun in ganny 
relocated. Kantite dimoun ki'n 
ganny asiste avek part rental Mr 
Speaker. En kantite dimoun in 
ganny asiste.  

Ziska la i annan ankor 
anviron 13 dimoun ki reste ki 
ankor pe ganny asiste avek part 
rental. E ankor annan 22 viktim 
ki ankor pe ganny asiste avek 
lozman dan plizyer landrwa 
ziska ler zot kapab retourn se 
zot ziska ler zot lakaz i kapab 
ganny rekonstrir.  
 Mr Speaker deza en 
kantite keksoz pe ganny fer. 
Taxes. Parey nou'n aprann, 

Onorab Deputy Speaker in koz 
lo ki bann dimoun ki zot taks ti 
due le 21 Desanm, zot taks in 
ganny deferred pour 3 mwan 
Mr Speaker. E a san okenn 
accrued penalties. 3 mwan 
waiver osi lo rent. Bann ki pe 
rent, ki annan Lease IEA. 
Tousala Mr Speaker.  

E menm bann micro-
enterprise centre, i annan en 
bann ki – plizyer bann micro-
enterprise centre ki'n ganny 
andomaze, travay in fini 
konmanse lo sa bann micro-
enterprise centre pour sa bann 
pti biznes kapab retournen.  

So deza montre ou poudir 
en kantite keksoz deza pe 
ganny fer pour nou asiste nou 
bann frer ek ser ki trouve dan 
distrik Cascade.  

E Mr Speaker, mwan mon 
bezwen dir konman en koleg 
mon frer ki la o bor mwan Mr 
Speaker.  Mon felisit Onorab 
Philip Monthy. Mon sagren 
konmsi ki mannyer United 
Seychelles pe target mon frer, 
pe kraz li.  

Me mon asir li Mr Speaker 
ki zabitan Cascade i rekonnet 
travay ki Onorab Monthy in fer 
Cascade. 

 
(APPLAUSE) 
 

HON WAVEL WOODCOCK 

E dan sa 25 milyon ki zot pe koz 
bon labous lo la ki Onorab 
Monthy in eksplike ki mannyer 
sa larzan in ganny servi. Mr 
Speaker, konman lontan sa 25 
milyon ti pou'n fini disparet Mr 
Speaker.  

 
(laughter) 

 
HON WAVEL WOODCOCK 
Ouswa, ti pou napa okenn 
rikord lo ki mannyer sa larzan 
in ganny servi akoz nou konnen 
poudir United Seychelles ti 
vreman voras dan lepase kot 
larzan ti pou koule dan serten 
pos. Ti pou ganny partaze antre 
dalon.  

En bann ti pou al fer 
shopping aletranze Mr Speaker, 
Dubai ouswa Singapore Mr 
Speaker. Me larzan i ganny 
accounted for. I ganny odite par 
Oditer Zeneral. Nou konnen kot 
sak sou pe ale Mr Speaker. 
Larzan pa pe ganny vole. Larzan 
pa pe ganny abize Mr Speaker. 
I annan rikord kot larzan pe ale.   

Sanmenm sa ki avan 
okenn alokasyon bidzeter i 
ganny fer ouswa lasistans i 
ganny donnen la, i bezwen 
ganny fer byen Mr Speaker. I pa 
zis ganny donnen. I bezwen 
annan en rikord. I bezwen 
annan bann prosedir ki ganny 
swiv avan donn alokasyon. Tou 

bann prosedir Planning i ganny 
servi, i ganny swiv Mr Speaker.     
  Kot larzan pa pe zis en 
boug i mont anler avek en 
briefcase. Ler i donn 10 mil i 
donn 20 mil, i pran 30 mil i 
bour dan son pos Mr Speaker. 
Sa bann letan in fini. Keksoz i 
ganny fer dan en fason byen, 
dan en fason ki drwat Mr 
Speaker. E sa lafason ki LDS 
nou, nou travay Mr Speaker.  
 E ankor en fwa avan mon 
konklir Mr Speaker, mon pou 
fer en lapel parey plizyer mon 
bann koleg in fer. Onorab 
Romain in koz lo la Mr Speaker, 
kot in dir United Seychelles tou 
sa bann later R1 ki zot in 
gannyen dan lepase avek zot 
Gouvernman. Zot Gouvernman 
SPPF, US, Parti Lepep. Mon pa 
konnen si zot pou sanz non 
ankor Mr Speaker.  
 Sa larzan ki zot in vann 
tou sa bann larter la. En pake 
milyon zot pe vann bann later 
partou, bann later US. Pran en 
pe sa larzan mon bann frer ek 
ser. Koz ek zot Leader Mr 
Herminie. Pran en pe sa larzan. 
Sa ta milyon la. Donn – met dan 
sa fon ouswa ede asiste plizyer 
bann zabitan dan distrik 
Cascade.  
  

(APPLAUSE) 
 
HON WAVEL WOODCOCK 

Sa larzan Mr Speaker ki zot pe 
al anmase avek boudorey, ki zot 
pe al anmase avek kitenge latet 
anba la. Pran en pe sa arzan 
annou met dan sa fon Mr 
Speaker.  

Tou sa larzan ki zot annan 
Mr Speaker. Napa en parti ki'n 
akimil plis larzan Sesel ki 
United Seychelles. Zis R200 mil 
zot donnen. Onorab Monthy lo 
li menm in raise R110 mil pou 
asiste dimoun Cascade!  

 
(APPLAUSE) 

 
HON WAVEL WOODCOCK 
Zot en parti in donn zis R200 
mil? Shame on them Mr 
Speaker!  
 Mr Speaker, an 
konklizyon Mr Speaker - i reste 
mwan 19 segonn, mon anvi dir 
ankor enn fwa Mr Speaker; 

Mon apresye. Mon bezwen 
dir mon frer, mon koleg o bor 
mwan - i ti fer mwan lekol ler 
mon ti NYS Mr Speaker, fek 
sorti Liniversite. I enn mon 
zanmi ozordi Onorab Monthy. 
Mon felisit li e mon apresye li. 
Mon dir li mersi de lapar Lepep 
Cascade, de lapar nou Caucus, 
pour li montre legzanp.  

E legzanp pour menm nou 
bann koleg Mr Speaker. Nou 
bann koleg lo kote United 
Seychelles lafason pour zot azir 
konman bann Manm Lasanble 

Nasyonal. Avek sa 2 mo Mr 
Speaker, mon dir ou mersi.    
   

(APPLAUSE) 
 
MR SPEAKER 
Mersi Onorab. Onorab 
Adelaide, ou annan laparol.  
 
HON FRANCOIS ADELAIDE 
Thank you, Mr Speaker. Bonn 
apre midi Mr Speaker. Bonn 
apre midi tou Manm Onorab e 
tou dimoun ki a lekout.  
 Mr Speaker, ozordi mon 
pran laparol lo Mosyon Onorab 
LOTO, pour mwan osi petet 
anmenn enn de mon bann 
konsern, akoz ki mon vwar ki sa 
Mosyon i pa kapab pase ozordi 
parey i ete. Omwen ki i ti dakor 
amande ki mon konnen i pa 
pou oule.  
 Be selman an realite, sa 
Mosyon ozordi mon krwar in vin 
5 mwan avek detrwa zour tro 
tar. E si i ti fer li depi 
konmansman le 7 Desanm apre 
sa lensidan, mon krwar nou ti 
pou pli byen aksepte.  
 Mr Speaker dabor, avan 
ler mon pe konmans mon pti 
deba, mon le remersi tou 
dimoun san eksepsyon ki'n ede. 
Menm ki petet Lopozisyon pa pe 
remark zot bann keksoz ki zot 
in fer.  

E mwan mon vreman 
apresye zot e mon dir zot mersi. 

E kontinyen sa ki kapab pour 
nou kontinyen soulaz nou bann 
frer. Sirtou bann zabitan 
Cascade ki ti ganny tape avek 
sa kalamite le 7 Desanm Mr 
Speaker.  

Mr Speaker, ou war nou lo 
kote LDS isi, nou pe koz lo sa 
size avek bokou pasyon Mr 
Speaker. Pa akoz zis nou anvi 
koz koumsa. Akoz nou bann 
dimoun ki nou involved dan sa 
sityasyon.  

Parey mwan le 6 Desanm, 
mon ti pe ede Beau Vallon 
aswar. E mon ti ganny pri dan 
semen ler mon ti pe monte pou 
al lakaz avek sa leksplozyon. E 
nou ti bezwen fer par La Misère 
pour nou ariv lakaz.   

E son lannmen Mr 
Speaker, volonterman mon ti 
santi ki mon pei i bezwen mon. 
E mon ti santi ki mon frer Philip 
i bezwen mwan. Akoz ler mon ti 
get sa kalite kalamite. 

Ler mon ti gete konmsi ti 
vreman en keksoz ki zanmen 
nou'n ekspekte e mon ti dir mon 
pou anmenn mon lekor 
volonterman pou asiste mon 
frer.  

 E Mr Speaker, ler parey 
Onorab Loizeau in dir, nou, nou 
ti ganny mandate pour nou 
distribye plywood. Ti napa 
okenn letan dan nou latet ki 
nou ti deside fer politik avek sa 
lapartaz ki nou ti fer. Nou ti ed 

dimoun mannyer nou kapab. 
Sa ki ti bezwen. Nou ti fer li.  

 
(APPLAUSE) 
 

HON FRANCOIS ADELAIDE 
Mr Speaker, se sa ozordi mon 
pe koz lo sa Mosyon. Mon pe 
koz lo sa Mosyon avek en leker 
kler. E Mr Speaker, sa lensidan 
zanmen mon pou kapab bliye.  
 Ler nou ti desann Cascade 
teren Mr Speaker, zanmen mon 
ti krwar Sesel nou ti pou kapab 
ariv dan en leta koumsa. Me 
realite ti devan nou. Nou ti pou 
bezwen dil avek sa problenm e 
byensir nou ti seye mannyer 
nou kapab.  
 Me ozordi Mr Speaker, ler 
mon war sa Mosyon i vini, mon 
trouve ki Lopozisyon zot pa pe 
fer sa avek en leker senser. Pa 
ditou. Mwan mon krwar zot pe 
fer sa, zot pe zwe lo lafebles 
dimoun zis pour zot kapab win 
lemosyon. Zis zot pou kapab 
ganny bann pwen politik. E sa 
petet zot krwar i ava fer zot vin 
popiler.  

Non Mr Speaker, ou pa 
kapab zwe lo maler ou prosen 
zis pour ou vin popiler. Me o 
kontrer ou devret ansanm. Akoz 
zot pa asize ansanm avek nou, 
avek Gouvernman dizour, fer 
pase zot bann pwen ki zot 
annan pou fer? Ok? Parey nou, 
nou ti fer ler nou ti dan 

Lopozisyon. E se sa ki ou war 
ozordi nou'n sorti dan 
Lopozisyon nou'n vin dan 
Gouvernman.  
 

(APPLAUSE) 
 

HON FRANCOIS ADELAIDE 
Akoz ler nou ti fer en keksoz la, 
nou pa ti fer pou detrir Sesel. 
Nou ti fer propozisyon pou 
anbelir Sesel. E se sa ki ou war 
dimoun i rekonpans nou. E 
mannyer mon war Lopozisyon 
pe ale, si zot pa fer zot sir, 
byensir – mon pa pou dir zot 
pou disparet. Be selman zot pou 
desann o firamezir. 
 Akoz zot pa pe fer politik 
konstriktiv. Zot pa pe fer politik 
pozitiv. Zot pe plito fer bann 
politik negativ. E sa ki pe fer ki 
bann dimoun i perdi – i perdi 
bokou konfyans dan zot Mr 
Speaker.  
 Mr Speaker, mwan mon 
apresye. Mon apresye zefor ki 
Gouvernman dizour pe mete 
dan sa travay Cascade Mr 
Speaker. Nou pe dir vin ek plan. 
Mr Speaker, byensir ti bezwen 
annan en plan imedyat. Sa se 
sekiriz lavi e protez propriyete. 
Sa nou ti fer. 
 Ti bezwen annan en plan 
kour term ki mannyer pou 
manage. E ler mon ti – le 7 
Desanm ler mon ti Cascade, 
mannyer mon ti war bann staf 

Gouvernman Lokal  avek bann 
lezot Lazans ti pe manage Mr 
Speaker. Ou war en lasal i plen 
ek dimoun. Ler i dir ou by 11 er 
preski tou dimoun in konmans 
fini ganny plase dan bann 
landrwa.  
 Mr Speaker be si ou ti 
napa en plan, ki mannyer ou ti 
pou kapab dil avek sa volim 
dimoun Mr Speaker? Byensir i 
ti bezwen annan en plan 
mwayen term e i pou annan en 
plan lonterm. Mr Speaker, sa 
Gouvernman i en Gouvernman 
ki serye.  
 Mon pa kapab konpran 
akoz ki Lopozisyon pa le donn 
nou lanmen travay. Me plito pe 
vey tou febles. Tou febles sa 
Gouvernman pour zot bour 
kouto ladan e pou fer nou dimal 
Mr Speaker.  
 Mr Speaker sa pei pa zis 
pour LDS sa. Sa pei pour nou 
tou. Sak mannev ki zot fer pour 
zot fer sa pei al an aryer, nou 
tou nou pou al an aryer. So mon 
krwar nou bezwen sanz nou 
mindset e gete ki mannyer nou 
kapab ed nou pei Mr Speaker.  
 Zot pe dir Gouvernman i 
devret imedyatman rode lekel ki 
responsab e dil avek. Mr 
Speaker, nou en pei  ki ganny 
dirize par rule of law. Legzekitiv 
i fer son bout. La Lasanble nou 
pe fer nou bout. Byensir pou 
annan son bout Zidisyer. Nou, 

nou pa kapab vini kondann 
dimoun, tan ki nou pa ankor 
konnen poudir i guilty.  
 So les sa bout Zidisyer i 
ava fer. E la apre sa ki 
responsab i a pey le konsekans. 
Be nou, nou pa la pour nou 
pran bout Zidisyer pour nou dir 
sa i guilty, sa pa guilty. 
 Mr Speaker, mwan mon 
panse osi, petet en keksoz ki i 
devret ganny fer zis parey 
COVID. Tou le swar nou ti 
annan en bilan lo televizyon. 
Nou ti vwar kantite kes COVID i 
annan. Ki i pe fer e kantite i pe 
dir… 
 Mwan mon krwar poudir 
si petet Gouvernman ti adopte 
sa lapros, bokou keksoz ti pou 
pli kler e Seselwa ti pou ganny 
bokou laverite e nou ti pou 
kapab assess si vreman sa 
Gouvernman i pe travay, i pe fer 
keksoz parey i pe dir. Ouswa 
parey ou pe dir, Gouvernman 
pa pe travay. 
 E apre sa bann statistik ki 
mon koleg Onorab Monthy e tou 
mon lezot koleg in donnen, Mr 
Speaker i kler. I kler ki 
Gouvernman i senser dan son 
travay. E dimoun pe ganny 
lasistans. Akoz mwan mon'n 
koz ek dimoun ki vre avan i a ti 
pe gannyen. E la in fer son lekor 
konnen e i pe ganny en 
lasistans.  

 Mr Speaker, le mon tande 
plis ki ki R17.1 milyon in ganny 
depanse. Eski nou pe dir 
vreman napa plan? Be mwan 
mon pa krwar Mr Speaker. 
Mwan mon panse ki tou keksoz 
– byensir pa tou keksoz parey 
mon pe dir, i pou byen. 
 Akoz definitivman pou 
annan dimoun ki pou ganny led 
en pe pli tar ki en bann pou 
ganny en pe avan. Sa i toutafe 
normal. E apre osi, nou bezwen 
fer sir ki nou konnen 
egzakteman kote nou pou ale 
pour nou kapab rod tel led, tel 
led.  
 E si ou napa tou ou bann 
dokiman parey i ganny eksplike 
- si ou dokiman pa annord, 
byensir ou pou ganny en pti 
retar. Me selman Gouvernman i 
reste committed. I reste 
committed pou ed tou Seselwa.  

Tou Seselwa ki ganny 
afekte, Gouvernman i 
committed. Se zot ki zot bezwen 
fer, fer zot bout. Parey i dir “si 
ou le ou ganny en dyakpot, ou 
bezwen aste en tiket”. Ou pa 
kapab oule ganny en dyakpot 
san aste en tiket. 

So, Seselwa mon krwar 
zabitan Cascade, Onorab 
Monthy in koze in eksplike son 
laport i ouver. Laport DA i 
ouver. Prosedir i la. Zot tap dan 
sa prosedir e zot ava ganny zot 
led.  

Parey Mosyon ki Onorab 
Pillay Leader pe demande parey 
mon dir, mon krwar in vin en pe 
tro tar. E Gouvernman tousala 
i deza pe fer. Gouvernman i 
deza pe fer. Dimoun i konnen 
kote pou al ganny lasistans. So, 
ki nou pou fer? Gouvernman i 
annan en plan mon krwar nou 
pe byen ale. Nou pa kapab zwe 
– parey mon dir, nou pa kapab 
zwe lo lemosyon dimoun. 
 Annou sey ede nou tou. 
Annou sey met lanmen 
ansanm. Annou pa selebre 
maler dimoun. Annou met 
lanmen ansanm annou rode ki 
nou kapab fer pour nou ed sa 
bann dimoun. 

Mr Speaker, mwan 
tanzantan mon al fer Blitz 
mwan. Ler mon pas kot en 
dimoun, si mon kapab fer en 
keksoz pour li mon fer deswit. 
Mon pa bezwen vini pour mwan 
pibliye. Rod piblisite.  

E ler mon konnen poudir 
sa keksoz in fer, mon santi 
mwan satisfe e sa dimoun i 
satisfe. E mon krwar se sa ki ler 
bann dirizan US pe pas kot 
bann dimoun Cascade. Si zot 
war i annan keksoz, si zot santi 
zot kapab fer, pa bezwen vin 
dan Lasanble vin rod piblisite.  

Fer li on the spot montre 
sa dimoun ou anvi ed li. Montre 
sa dimoun poudir ou annan en 
leker pou ed li. Me ou pa pe 

servi son maler pour ou vin rod 
popilarite isi dan Lasanble pour 
ou ganny pouvwar. Sa i pa en 
bon fason Mr Speaker.  

E Onorab Monthy konman 
en zenn koleg ki'n fek vin dan 
Lasanble Nasyonal. Mwan 
mon'n fer 2 manda. Ou ou'n fer 
ou premye manda, Mr Speaker. 
Mon vreman apresye ki 
mannyer ou'n pran sa travay. 

Mr Speaker, ou konnen ki 
mannyer mon get li ou? Napa 
naryen an mal. Mon ti kontan 
get – ler mon get nouvel mon 
war Prezidan Zelenskyy. Sak 
fwa i vini pe eksplike. Ler mon 
get mon zanmi mon dir “sa mon 
Zelenskyy lokal sa”.  

 
(APPLAUSE) 

 
HON FRANCOIS ADELAIDE 
Mr Speaker, menm kantmenm i 
annan problenm lo son latet 
mon konnen problenm tro 
bokou. Me selman tou kou i 
compose. E i sa leader. I vin 
parey sa leader ki vin koz 
keksoz parey i ete.  
 E mon dakor pa tou 
dimoun ki pou dakor avek li. Me 
selman i koz laverite e i donn 
tou son bann fact ki i krwar i 
devret donnen. E Onorab 
Monthy, parey tou nou bann 
koleg in dir la ozordi; “Brother, 
ou annan nou respe dan sa 

Lasanble Nasyonal. Keep up ou 
travay!”   

 
(APPLAUSE) 

 
HON FRANCOIS ADELAIDE 
Mwan mon krwar napa en lot 
dimoun – napa en lot dimoun ki 
Bondye in beni pou met 
Cascade dan sa letan la. Sa 
letan difisil. En zenn kapab. 
Mon frer kontinyen sa travay e 
nou, nou pou donn ou sipor. 
 Les anvoy kantite labou lo 
ou frer. Nou, nou pou ed ou 
pour ou kontinyen fer ou travay 
pour ki zabitan Cascade i ganny 
tou zot keksoz ki zot bezwen. 
Zot ganny tou zot led. Zot ganny 
tou lasistans pour ki zot lavi i 
ava retourn - 
 Mon konnen i pa pou 
normal. Mon konnen zot lavi pa 
pou retourn normal parey ti ete 
avan. Me selman zot a ganny sa 
rekonfor. Zot a ganny sa 
rekonfor zot a refer. E byensir 
zot a – mannyer i dir? nou pa 
pou bliye.   

Be selman parey mon pe 
dir, zot a santi poudir 
Gouvernman pa'n let zot down. 
Gouvernman pa'n let zot down. 
Gouvernman in ed zot kot zot 
kapab. E byensir bann lezot 
lasistans ki pou vini pou 
kontinyen ed zot pour ki zot lavi 
i a retourn en pe – en pe normal.  

E ki zot a kontan zot 
distrik e zot pa pou per okenn 
bann devlopman ki pou arive 
parey mon konnen i annan en 
pe panik. Sesel i bezwen 
devlope. Cascade i bezwen 
devlope. Tou distrik i bezwen 
devlope.  

Zis mon dir ou Onorab, 
kontinyen mars ou latet anler. 
Fer sa ki byen pour ou distrik e 
nou LDS nou pou siport ou. Mr 
Speaker avek sa 2 pti mo mon 
ti a kontan dir avek Onorab;  

Si ou Mosyon ti vin 5 
mwan ekek en pe pli boner, 
mon ti kapab siport ou. Me 
selman pour lemoman mon war 
in vin en pe tro tar. E 
Gouvernman in deza pe fer tou 
sa bann keksoz.  

So, mwan mon krwar 
poudir pou lemoman mon ava 
ekoute ki ou annan pou dir, 
then apre mon a pran ne 
desizyon. Mersi Mr Speaker. 

 
(APPLAUSE) 
 

MR SPEAKER 
Mersi Onorab. Onorab 
Georges? 
 
HON BERNARD GEORGES 
Mersi Mr Speaker. Bonn apre 
midi Mr Speaker e bonn apre 
midi tou Manm Onorab, tou 
dimoun ki pe swiv nou. 

 Mr Speaker mon pa 
sirprann ditou ki sa Mosyon in 
ganny anmennen ozordi par 
Onorab Pillay. 
 Mon pa sirprann ki sel 
fason ki Leader Lopozisyon dan 
Lasanble Nasyonal in trouve 
pour li ed bann dimoun 
Cascade avek bann dimoun nor 
Mahe, malgre ki son Mosyon i 
baze lo lensidan CCCL Cascade; 
  Sel fason ki in trouve pou 
ed sa bann pov dimoun ki'n pas 
dan tou sa bann martir depi le 
7 Desanm 2023, se anmenn en 
Mosyon devan Lasanble 
Nasyonal.  
 E sa mon dir mon pa 
sirprann akoz sa se sa zot fason 
fer Mr Speaker. E nou'n war sa 
le 7 Desanm 2023, parey bokou 
ki'n koz avan mwan apre midi 
in fer resorti.  
 E pou rapel, pou rapel 
Lepep Seselwa ki ti arive i US ti 
fer le 7 Desanm, les mwan 
eksplike kisisa ki ti arive dan sa 
bout distrik ki mwan mon ti 
okipe lo lapar Onorab Monthy. 
 Mr Speaker, Onorab 
Monthy ti lo son teren depi 3                                                                                     
er bomaten. Mon'n call li 
granmaten e mon'n dir li 
“Onorab, kit Brilliant avek 
mwan. Ou, ou annan ase travay 
pour ou al fer Cascade, Petit 
Paris, eksetera”. Kit Brilliant 
avek mwan.  

E mon'n Brilliant tou 
lazournen Mr Speaker, avek en 
lekip pe tir vit grennen, pe balye 
deor. Pe ed bann dimoun ki ti'n 
pri dan lakaz ki pa ti kapab 
sorti. Pe rod plywood. Pe rod 
travayer pou vin met plywood 
avek… 

I annan 40 lakaz Brilliant. 
Tou le 40 in perdi 5 lafnet 
sakenn. Plis sliding door. Pe ed 
tou sa bann dimoun retrouv zot 
konfor dan lafason ki nou 
kapab.  

E ler 3 er - 4 er in arive, 
lapli osi in vini. E nou'n fer 
dernyen bout travay anba en 
lapli batan. Pandan tou sa letan 
Mr Speaker, en US mon pa'n 
war lo teren. Enn nou pa'n war. 

Annefe - annefe, aktivis 
US dan sa rezyon, li in asiz 
anndan dan son lakaz in vey 
televizyon tou lazournen. I pa'n 
sorti deor ditou. La, la. La, la, 
US mannyer zot in travay le 7 
Desanm.  

 
(APPLAUSE) 
 

HON BERNARD GEORGES 
Me ler tousala in fini. Ler soley 
in konmans desann. Ler tou 
dimoun ti'n mouye. La ki en 
pickup in monte avek detrwa fey 
plywood laba pour zot – pour 
zot siporter selman dan sa 
rezyon. Dan sa sou rezyon. Mr 

Speaker la, la mannyer US i 
travay.  

E alor – e alor si zot pares 
zour kalamite. Si zot pa kapab 
get lafason ki zot devret pe 
travay, ki mannyer ou ekspekte 
ki zot pou fer okenn keksoz 
apard anmenn en Mosyon 
devan Lasanble Nasyonal, 
koman sel fason ki zot pe rode 
pou ed Lepep Seselwa dan son 
martir?  

Me mon kapab dir zot mon 
bann zanmi ki bann zabitan 
Cascade, bann zabitan 
Brilliant, bann zabitan Les 
Mamelles, bann zabitan Sesel 
an antye in fini war zot mannev 
e i pou pini zot ler zot annan en 
sans pou fer li.  

 
Mr Speaker, ler mon ekout 
Onorab Monthy dekrir sa ki'n 
arive dan son distrik e Onorab 
Arissol eksplike sa ki'n arive 
dan sa ki pour li, mon konpran 
– mon konpran lafason ki US i 
marse. Mon konpran lafason ki 
nou, nou travay. Nou, nou al 
teren. Nou, nou mouye. Nou, 
nou transpire. Nou, nou ed 
dimoun.  
 Me zot, kisisa ki zot fer? 
Ler – ler tou dimoun pe ed 
kalamite dan pei, zot, zot pe 
lager avek en proklamasyon ki 
Prezidan in fer sorti poudir ki i 
pa konstitisyonnel. Zot, zot 
asize dan aircon zot al lager 

avek en proklamasyon ki 
Prezidan in fer pou deklar en 
State of Emergency.   
 Ler nou, nou pe travay, 
zot, zot anmenn en demann 
pour en lanket endepandan. Ler 
nou, nou pe travay, zot anmenn 
PNQ, zot anmenn kestyon dan 
Lasanble Nasyonal.  
 E la ozordi zot anmenn en 
Mosyon dan zot konfor pou dir 
egzakteman tou sa ki zot in dir 
pandan sa dernyen 5 mwan. Me 
lo teren Mr Speaker, nou pa'n 
vwar zot.  
 E les mwan dir zot 
silvouple mon bann zanmi dan 
Lopozisyon; pa vo lapenn ki zot 
asiz isi anndan e zot dir ki i 
annan dimoun Petit Paris e 
Cascade ki delo pe koul dan zot 
zorey. 
 Ler i annan en dimoun ki 
delo pe koul dan son zorey, be 
pran en fey tol mont avek al 
donn li silvouple!                      

 
(APPLAUSE) 
 

HON BERNARD GEORGES 
Asiz isi dan Lasanble Nasyonal 
e dir ki i annan en dimoun ki pe 
dormi avek delo dan son zorey, 
pa pou anpes delo koul dan son 
zorey.  

E se sa Mr Speaker, 
diferans ant sa 25 nou ki lo sa 
kote latab ek sa 10 zot ki pe asiz 
lo lot kote latab. Sel keksoz ki 

zot, zot fer se koze. Napa en 
aksyon, parey toultan nou dir. 

Sel keksoz zot fer se 
konplent, konplent e konplent 
ankor. E dan zot konplent, 
toultan zot annan en move 
parol, en move santiman, en 
move lespri. E sa fodre Lepep 
Seselwa in konpran. E mon 
krwar Mr Speaker atraver en 
zournen deba ozordi, Lepep 
Seselwa in konpran 
egzakteman sa diferans ant zot 
avek nou.    

Onorab Pillay i rod en 
plan. Plan Mr Speaker parey in 
ganny dir, i annan. Plan annefe 
in ganny dekrir telman fwa 
ozordi ki napa en Seselwa deor 
laba ki pa'n konpran 
egzakteman plan sa 
Gouvernman.  
 E mon le alor ozordi ankor 
enn fwa lo lapar Gouvernman, 
felisit Prezidan avek son bann 
Minis pour sa travay ki zot in 
fer. 

 
(APPLAUSE) 
 

HON BERNARD GEORGES 
Mon le felisit Onorab Monthy 
pour sa travay ki in fer avek son 
lekip ek tou bann dimoun ki'n 
ed li pou remet Cascade 
anmars.  

 
 (APPLAUSE) 

HON BERNARD GEORGES 
Mon le remersye bann MNA dan 
nor ki'n travay avek zot tim pou 
remet nor Mahe annord apre sa 
lensidan.  

 
   (APPLAUSE) 
 

HON BERNARD GEORGES 
E mon remersye, Mr Speaker, 
tou zabitan Cascade, tou 
zabitan Les Mamelles, bann 
lezot distrik ki'n ganny afekte 
dan les. E tou zabitan bann 
distrik ki'n ganny afekte dan 
nor pour zot rezilyans ek zot 
pasyans e pour zot 
konprenezon.  
 

(APPLAUSE) 
 

HON BERNARD GEORGES 
E pour US mon annan detrwa 
kestyon la apre midi Mr 
Speaker. Premye kestyon mon 
anvi demann zot; Ki zot in fer 
zot - ki zot in fer zot pou ed sa 
sityasyon? Ki zot in fer apard 
donn R200 mil dan Fon Dezas? 
 E Mr Speaker, i enportan 
pour nou retourn lo sa size 
R200 mil. Ou war ler 
Gouvernman pe fer plizyer – ler 
Gouvernman in donn R25 mil, 
700 – konbyen? 100 ekek 
dimoun dan nor. E sepa 
konbyen ankor. 700 lakaz. 700 
household an tou. Ler i pe re 
konstrir lakaz ki kout R1 

milyon pour serten dimoun, US 
i vin avek R200 mil.   
 Mr Speaker, R200 mil dan 
en lakaz 1 milyon, ou a fer en 
lavarang avek. Sa ki sa i fer 
mwan mazinen – sa ki sa i fer 
mwan mazinen ki ler 
Gouvernman LDS pe fer lakaz e 
plizyer lakaz, LDS li i pe fer en 
lavarang avek 1 lakaz. Sorry, US 
li i pe fer 1 lavarang avek 1 
lakaz.  
 E sa i fer mwan mazin sa 
msye Mr Speaker, ki en lot 
zonm i vini i fer son madanm 
ansent. Apre ler piti in ne, i dir 
mwan mon'n met en zorey avek 
sa piti. Set egzakteman sa ki US 
i fer.  

    
 (APPLAUSE) 
 

HON BERNARD GEORGES 
Set egzakteman sa ki US i fer. 
Set egzakteman sa e zot devret 
mazinen ki zot pa'n met – zot 
pa'n fer piti zot. Zis zot in azout 
en zorey avek sa piti ki en lot 
dimoun in fer.  
 Mr Speaker, dezyenm 
kestyon mon le demann zot; 
CCCL, lekel ki ti donn CCCL la 
anler Providence? Wavel 
Ramkalawan oubyen Mr Rene? 
E si – e si se zot ki'n anmenn 
CCCL dan sa landrwa, ki zot in 
fer zot, olye demande ozordi ki 
Gouvernman in fer pou al rod 

CCCL - ki zot, zot in fer pou al 
rod CCCL? Ou war Mr Speaker?     
 E trwazyenmman, kot zot 
ti ete zot Sanmdi ler Prezidan in 
fer miting avek zabitan 
Cascade? Kot zot ti ete zot? 
Akoz zot pa'n anmenn en 
dimoun? Akoz zot reprezantan 
distrik Cascade pa ti la pou 
demann detrwa kestyon? 
 Non Mr Speaker. Fer en 
Mosyon devan Lasanble. Akoz? 
Zis pour zot kapab ganny en pti 
pe piblisite pour en dezas ki'n 
arive dan nou pei. Alor Mr 
Speaker, ozordi mon bezwen dir 
e mon bezwen demann avek US 
avek tout fransiz; eski zot pa 
onte ler zot get zot lekor dan 
la…?  

 
(APPLAUSE) 

 
HON BERNARD GEORGES 
Eski zot pa onte ki ler nou 
nou'n fer tou sa kantite keksoz 
e ler nou Gouvernman in 
debout o bor bann dimoun ki 
ganny afekte. Sel keksoz zot, zot 
kapab fer se anmenn en 
Mosyon dan sa Lasanble 
Nasyonal? 
 Mr Speaker, zot dir 
Gouvernman napa plan. Be zot, 
oli zot plan? Zot in koze 10 zot 
ozordi. Donn mwan en plan ki 
zot in montre nou ozordi. Donn 
mwan en par. Donn mwan en 
sizesyon ki zot in fer. 

En fey tol pou al anpes 
delo koul dan zorey en dimoun 
zot pa'n kapab vin avek. Prezan 
zot pe rod plan avek nou? Ki 
propozisyon ki zot, zot in fer? 
Koumsa ki zot krwar ki zot pou 
retourn o pouvwar an 2025, 
avek Mosyon, avek koze dan 
Lasanble Nasyonal? 

Mr Speaker, les mwan dir 
avek parti US ozordi; pa rod 
plan – pa rod plan kler pour 
dezas le 7 Desanm. Plan kler ki 
zot devret pe rode se ki zot pou 
fer le 28 Septanm 2025 ler vot 
in fini konte e zot realize ki napa 
enn zot ki pe retourn dan sa 
Lasanble Nasyonal?  

 
(APPLAUSE) 
 

HON BERNARD GEORGES 
La, la plan ki zot devret pe rode. 
La, la plan kler ki zot devret pe 
rode. Mr Speaker, sa ki pa'n ede 
– e les mwan fer li kler. Sa ki 
pa'n ede rod sipor pour bann 
dimoun, napa drwa ozordi vin 
demann okenn dimoun oli zot 
plan.    

    
(APPLAUSE) 
 

HON BERNARD GEORGES 
E prezan Mr Speaker mon ava 
adres Lepep ki pe ekout nou 
laba deor. Nou nou'n fini koze. 
Sel dimoun ki pou reste pou 
koze se Onorab Pillay. E zot 

konnen ki Mosyon pe al ganny 
zete tou mannyer. 
 Alor, ou sa madanm ki 
bezwen al okip ou zanfan, 
oubyen ou bezwen al kwi en pe 
manze pour tanto. Ou kapab al 
fer li la prezan.  
 

(laughter) 
 
HON BERNARD GEORGES 
Ou sa msye ki bezwen al okip 
ou zannimo. La en bon moman 
pour ou fer li. 

 
(laughter) 
 

HON BERNARD GEORGES 
Ou sa etidyan ki annan 
homework pou fer. Al fer li la 
silvouple. Akoz si zot pou reste 
ankor, zot ganny drwa kraz zot 
televizyon oubyen kas zot 
radyo.  

E zot pou bezwen zot 
radyo e zot televizyon pou get 
nouvel 8 er tanto. Alor Mr 
Speaker, avek sa detrwa mo 
mon remersye ou pour ou letan. 
Mersi.   

  
(APPLAUSE) 
 

MR SPEAKER 
Mersi. Mersi Onorab. Mon a 
donn Onorab Pillay laparol 
pour son konklizyon lo deba.  
 
HON SEBASTIEN PILLAY 

Mersi Mr Speaker e mersi tou 
koleg Onorab ki'n aport zot 
kontribisyon lo mon Mosyon. Ki 
swa an sipor ou zot pa'n dakor 
avek. Zot in eksprim zot lekor. 
E dan Lasanble parey nou dir, 
tou dimoun i annan drwa 
eksprim zot lekor e fer pase zot 
lopinyon ki zot annan.  
 Mr Speaker, mon le – mon 
soke pou realize poudir Onorab 
Georges i sitan per mon koz 
apre li, ki i bezwen dir ek bann 
dimoun tenny zot televizyon pa 
ekout mwan.  
    

(APPLAUSE) 
 
HON SEBASTIEN PILLAY 
Akoz pour mwan sa i montre li 
menm li en laviktwar pour 
United Seychelles dan Lasanble 
Nasyonal.  
 Mon konmans koumsa Mr 
Speaker akoz, ou konnen in 
ariv en lenstans dan nou pei kot 
politisyen i bezwen vreman 
regarde e panse avan sa ki zot 
koze.  

Mon le fer kler avek tou 
bann Manm LDS ki sa Mosyon 
pa ti about zot. Sa Mosyon pa ti 
lo zot. Sa Mosyon pa ti konsern 
si zot ti'n leve bomaten. Si zot in 
al kont bwat bef. Si zot in al rod 
gato. Si zot in al, mon pa 
konnen kwa.  

Sa Mosyon pa ti about zot 
sa. Sa Mosyon ti about bann 

dimoun Cascade ki pe esper en 
solisyon e ki pe rod en solisyon. 
 
 
(comments off-mic) 
 
MR SPEAKER 
Eskiz mwan. Eskiz mwan. Mon 
pou demann Onorab Porice pou 
ekoute. Ou'n koze. Annou swiv 
deba annord. Onorab Pillay, 
kontinyen.  
 
HON SEBASTIEN PILLAY 
Mersi Mr Speaker. E sa Mosyon 
osi pa ti en moman pou vin zwe 
kart senpati e pou anvoy lensilt 
lo mwan menm oubyen lo bann 
lezot Manm United Seychelles. 
Akoz i pa ti neseser.  
 Bann Manm United 
Seychelles in anmenn zot 
reprezantasyon lo ki zot panse 
lo Gouvernman. Pa lo bann 
Manm ki dan Lasanble.  

Me malerezman Mr 
Speaker, bann Manm Lasanble 
dan kote LDS pa'n kapab mank 
sa lokasyon pou montre how 
petty e ki mannyer zot pa kapab 
differentiate ant en deba ki pou 
anmenn en solisyon pou 
dimoun e en latak verbal lo en 
dimoun. Annefe Mr Speaker, 
zot in reazir konman bann 
zanfan lakres.  

 
(APPLAUSE) 

 

HON SEBASTIEN PILLAY 
Mr Speaker mon dir sa akoz i 
kler ozordi dan nou pei, si i 
annan en kote latab ki pare pou 
anmenn bann size devan – 
bann size ki kontansye anver 
Gouvernman, se zisteman 
United Seychelles. E le sel parti 
ki kapab anmenn sa bann size 
devan konmela, se United 
Seychelles Mr Speaker!  

 
(APPLAUSE) 

 
HON SEBASTIEN PILLAY 
E mon pou donn ou en legzanp 
tipik Mr Speaker. Yer menm en 
gran aktivis, en former aktivis 
LDS i kontakte Onorab Larue e 
demann li pou anmenn en 
kestyon lo La Misère. Mon pou 
dir! Onorab Larue an coward, 
pa kapab demann sa kestyon.  

 
(APPLAUSE) 

 
HON SEBASTIEN PILLAY 
E la i enteresan Mr Speaker. I 
pa fer premye fwa Onorab 
Larue… 
 

(Interruption) 
 
MR SPEAKER 
Onorab, mon'n fer remark pli 
boner ki evite servi bann mo 
derogatrwar anver lezot Manm. 
Akoz si ou, ou fer li, lezot osi 

pou fer li e ou pa pou kontan. 
Silvouple. Prosede. 
 
HON SEBASTIEN PILLAY 
Mersi Mr Speaker. Mr Speaker 
mon le met sa lo rikord akoz 
ozordi LDS napa okenn leson lo 
moralite pou donn United 
Seychelles.  
 Mon dir sa akoz ler nou 
regard sityasyon Cascade 
ozordi, si i annan en keksoz ki 
montre nou poudir 
Gouvernman pa senser, se sa 
lagreman ki i pe demann bann 
dimoun Cascade pou sinyen.  
 E la entervenan avan 
mwan, kot i annan 
konpansasyon – atraver ou Mr 
Speaker, Onorab Georges kot i 
annan konpansasyon, i la li. I la 
li.  

 
(APPLAUSE) 

 
HON SEBASTIEN PILLAY 
E i enteresan. In dir mwan mon 
devret onte. Li i devret onte Mr 
Speaker ki in al sey anbet bann 
dimoun Cascade an sa ki 
konsern sa clause 5 dan sa 
Lagreman ki zot sipoze sinyen!        
 

 (APPLAUSE) 
 
HON SEBASTIEN PILLAY 
E mon pa konnen akoz Prezidan 
pe met presyon lo dimoun 
Cascade pou siny sa clause, si i 

pa santi poudir Gouvernman ki 
responsab. Akoz sa clause i 
zisteman dir ek bann dimoun 
Cascade waive zot sans pour 
zot al anmenn sa kes Ankour. 
Si sa pa apel anbet dimoun Mr 
Speaker, kwa ki apel anbet 
dimoun? 

 
  (APPLAUSE) 

 
HON SEBASTIEN PILLAY 
Mr Speaker, le 28 Septanm 
2025, United Seychelles pou 
State House! 
 

 (APPLAUSE) 
 
HON SEBASTIEN PILLAY 
E sa i en garanti Mr Speaker. 
Akoz sa parti ki ou dirize - sa 
parti ki ou dirize dan ou 
kapasite konman Leader LDS, 
in fail sa pep Seselwa. 

 
  (APPLAUSE) 

 
HON SEBASTIEN PILLAY 
Permet mwan Mr Speaker pou 
ilistre atraver serten largiman 
ki'n ganny fer par ou bann 
Manm.  
 Premyerman; mansonz. 
Onorab Arissol in dir ti napa 
personn sorti kot United… 
 
MR SPEAKER 



Verbatim Report NAS Sitting Wednesday 22nd May  2024 

138 
 

Mon'n dir ou, lo mansonz nou 
pa pe akiz lezot Manm 
mansonz. Mersi.    
  
HON SEBASTIEN PILLAY 
Ok Mr Speaker. I pa korek 
poudir ki ti napa personn sorti 
dan leadership United 
Seychelles lo teren Bel Ombre 
zour sa lensidan.  

Annefe, pase dan pickup 
ek ou lebra lo laport pa vedir ou 
ti pe ed dimoun Mr Speaker. E 
Onorab Arissol i konnen lo ki 
mon pe koze. Ok? 

 
(APPLAUSE) 

 
HON SEBASTIEN PILLAY 
E i annan 2 fanmir Bel Ombre 
ki ti call e depi ozordi pa ankor 
ganny vizit. Eski sa i apel 
lefikasite Mr Speaker?    

      
(APPLAUSE) 

 
HON SEBASTIEN PILLAY 
Dezyenmman Mr Speaker; ki 
mannyer ou kapab ganny en 
MNA ki dir ou koumsa poudir 
pour rezon politik i annan ki pa 
le dil ek mwan. 
 Be pour ki rezon ki 
dimoun pa pou le dil ek ou pour 
rezon politik, si pa ou ki pe fer 
politik ek sa bann dimoun?  
 

(APPLAUSE) 
 

HON SEBASTIEN PILLAY 
Mr Speaker, atraver ou, Onorab 
Monthy i devret onte! Akoz se li 
ki ti devret anmenn sa Mosyon 
devan Lasanble Nasyonal.  
 

(APPLAUSE) 
 
HON SEBASTIEN PILLAY 
E mwan mon ti pe fer li en faver. 
En faver par anmenn sa 
Mosyon e met presyon pour ki 
bann Lotorite Gouvernman ki 
ozordi pe donn li the round 
around e pe fatige, e pe tarde 
pou reponn son bann call, i ava 
finalman ede pou adres bann 
problenm ki li i pe met devan 
zot!  
 

(APPLAUSE) 
 
HON SEBASTIEN PILLAY 
Mr Speaker, en MNA i debout lo 
kote son zabitan. En MNA pa 
port parol Gouvernman. En 
MNA pa la pou defann 
Gouvernman. Se sa ki'n arive.  
 

(APPLAUSE) 
 
HON SEBASTIEN PILLAY 
Mon senpatiz avek tou dimoun 
Cascade ki'n pas atraver bann 
difikilte. E wi mon'n vizite 
dimoun Cascade mon Mr 
Speaker. E wi mon'n call Minis 
Rose-Marie Hoareau! E wi 
mon'n call Minis Rangasamy. 

 Me la Mr Speaker, mon a 
montre video en lakaz ki fek 
aranze. Tou vit in fini re 
grennen ankor. Eski sa i apel 
lefikasite Mr Speaker?! 

  
 (APPLAUSE) 

 
HON SEBASTIEN PILLAY 
Mr Speaker, mwan mon pa zis 
koze mon. E sa bann sanson ki 
zot pe dir pou dir, si nou war en 
dimoun ki dan problenm, nou 
fer. Sa ki arive Mr Speaker, se 
ki zot swazir kote pou ale. Se sa 
ki pe arive Mr Speaker.  
 

(APPLAUSE) 
 
HON SEBASTIEN PILLAY 
Me met tousala akote Mr 
Speaker. Met tousala akote. 
Plan kler. Ki plan Gouvernman? 
Annou konmans par 
proklamasyon Prezidan.  
 Wi i pou annan en kes 
devan Lakour konstitisyonnel. 
Wi nou pe compile tou 
vyolasyon Konstitisyon akoz sa 
i grounds pour sa Prezidan ki la 
ozordi. In ler pour li step down 
akoz i fatige anbaras Lepep 
Seselwa Mr Speaker.  

 
(APPLAUSE) 

 
HON SEBASTIEN PILLAY 
E mon pou eksplike akoz. E la 
depi ou e tou ou MNA in kas 

Lalwa zour sa proklamasyon. 
Zour proklamasyon, 
Komisyoner Lapolis i mont lo 
televizyon i dir “Tou dimoun 
reste se zot! Tou!” Alors ki 
permisyon spesyal ki ou e bann 
MNA LDS ti gannyen sa zour 
zot? Ki mannyer zot, zot ti 
annan drwa bouze zot? 
 Dezyenmman; zot dir pou 
dir pa ti en zafer politik. Eski – 
eski, eski Mr Speaker, eski ler 
ou monte e ou pran MNA, ou 

pran kontrol travay ki bann DA 
pe fer – e bann DA i per pou dir 
zot. Mwan mon ava dir zot ki 
bann DA in dir. Zot in vin 
enterfer dan travay sa bann DA. 
Se sa ki ti arive Mr Speaker.  
 

(APPLAUSE) 
 
HON SEBASTIEN PILLAY 
E ti annan menm pe kont bwat 
bef Mr Speaker. Onorab Larue i 
konnen lekel Mr Speaker.  
 Mr Speaker, mwan mon'n 
la Cascade e mon'n vwar tou sa 
bann keksoz. Mon pa pou vin 
sant leloz lo kwa ki mwan 
mon'n sipoze fer. Akoz mon 
ganny peye pou travay konman 
en MNA. I pa en faver ki mon fer 
okenn dimoun. E in ler pour zot 
tou laba konpran sa. 

 
(APPLAUSE) 

 
HON SEBASTIEN PILLAY 

Me par kont Mr Speaker, les 
mwan adres serten pwen ki'n 
ganny souleve. Par egzanp, 
Onorab Henrie Deputy 
Speaker. Onorab Henrie, mon 
pa pran okenn leson avek ou 
akoz mwan mon pa'n zanmen 
vol speech personn. Ok?    

 
(APPLAUSE) 

 
HON SEBASTIEN PILLAY 
Ou vin koz ek mwan e ou 
challenge mwan pou anmenn 
ou en plan kler dan mon 
speech. Ekout byen ou a tande, 
ou a konpran ki mannyer 
Gouvernman i sipoze marse 
Onorab Henrie.  
 E prezan ler ou koz lo sa 
bann swadizan scheme ki 
Gouvernman in met an plas. 
Wi, ou'n donn en rebate lo taks. 
Me pou annan aryeraz. I pou 
still bezwen peye sa taks. Ou 
pa'n fer personn okenn faver. 
Ou pa'n fer personn okenn 
faver.  
 Dezyenmman; wi i annan 
dimoun ki claim lasirans. Me i 
annan dimoun in depans plis ki 
sa ki zot in kapab claim ek 
lasirans. Lekel ki pou ed zot? 
Me ler ou, ou vin ek en waiver 
ou dir ek zot koumsa sign en 
waiver ki ou pa pou zanmen 
pourswiv Gouvernman.  

Alors Mr Speaker, ki 
kilpabilite Gouvernman dan sa 

sityasyon? Akoz ki 
Gouvernman pe sitan obsede 
pour li dir ek nou koumsa 
poudir li ki bezwen pas devan? 
Mr Speaker, nou annan en 
problenm dan nou pei. En 
problenm akoz nou annan en 
Gouvernman ki pa kapab koz 
laverite.  

E la Mr Speaker mon pa 
ganny en konpran kote rali US 
Anse Aux Pins i antre ladan. 
Eski i grat zot? Eski i grat zot? 

 
(Interruption) 

 
MR SPEAKER 
Order! 
 
HON SEBASTIEN PILLAY 
Mr Speaker! Mr Speaker, nou'n 
menm ganny dir pou dir, si nou 
pa kapab ranpli laplenn Anse 
Aux Pins?      
 Me si ti annan pli bon 
piblisite ki mon kapab fer Mr 
Speaker, Prezidan Larepiblik e 
zot Leader i devret dil ek zot. Se 
bann Manm LDS ki'n fer plis 
piblisite pour rali US.  

 
(APPLAUSE) 

 
HON SEBASTIEN PILLAY 
Mersi bokou! Mersi bokou Mr 
Speaker. Zot annan gro lavwa 
pou kritik US. Be ler pou debout 
devan zot Gouvernman zot 

napa. Annefe mon a montre ki 
mannyer zot napa Mr Speaker.  
 Zot napa lavwa ler ESA i 
deside pou tir lamazorite bann 
pti antreprener Beau Vallon. Oli 
zot MNA pou defann zot Mr 
Speaker!? MNA Glacis, oli li pou 
defann Garry?! Mr Speaker, pa 
fer mwan koze, akoz zot napa 
lotorite moral pou donn US 
okenn leson Mr Speaker. Sa i 
kler.    

 
(APPLAUSE) 

 
HON SEBASTIEN PILLAY 
Mr Speaker, ler nou koz lo staf 
Finans e FA4JR. Zot dir nou 
poudir dimoun in vyole in abize. 
Sa bann menm staf zot in donn 
promosyon ozordi. Be ki nou 
kapab konpran avek zot Mr 
Speaker? 
 

(APPLAUSE) 
 
HON SEBASTIEN PILLAY 
Rezon mon bezwen al dan sa 
bann pwen Mr Speaker se pou 
ilistre ek Lepep Seselwa ki 
mannyer tou sa ki zot in tande, 
tou sa ki LDS in dir nou ti napa 
naryen pou fer ek lesansyel nou 
Mosyon.  Lesansyel nou 
Mosyon sete pou dir nou 
bezwen en plan kler. Akoz Mr 
Speaker? Bann biznes i bezwen 
konnen poudir apre ki zot in fer 
sa bann depans, eski Polisi 

Owners Protection Fund pou 
antre pou ranbours zot, vi ki 
lafason bann policies pe marse? 

I pa kler Mr Speaker. E ou 
konnen lekel ki'n konmans met 
dezord ek lasirans? Se Prezidan 
Larepiblik li menm premye zour 
ki ti konmans met dezord ek 
lasirans.    
 

(APPLAUSE) 
 
HON SEBASTIEN PILLAY 
Dezord i konmans par latet pei 
e apre i desann. Me dan plas 
Lasanble Nasyonal put a check 
lo sa ki Gouvernman pe fer, ki 
Lasanble Nasyonal i fer? I donn 
lanmen. I ede.  
 Mr Speaker, mon tann 
Onorab Georges pe mangonnen 
o bor mwan. Mon pa konnen ki 
son problenm.  
 

(Interruption) 
 
HON SEBASTIEN PILLAY 
Me si mwan mon pa ti'n met sa 
Mosyon lo Order Paper ozordi, 
ek linefikasite son 
Gouvernman, ti pou napa 
travay pour Lasanble ozordi.  
  

(APPLAUSE) 
 
HON SEBASTIEN PILLAY 
Mr Speaker, tou sa ki konsern 
sa lensidan CCCL ti devret 
konmans par en pwen. En 

lanket endepandan. Sa sete 
premye pwen enkontournab ki 
Lepep ti bezwen.  
 Rezon pour sa se akoz 
apre tou sa ki'n arive ozordi, 
mon pa krwar ki nou pou 
zanmen konn laverite lo sa ki'n 
arive kot CCCL, mannyer nou 
pe fer ozordi.  
 Pickup in antre in tir 
materyo. Keksoz in sorti. Sa in 
ale. Sa in arive. Personn pa 
konnen ki'n arive. E the real 
victims behind all of this Mr 
Speaker se bann dimoun ki pe 
esper en larepons. 
 Dezyenmman Mr Speaker; 
bann dimoun ki'n ganny blese, 
ki'n sibir blesir. Zot pan sibir 
pert materyel. Tou dimoun ki 
ganny blese atraver aksyon en 
lot dimoun i responsabilite sa 
dimoun ki'n koz sa harm pou 
donn restitution.  
 Eski Gouvernman in 
etablir en sistenm kot in 
disaggregate tou sa bann kalite 
konplent? Non. In anmenn en 
Lagreman zeneral pour tou 
dimoun sinyen. E lekel ki'n al 
eksplik sa Lagreman Cascade 
Mr Speaker?  

I pa'n al ekout miting li. In 
al pou al eksplik Lagreman. Se 
pa lot ki nou prop Onorab 
Georges ki dan Lasanble 
Nasyonal! Ankor enn fwa, pou 
al anbet dimoun Cascade parey 
nou ti anbet dimoun Mamelles 

an 2020. Ankor lagrenn bat 
latet Mr Speaker.  

Dezyenmman Mr Speaker; 
nou pe koz lo reparasyon. Nou 
pe koz lo refer bann lakaz. Mon 
dakor Mr Speaker. Me eski ler 
nou pe koz reparasyon bann 
lakaz – mon'n tann konplent i 
dir lakaz pa fer dan 5 mwan, 
lakaz pa fer dan 6 mwan. E PMC 
in repare. 

Eski ler PMC in repare e sa 
dimoun i konplent. Eski sa 
konplent la, i en problenm ki sa 
dimoun i mete? Eski i en 
problenm pour sa dimoun 
konplent? E ler sa dimoun i 
konplent, eski fodre nou mal 
koz ek li? Fodre nou blanm li ler 
i konplent? 

Si son dalo in kloute, eski 
fodre nou blanm li? Ou tande 
Mr Speaker, tou keksoz ki 
konsern Seselwa, ou parti dan 
Lasanble i gognarde. Tou 
keksoz ki konsern lentere 
Seselwa, zot gognarde. E zot in 
bliye poudir rezon zot la se pou 
defann lentere Seselwa.  

Annefe, ler zot ti pe 
demann en vot dan eleksyon 
2020, zot ti anbet tou Seselwa 
pou fer krwar poudir zot, zot 
pou debout kont zot 
Gouvernman e fer sir ki zot 
Gouvernman i travay dan 
lentere Seselwa. Malerezman 
Mr Speaker, 2020 avek ozordi 

apre 4 an, Seselwa in realize 
poudir sa zanmen in arive.  

Mr Speaker, mon retourn 
lo bann biznes Providence. 
Mon'n fer letour e mon'n vizit 
plizyer biznes Providence Mr 
Speaker. Eski Prezidan in vizite 
bann biznes Providence? Ki 
dernyen fwa i ti vizite?  

Akoz serten biznesmenn 
ki ti parmi zot bann gro sponsor 
in dir pa met son non dan zot 
bann largiman ki zot pe fer lo 
reparasyon? Onorab Woodcock 
ou pa koz lo la sa enn ou? Ou 
mute lo la? Ou pa konnen sa 
enn? 

Ou war zot problenm Mr 
Speaker? Zot problenm se ki 
ankor en fwa zot tro oule lalang 
avek sa pep Mr Speaker!      

 
 (APPLAUSE) 

 
HON SEBASTIEN PILLAY 
Sorry. Zot tro pa le dir laverite 
avek sa pep. Eskiz mwan Mr 
Speaker.  
 En lot pwen enportan Mr 
Speaker, se nou vin lo pert 
reveni ki bann biznes in 
gannyen. En leksplozyon kot 
CCCL i fer ki en biznes pa kapab 
fonksyonnen. I fer ki ou perdi 
reveni akoz ou pa pe 
fonksyonnen. Me ou donn sa 
dimoun en Lagreman e dir li 
sinyen e aksepte poudir i pa 

kapab fer okenn claim ler in 
sinyen pour li ganny sa.  
 E off all people Mr 
Speaker. Mon repete ankor, of 
all people se Leader Zafer 
Gouvernman dan Lasanble ki 
pou vin eksplike dan miting 
piblik akoz sa Lagreman i bon. 
Zis parey Lagreman La Misère ti 
bon.   
 Mr Speaker, eski sa i apel 
en plan kler? Eski sa i apel en 
plan serye? Mon pa ti pou 
bezwen al dan tou sa bann deba 
Mr Speaker, si LDS dan 
Lasanble Nasyonal pa ti'n pran 
mon Mosyon konman en lofans, 
e pa ti'n pran mon Mosyon as if 
i en latak lo Onorab Monthy.  
 Annefe, i annan apepre 5 
zot Mr Speaker. E la mon note; 
Onorab Monthy li menm. 
Onorab Zialor li menm. Onorab 
Adelaide. Lekel ankor? Onorab 
Bastienne. Ok?  

Zot menm zot, zot in 
aksepte poudir si Mosyon ti dir 
– si Mosyon ti dir fer an plis 
konmsi. Fer pli vit, zot ti pou 
vote. Be kot zot ti ete zot? Akoz 
– akoz zot, zot pa ti anmenn sa 
Mosyon devan Lasanble Mr 
Speaker?! Akoz zot, zot pa ti 
anmenn sa Mosyon devan 
Lasanble? 

 
(Interruptions)  

 
MR SPEAKER 

Order! Order! 
 
HON SEBASTIEN PILLAY 
Akoz Onorab Hoareau atraver 
ou Mr Speaker, ki'n koze – 
Onorab Hoareau ki'n koze ki'n 
dir si Mosyon ti'n ekrir en lot 
fason i ti pou siporte - akoz zot 
pa ti anmenn sa Mosyon? 
 Non Mr Speaker. Sel parti 
dan Lasanble ki vey dan lapas 
apre pou sey sot lo keksoz ki 
dan en lot parti i fer, se LDS ek 
son mazorite.  
 

(APPLAUSE) 
 
HON SEBASTIEN PILLAY 
E se pour sa rezon Mr Speaker. 
Se pour sa rezon ki Seselwa pe 
konplent swa ki in fer an 2020. 
I pa sa ki zot ti vote. 
 Mr Speaker, mon bezwen 
fer sa bann largiman akoz i 
neseser pour mwan klarifye 
serten keksoz ki'n ganny fer 
alegar karakter mon parti e 
karakter parti ki nou, nou 
defann dan Lasanble Nasyonal 
Mr Speaker.  
 Ler nou koz lo 50 milyon 
Dolar Mr Speaker, ti annan en 
sel dimoun ki aparaman ti 
annan tou dokiman lo 50 
milyon Dolar. E sa letan nou ti 
asiz lo sa kote Lasanble. E ti 
annan en sak. Menm en tant 
ki…avek mwan. Mon ti pou 
tonm sek. E sa se Prezidan 

Larepiblik li menm Mr Speaker. 
Ki'n arive ek sa sak oubyen sa 
briefcase papye ki annan 50 
milyon Dolar ladan?   
 
MR SPEAKER 
Onorab, ou'n ganny 20 minit. 
 

(Interruptions) 
 
MR SPEAKER 
Silvouple, mon demann ou – 
mon demann ou pou konklir 
silvouple.  
 
HON SEBASTIEN PILLAY 
Mersi Mr Speaker. Mon konnen 
sa ki mon pe dir i ofans zot dan 
LDS. Mon apologise me i 
bezwen ganny dir.  
 

(Interruptions) 
 
HON SEBASTIEN PILLAY 
Mr Speaker, napa naryen pou 
zot konplent konman LDS la. 
Zot in dir Mr Speaker, an 
konklizyon, zot in dir ek 
dimoun poudir; dimoun siny sa 
Lagreman. Mr Georges i dir ek 
dimoun “Siny sa Lagreman ou. 
Sinyen ou”.  

Sa zot plan kler sa. Sa i 
plan LDS. Sanmenm sa mon 
koz lo en plan kler. Sa i plan 
LDS sa. Siny sa Lagreman ou. 
Be selman napa naryen ki mal 
ki Gouvernman in fer.  

Be si napa naryen mal ki 
Gouvernman in fer, akoz en 
Clause ladan i dir ou pa kapab 
pourswiv Gouvernman?  

 
(APPLAUSE) 

 
HON SEBASTIEN PILLAY 
Akoz ou pe demann pardon 
avan menm ki dimoun i siny 
son lagreman? 
 Vwala mon a dir ou Mr 
Speaker akoz. Ou konnen akoz? 
Akoz laverite an sa ki konsern 
leksplozyon le 7 Desanm pe 
ganny kasyet avek Lepep 
Seselwa!    

 
(APPLAUSE) 

 
HON SEBASTIEN PILLAY 
E la mon tour Mr Speaker, mon 
lans en lapel avek Lepep 
Seselwa. En lapel kler. E mon 
lans sa lapel dan en fason 
onnet. Si ou santi ou lavi i pli 
byen ki an 2020 ozordi. Si ou 
ki'n met ou konfyans dan LDS e 
ou krwar poudir zot in onor 
konfyans. Kontinyen.  

Me si ou santi poudir ou 
annan mwens larzan dan ou 
pos. Ou santi poudir ou pe 
soufer anba sa Gouvernman. 

 
(Interruption) 

 
HON SEBASTIEN PILLAY 

Ou zanfan pa pe ganny louvraz. 
Ou biznes pa ankor 
rekonmanse. Ou lakaz pa ankor 
repare. E ou lavi in vin pli 
malere. Mon a zwenn ou Anse 
Aux Pins sa Dimans! Mersi.  
 

(APPLAUSE) 
 
MR SPEAKER 
Bon. Manm a prezan vot lo 
Mosyon ki lo Order Paper. E 
petet parey mon fer souvan, 
mon a relir Mosyon zis pou li 
reste kler ki nou pe vot lo la.  
 Mosyon i dir; “Lasanble i 
demande ki Gouvernman i met 
an plas en plan kler pou enn 
fwa pour tou rezourd problenm 
ki bann endividi ouswa biznes 
ki’n ganny afekte avek sa 
leksplozyon kot CCCL pe 
rankontre.” 

Manm ki an faver lev 
lanmen silvouple? Manm ki 
kont?  

 
(APPLAUSE) 
 

MR SPEAKER 
Lo Mosyon, 9 Manm in vot 
pour, 20 Manm in vot kont, 0 
Manm in abstain. Mosyon in 
ganny rezete par Lasanble. Nou 
konklir travay ozordi. Nou a 
adjourn ziska semenn prosen. 
 Eskiz mwan. Madanm 
Deputy Clerk in fer mwan rapel 
ki i ler fer en revizyon Order 

Paper. Madanm Deputy Clerk, 
ou annan laparol.  
 
MADAM DEPUTY CLERK 
Mersi Mr Speaker. Nou annan 
First Reading the Seychelles 
Ports Authority (Amendment) 
Bill. This Act may be cited as the 

Seychelles Ports Authority. 
(Amendment) Act, 2024. Mersi. 
 
MR SPEAKER 
Mersi. Nou a adjourn ziska 
Mardi prosen 9 er. Mersi.  
 

(ADJOURNMENT)  

